
18. Вяліканца

19. Маёўка

20. Сенакос

21. Радоўка

22. На рацэ

23. Кірмаш

24. На Прачыстую ў Паплавах

25. Дадому па зорках
26. На бульбе
27. Сталяр
28. Свежына

29. Цікаўная дзяўчынка
30. Пакроўкі

31. На Пакровы

32. Каляды
33. Запоіны

34. Вяселле

35. Вяселле ў маладога

              УСТУП
Ой, народ наш назіральны!

Назвы не выдумваў,

Не  так проста адбіраў ён – 

Адбіраў, прадумваў.

Студзень-месяц маразамі

У сэрцы адзавецца.

Шчокі, вушы пакусае,

Да ног дабярэцца.

На Хрышчэнне ў хаты гоніць,

Печ нагрэць заставіць.

З ветрам ўсё цяпло прагоняць,

Выстудзяць на пару.

Са снягамі месяц люты,

З завірухай, ветрам.
Забіраецца паўсюду:

- Як абутак? Кепскі?

Сокам сакавік напоіць – 

Гэта дар бярозы.

Квасам смагу супакоіць

І кляновым можна.
На праталінах у лесе

Расцвілі пралескі – 

Красавік спявае песні,

Там, дзе краскі-кветкі.
У маі ўсё расцвітае.

А ад кветак – водар!

З кветак вопратку ён мае – 

Водару аснову.

Чэрвень – месяц пчаляровы,
Чэрваў нараджэнне.
Пчолак дзетачкі гатовы

Атрымаць хрышчэнне.
Пахам мёду наваколле

Абвяшчае ліпень.
Вось дзе пчолачкам раздолле – 

Звон стаіць над ліпай.

Час жніва, і над палямі

Песня раздаецца.

І цяжкімі каласамі

Жнівень адзавецца.

Узяць месяц, як дзень меншаў, 

Бульбу пакапалі,

Верасок зацвіў у лесе – 

Вераснем назвалі.

З лёнам доўга працавалі – 

Не ляціць кастрыца.

Месяц ад кастры назвалі – 

Кастрычнік з’явіўся.

У лістападзе ліст злятае, 

Зямлю накрывае.

Пад пасцілкаю лісцвянай

Карані хавае.

Снег пушысты замаячыў – 

Снежань на парозе.

Снегам свой прыход адзначыў

На радасць прыродзе.

Паплаўцамі ад пачатку 

Нашу вёску звалі.

З цягам часу на Паплавы

Перайменавалі.

Поплаў – тэрмін, воды рэчкі

Лугі залівалі.

Ля Смуродыні спрадвечна
Хаты будавалі.

І ад заліўнога лугу

Вёска назву ўзяла.

Хутка пяць стагоддзяў будзе.

А гэта нямала.

То Хадкевіч вёскай правіў, 

А потым дзяржава.

І памешчык уладарыў – 

Выкупіў жа права.

З рук у рукі пераходзіць

Маёмасць такая.

А з сямнаццатага года 

Вольнымі ўсе сталі.

І калгас пасля ўтварыўся

“Чырвоны араты”,

І на смалакурню ўзбіўся,

І школа ля хаты.

І пра вёсачку Паплавы,

Што стаіць між лесу,

Тут размова пойдзе з вамі

Якраз напрадвесні.
15.03.21- 03.04.21
       НА ВЯЧОРКІ

- Маня! Маня! Дзе ты, дзеўка?

Гуляць з намі пойдзеш?

Пад акном стаіць суседка

Марыльчына Вольга

Валасы яе віюцца – 

Кручанай празвалі.

Вочы радасна ўсміхнуцца 

Барынісе Мані.

- Гарманістка на вячорках

Будзе? Запрасілі?

Бо без музыкі і хлопцам 

Скокі не пад сілу.

- Хведар ездзілі з Раманам

У Дулебню к дзеўцы.

Папрасілі, каб забралі.

Так было, здаецца.

Вольга Мані расказала,

Дзе будуць збірацца.

- Будзем хату мы  ў Адаркі 

Мыць і прыбірацца.

- Нас бабуля зноў пускае?

Гэтаму я рада.
- Мы бабулі абяцалі. 

Што будзе парадак.

А Адарка ўсім вядома,

Знатная даярка.

Ад раёна пабывала

Ў Маскве дэлегаткай.

Міша Паўлікаў з ёй там быў,

Паказаў сталіцу.

А калі былі ўжо ў зале – 

Нізка нахіліўся.

Камсамолец Міша Паўлаў

Працягнуў брашуры.

А Адарка так няўдала 

Іх перавярнула.

Цёмная яна, ніколі

Не вучыла літар.

Праца ў лесе ці ў полі  -

Тут не для прыліку.

Нават подпіс свой алоўкам

Крыжыкам стаўляла.

А гісторыя з Адаркай 

Вельмі забаўляла.

Чысты жарт з бабуляй выйшаў

Пасля той паездкі.

Публікацыю ў газеце 

Да яе прынеслі.

Зноў Адарка ўсё трымае 

Дагары нагамі:
Літар жа яна не знае – 

Унукі прачыталі.
Усе ведаюць: памочнік

Бабка для суседак: 

Не паспее да іх доктар – 

Сама прыме дзетак.

Бабцы ўдзячны парадзіхі:

Адчуваюць добра.

Павітуха шэпча ціха:

- Расціце здаровы.
Да бабулі ў яе хату

Дзяўчаты ляцелі,
Бо навесці там парадак

Самі захацелі.

Ператрэслі ў хаце ложкі,

Вытраслі пасцелю.

І засланыя дарожкі 

Прыняць захацелі.
У час танцаў каб нагамі

За іх не чапляцца,

І падлога ж дзеркачамі 

Будзе шаравацца.
Смолі комінак чакае – 

Нашчыпаць лучынак.

І вадзіцы набіраюць,

Каб была ад пылу.

І папіць будзе вадзіца –

Вунь вядро на дроце.

Можна з жураўля напіцца – 

Конаўка на плоце.

Да вячорак ўсё, здаецца,

У дзяўчат гатова:
Лава да сцяны прыб’ецца,

І месца даволі.
І бабулі там, на печы,

Будзе добра ў хаце:

На чарэні грэе плечы

Ці спіць на палацях.

А пакуль што трэба дома

Парабіць работу.

І каб вечарам без стомы

Танцаваць з ахвотай.

           ІМЁНЫ

Імя чалавека не красіць яго – 
Імя ён сам робіць прыгожым.

І вось спраку веку па волі папоў

Імя падбіралася гожым.

І выпадкі рэдка, але ўсё ж былі,

У сям’і каб аднолькава звалі.

Калі былі Мішы – вялікі й малы,

Ці дзве Акуліны таксама.

А вось калі ў вёсцы Наталляў штук пяць,

То як іх адрозніць – задача.
Прыдумаць жа трэба, як кожную зваць, 
Каб не памыліцца  няйначай.

І будуць Наталка, Наташка ў нас,

Наталля і Ната, Натуся.

А Міхаілы – Арынін – Міхась,

Ціхонаў жа – проста Міша.

І Міша Міллянчыкаў, Міша Руды,

Міхайла, Міхалка і Міхал.

Ну і Міхал жа таксама.Тады
І Федары лыкам не шыты.

А Федараў цэлы загон узышоў:
Раз – Федар Сцяпанаў, два – Федзька Кузьміч,

Тры – Федарка, Федзя – чацвёрты пайшоў,
Ты, Федар Арцёмчыкаў – пяты, не хныч.

Федар Лакееў і Федар Чумак.

Ну, колькі ўжо там іх на вёсцы?
І прапусціць з іх нікога – ніяк.
Бо Федзя Цімохаў аж восьмы.

Марыя – імя папулярнае ў нас.

А значыць, і Маня, Марылька, 

Мар’я і Мар’ечка – усё ж у той час.

Паштарцы як не заблудзіцца.

Газеты так-сяк памячае сама,
Часопісы – то не праблема.

А вось калі пісем прыходзіць гара – 

Праз пісьмы, бадай, пасівела.
А калі пісьмы пара раздаваць,

Паштарка тады ў хату зойдзе,

На стол пачынае лісты высыпаць:

- А можа, і вас пісьмо знойдзе.

І кожны шукаў нейкі ўмоўны значок:

Мо літарка лішняя, рыска.

Тады ж назваў вуліц яшчэ не было – 

За рэчкаю ды Слепяцішча.

Імёны, мянушкі павінны там быць.
Прыдумваюць людзям з пялёнак.

У школе – імя там па бацьку стаіць – 

Бо прозвішча ўсім – Мацюшонак.

             Вячоркі 

Моладзь сцякаецца, бы ручайкі,

Да хаты, што ля магазіна:

Насупраць Адарчына хата стаіць, 

З пагорка глядзіць у нізіну.

Ціхонава Надзя ідзе не адна – 

Па Ліду зайшла да Цімоха.

І Надзя нясе самапрадку ў руках,

Папрасці разлічвае трохі. 

Вольга Марыльчына з Маняй ідуць – 

Абедзьве нясуць вышыванне,

А Барын Васіль з Федзем чуць не бягуць:

У іх жа, бач, сёння спатканне.

З-за рэчкі, і з лугу, і з цэнтру вось так

Збіраюцца ўсе на вячоркі.

Дзяўчаты нясуць з сабой нешта ў руках,

У хату спяшаць на пагорку.

І лавы ля сцен тут занятыя ўсе – 
Рыхтуюцца дзеўкі да працы.

На комінку Сцёпа лучыну кладзе,

Каб відна было ім у хаце.

Дзверы рыпяць, і заходзіць яна,

Міронава Надзя з Дулебні.

Следам гармонік нясе ёй Раман – 

Вось дзе насільшчык патрэбны.

І плыў інструмент цераз хату цішком,

Лёгкі ў руках у Рамана.

Ездзіць да дзеўкі з Паплаў часцяком:

Мо, будуць некалі парай.

І горы падушак да сценкі кладуць,
Бо трэба ж і месца для Надзі.
Дзявочыя рукі гармонік бяруць – 

І першы гук танцы наладзіў.

Ліецца, вальсіруе  музыкі такт,
У круг яна пары склікае.

Хлопцы шукаюць вачамі дзяўчат.

І сэрданька ў тых замірае.

Вось кружацца ў вальсе Галіна й Васіль – 

У крузе адзіная пара.

Рукі ён, здаецца, яшчэ не прасіў:

Баіцца, каб не адказала.

А ў крузе ўжо болей разгону няма,

Кружацца пары на месцы.

І можна без сораму дзеўку абняць – 

У крузе становіцца цесна.

А пасля вальсу слупом пыл стаіць –

Пясок за нагамі ж цягаўся.

А як папырскаць падлогу, тады

Сам ён уніз апускаўся.

І да наступнага танца цяпер

Дзеўкі старанна працуюць:

Хто вышывае, а хто і прадзе.

Хлопцы за імі цікуюць.

А што болей робіць -  рука ці язык?

Глядзяць юнакі, выбіраюць,
Бо час кавалерыцца ў кожнага з іх.

А хто лепей – Галя ці Рая?

І светла ў пакоі, і пылу няма.

А Федарка ў Надзі пытае:

- Дулебня адкуль? Ці старая яна?

Дзяўчына ціхенька іграе.

 - Ты кажаш, Дулебня? Дзе Днепр, там даўно
Да Прыпяці і аж ад Буга

Дулебаў там слаўнае племя жыло.

Народ працавіты і мудры.

Былі ганчары там, былі кавалі,

Былі земляробы ў пашане.

І добрымі там гандлярамі былі,

А нешта й на мёд абмянялі.

Набег на дулебаў няскончаны быў.

І племя зрабілі рабамі.

Нашчадак дулебаў жыццё аднавіў,

А вёску Дулебняй назвалі.

Тут усхадзіўся гармонік ў руках,

І рэзка характар мяняе.

І кавалеры трывожаць дзяўчат – 

Надзя кадрылю іграе.

Аж холад пайшоў па нагах: – Хто там быў? 
Зірнула Арыніна Маня:

Стаяльскі Пятрок дзверы сам прычыніў.

Дзяўчына ўсмешку схавала.
Яна так чакала ўвесь вечар Яго,

А Ён сёння не паявіўся.

Пятрок вось прыйшоў, але што ёй з таго?
І ком недзе ў горле спыніўся.

І раптам – о, Божа! – зноў дзверы скрыпяць,

І ціха вітаецца Міша.

У Манечкі шчокі пунсова гараць.

Пра вышыўку б тут не забыцца.

І зноў жа мяняецца музыкі такт,

І пары лявоніху скачуць.

Пасля будуць лысы і кракавяк,

І зноў вальс – а як жа іначай?

Калі хто не ўмее, то вучаць яго – 

А дзе, калі не на вячорках?

І толькі спраўляюцца пырскаць вадой – 

Ад пылу ў роце так горка.

І жарты, і смех увесь вечар чуваць.

Пара ўжо збірацца дадому.

А Надзі ў Ліды чарга начаваць – 

Не перашкодзіць нікому.

А заўтра ізноў у Адаркі прыбраць,

Каб зноўку яна іх пусціла.

І Міша Маню ідзе праважаць – 

Яму гэта дзеўчына міла.
Провадаў трошкі – што крокі лічыць –

Вунь цераз хату – і дома.

- А да Урудоўя далёка ісці? – 

Быццам бы ёй невядома.

Міша ўглядаецца ў вочы яе:

Шэрыя, быццам бы вечар.

 - Ну, трошкі лесам, масткі на рацэ…

А ты не супраць сустрэчы?

        Барыніха Маня

У  Міхася Барына трое дзетачак – 

Бог даў радасць кульгавай Арыне –

На вачах растуць у суседачкі.

Усе гарэтную знаюць жанчыну.
Хоць без бацькі свайго Маня вырасла,

Расцвіла вунь, як макава кветка.

Працавітаю дзеўчына вырасла,

Бо чужыя вучылі палеткі.

Круглатварая, шэравокая,

З румянцам на шчоках дзяўчына.

А каса з руку ніжэй пояса

Ды са стужкай уплеценай сіняй.

А румянец той – ой! – прыцягвае.

- А давайце мы Маню праверым:

Бураком яе шчокі мазаны, -

Сказаў Федзя аднойчы Лакееў.

Як у клубе былі, канцэрт ставілі,
Да дзяўчыны прыходзяць гурбою:

- Маня, ты скажы, шчокі мазаны?

Раскажы, чым – пакінем у спакоі.

І Раман дастаў ды насовачку.

Намачыў хлопец рог у вадзіцы.

- Можна, я  патру тваю шчочачку?

- Калі ласка, не буду ж я біцца.

І Раман правёў хусткай белаю,

Дзе ён думаў што сок бураковы.

Маня больш яшчэ заірдзелася.

А хлапцы праваліцца гатовы.

А насоўка была ўся бялюткая.

Засмяялася хлопцаў арава: 

- Маня, ты даруй: жылі чуткамі.

Табе яркі румянец да твару!

Дачка Барына гора бачыла,

Нават школу калісь прапускала:

Пачатковая адукацыя – 

Маня лічыць, што і гэта нямала.

Вайна стала ўсім перашкодаю:
Ну, якая вучоба вайною?

А пасля вайны пераросткаю

Два гады павучылася ў школе.

А настаўніца Мітрафанаўна

Вельмі цёзку сваю шкадавала.

Школу кінуўшы, у калгас пайшла – 

Маня маці сваёй памагала.

І плячо ў плячо з самай раніцы – 

З чатырнаццаці год яна ў полі:

Яе бабкі ўсім усміхаюцца.

Вось такая дзявочая доля.

Смерць з касой за ёй па пятах ішла.

Тройчы ледзь не была ў дамавіне.

Маня шмат разочкаў прыгадвала

Школьны двор і яўрэйку-дзяўчыну.

Ідзе Маня з хлапцом ды паўз школьны двор:

Бачыць Міша – змянілася з твару,

Рукі з холадам, голас задрыжэў.

- Што з табой, мая любая Маня?

Ціхі голас паплыў па-над вечарам:
- Вось такі ж быў асенні дзянёчак.

Там урочышча ёсць, мы Лясным завём, - 

І, як вечар, халодным стаў позірк.

- Мне балюча сказаць, цяжка ўспамінаць – 

Усе гады я ў сабе ўсё насіла.

- Ты мне ўсё раскажы.

- Слёзы не стрымаць.

Можа, слёзы дабавяць мне сілу. 

Вось такі ж быў дзень. Сонца не было.

Мо, ад жаху не выйшла з-за хмары.

А ля ўрочышча стракатаў кулямёт – 

То яўрэяў вялі на расправу.

На дварэ была, як пачула крык.

Глядзь: на вуліцы немцы гергечуць.

Пхаюць дзеўчыну, голас аж ахрып.

Яе колюць штыкамі ў плечы.

Па двары іду, цераз плот гляджу.

Іду так, быццам нехта сурочыў.
Плот закончыўся, я ў кустах сяджу.

Што ж фашысты ад дзеўчыны хочуць?

Мо шаснаццаць год было дзеўцы той,

Прыгажуня, як быццам з карцінкі.

Тая дзеўчына з чорнаю касой, 

А на твары яе ні крывінкі.

Вось на школьны двор дзеўку прыцяглі,

Вось ўдвух падхапілі на рукі,

У неба кінулі, ловяць на штыкі – 

Вось такая была ў той дзень навука.

Ці яна крычыць – ці вецер шуміць – 

Я й да гэтага часу не знаю.

Толькі школьны двор уваччу стаіць.

Зноў і зноў, як кіно, праглядаю.

Надакучыла немцам тым гульня,

Як дзяўчына заціхла раптоўна.

Ціха валаклі вунь да жураўля.

І калодзеж прымае спакойна.

А з маіх грудзей вылятае стогн –

І чарга прашывае кусточак.

Апускаецца ка мне на далонь

Запаздалы асенні лісточак.

Кажа Манечка пра асенні дзень,

Пра той гнёт, што давіў ёй з дзяцінства.

Ішоў жах за ёй, як прывід, як цень.
І яе таго ж дня мог бы знішчыць.

- А ва ўрочышчы, што Лясное зваць,

Там, дзе немцы пабілі яўрэяў,

Доўга стогн стаяў, дыхала зямля – 

Так казала людское павер’е.

І з пяшчотаю ну як не прыняць

Дабрыню і ласкавыя словы?

А мінуламу ўжо пара ўцякаць.,

Забраўшы ад жаху аковы.

- Раскажы ты мне, ясна зорачка,
Чаму Барыня маеш імя?

Усміхнулася ў адказ Манечка.

- Ой, пайшло, мусіць, тое здаўна?
- Яшчэ прадзеда Барынам звалі,

Хоць багацце яго -  гэта сам.

Працаваў ён у полі на пана.

Жарты-песні складаліся там.

- Я  на барына працую, 

Рук і ног даўно не чую.

Перастану працаваць – 

Будуць Барынам ўсе зваць.

І мянушка, што прадзед прыдумаў,

Прыляпілася ў вёсцы ў той час.

Мы, сям’я ўжо ўнучкі Арыны,

Адклікаемся: клічуць жа нас.

І ўпершыню вунь за колькі год

Салодка паспала дзяўчына.

Каляровы сон сніўся ёй без прыгод.
А можа, каханне прычынай?

18.03.21

   ЛЯДА УРУДОЎЕ

А на Урудоўі ўжо праца кіпіць.
Людзі працуюць удала.

Хутар улада сказала забыць – 

Маркаўшчына ці Стаялы.

Выбар, канечне, нялёгкі той быў:

Тут нарадзіліся дзеці.

Міша вось армію ўжо адслужыў,

Дзеўчына ёсць на прыкмеце.

Неяк Матруна на полі была, 
Раптам адчула: патугі.

Мішу паслала яна да Стаял,

Каб той прывёў павітуху.
Хлопчык дванаццаці год так ляцеў,

Аж пыл па сцежцы курыўся.

Гнала цікавасць, бо вельмі хацеў

Ведаць: а хто ж там радзіўся.
Хлопчык так рад быў сястрычцы малой,
Рад, што назвалі Галінай.

Добры памочнік для мамы сваёй.

А выбар рашаюць гадзіны.
Цяжка Платону, а трэба рашаць,

Кінуць Ціхонава ляда…

Колькі ж тут хмызу прыйшлося ссякаць!

А карчавалі ўсе разам. 
З хмызу пасля і платы паплялі:

Ад звера ляснога спасенне,

Бо агарод інакш не ўбераглі б,

А так хоць якое збавенне.

Тут працавалі калісьці дзядзькі, 

Працы хапала іх жонкам.

З ляда браты на вайну ўсе пайшлі,

Толькі не ўсе прыйшлі з фронту.

Павел загінуў – папера прыйшла – 

У год, як была перамога.

Ну, а Мікіта без звестак прапаў – 

Мучае нешта трывога.

Якаў бліжэй да чыгункі асеў.

Там ён працуе ў Стаялах.

Ну а Кузьма да пасёлка бліжэй:

У вёсцы надзелы давалі.
          - Праца ж у Клічаве – значыць, ка мне, -

Кажа Кузьма на сур’ёзе. 

- Маркаўцам будзеш, паслухай мяне. 

Гразь не памесіш у дарозе.
І пераканалі Платона, і той

Хату, хлявы разбурае.

І разбірае  радня талакой,

Гэтак жа дружна стаўляе.

Моху надралі – ізноў талака – 

А моху патрэбна так многа!

Пакласці ды каб не дрыжэла рука.

У балота за мохам дарога. 
А мох трэба доўгі, каб цёпла было.

Мох – холаду ўжо перашкода,

А з моху сырога дарогай цякло.

А коніку цяжка, яй Богу.

І на вянок тоўстым слоем той мох

Дружненька гуртам паклалі.

Вецер хацеў бы пралезці – не змог.

Лішні той мох абадралі.

Хата ўжо вырасла, хлеў не адзін .
А пуня ляжыць у бярвеннях – 

Трошкі стаў меншы Платонаў надзел – 

А сыну мо будзе патрэбна.

- Міша мо некалі хату складзе,-

Гучна Платон разважае.

                                        - Мусіць, вяселле ў хату ідзе – 

Кажуць, што дзеўчыну мае.

Ногі Матруніны каторы дзень

Ляда абходзяць, а думы

Рвуць ёй душу, бо жыццё тут не цень:

Каб не пакінуць што глуму.

                                        - Цяжка так, - думае, - што і казаць.
Муж прыйшоў з фронту калечкам,-

Слёзы жанчына не можа стрымаць, - 

Правая ручка не гнецца.

Добра, спагадлівая ўся радня – 
Хату стаўляць  - трэба сіла.

Дзеверы й сёння рабілі паўдня – 

А колькі паспелі, зрабілі!

Плот гарадзілі – вунь з жэрдак стаіць.

А там вунь сплялі, як той кошык.

Добра на рожках гладышык сушыць:

Сонейка грэе, як можа.

Плот гарадзілі – шмат жэрдак пайшло.

Свёкрава ж ляда адкрыта.

Ходзіць жывёла лясная дамоў

Наводкай прамой да карыта.

А неяк зрабілі з тых жэрдак зярод – 

На мокрае лета і восень.

Сушылі там сена -  шмат трэба было – 

І нават бульбоўнік на подсціл.

Як да Іллі траву кінеш пад куст – 

Сена сухім тое стане.

І на кусце пасля свята не суш – 

Ветрык яго не дастане.

Новае месца маё між людзей.

Побач пляменніцы хата:

Аўдоцця сялілася трошкі раней,

І Франусь – сусед небагаты.
Супраць Хамчыха – таксама з дабром.

Па-мойму, жыццё ўдаецца,

Глядзіць са слязамі Матруна на ўсё:

На лядзе душа застаецца.

- Сынок, можа, хутка парадуе нас:

Мой Міша дзяўчыну кахае.

Маруся без бацькі, расказваў, расла.

Казаў, зваць Арыніна Маня.
Арыну, што з Барынаў, ведаю я.

Гарэтная тая жанчына.

Марусю я бачыла толькі мо раз – 

Прыгожая тая дзяўчына.

21.03.21-07.04.21

             ПРА НАЗВЫ
На досвітку конь у Бярэзань вязе.

На возе – Матруна з сям’ёю.

Яны на кірмаш туды хочуць паспець.

Дні со тры не мелі спакою.

Сушылі, варылі, складалі на воз.

Каб толькі б чаго не забыцца!
І бралі ўсё, прынясе што даход.

І дадому б маглі закупіцца.

Дапытлівасць Галі на возе не спіць:

                                        - Скажы, наша вёска ад Марка?

                                        - Пайшла яна з вулкі, дзе хата стаіць

Кузьмы, майго роднага брата.

Даўно, ой, даўно, тое, пэўна, было.

Калісьці, бадай, за панамі,

Любілася пара, к вяселлю ішло – 

Адзін аднаго пакахалі.

Убачыў жа Марк на вячорках яе –

Дзяўчына прыгожая з твару.

Сватоў засылае, пярсцёнак дае.

А бацька: 

- Табе ён не пара.

Марк хлопец удалы, ды толькі бядняк.

Дзяўчына ж з багатага роду.

Шляхетны той бацька на ўступкі ніяк.

А хіба ж абдурыш прыроду?

Каханне мацнее іх дзень ада дня.

І, згаварыўшыся з любай,

Уцякаюць яны, куды вочы глядзяць – 

У лес, падалей каб ад тлуму.

І хату паставілі, дзеці пайшлі.
Іх гукам напоўніцца хата.
Бацькі даравалі дачушку, прыйшлі.
А хутар празвалі той Маркам.

А потым і Маркаўшчына стала там.
Спачатку была адна вулка.

Расці яна, шырыцца пачала.

Такая, дачушка, навука.

Так на золаку гутарыць

Платон з дачкой Галяй.

Да Стаял конь пад’язджае.

Дзеўка зноў пытае:

            -  А Стаялы чаму, тата?

            - Мо, трэба Стаялі?

                                        -  Ад двара ўзнікла назва.

Пастаялым звалі.

Уяві, дачка, у  Бярэзань

Ехаць аж з Бабруйска.

А заначаваць-то недзе,

Бо вёсак не густа.

І тады вунь там, дзе школа, 

Дом начлежны ставяць.

Там і путнікаў накормяць,

Калёсы падправяць.

Паначуе падарожны

І месца запомніць.

Пастаялы двор той кожны 

Ў размове прыпомніць.

Тут пасля сяло зрабілі:
Было Пастаялы,

Потым недзе  -па- згубілі – 

Выраслі Стаялы.

- Ты паспі, мая дачушка:

Дзень  цяжкі чакае.

Спі, мой жаваранак-птушка, - 
Маці накрывае.
Вось накрыты Галі плечы
Дзяружкаю зрэбнай.

Галя шэпча:

              - Мне пра Коўбчу 

Яшчэ ведаць трэба.

03.04.21-04.04.21

         У Адаркі

Зноў у Адаркі дзяўчаты гуртом:
Трэба ў бабулі прыбрацца.

- Маня, а хлопец цябе хоць правёў?

Пэўна пачаў заляцацца.

Хітра зірнуўшы сяструсе ў твар,

Маня Арыніна смехам:
- Дзевачкі, родныя, я ж не тавар,

Што выбіраюць так спехам.
- Хлопец ён добры, паважны такі.

Лоўка ж вы польку скакалі!  -

Вольга смяецца.
- Я з добрай рукі

Табе на вяселле гадала.
- Шый ты, мой сёстрык, сарочку ў пасаг,

Любаму каб ды на выхад:

З вышыўкай спераду, тут, на грудзях,

І на рукаўчыках вышый.
Надзя, сяструха, пасля дадае:
                                        - І не забудзь пра каўнерык.

Лён я фабрычны ўяўляю сабе.

Нас ты парадуеш, дзевак.

Маня ўсміхаецца. Шэрасць вачэй

Выдасць дзяўчыны трывогу.

Куфар, як хата гарэла, уцалеў.

Толькі ляжыць там нямнога.

З-пад андарака, падкасаны што быў, - 

Босыя Маніны ногі.

Голы дзякач бурчаў:

                                        -  Хто наступіў?

Маня шаруе  падлогу.

Быццам бы ў танцы, яна з дзеркачом

Розныя па выкідае:

То па маснічыне ходзяць радком,

То ўпоперак венік цягае.

Жоўтымі будуць маснічыны ўсе – 

Будзе завершана праца.

                                        - Сёстрык, пастой! Што ў цябе на назе? – 
Надзя спыніла дзяўчатак.

                                        - Ямка. - І раз! – шарсцяны андарак

Ногі схаваў так удала.

Маня рагоча:

                                        - Знянацку вось так

Гадзюка  мяне цалавала.
Ты раскажы нам, прашу, не маўчы.

А яд. Ад яго можна ўмерці, - 
Надзя трашчыць.

- Ціха ты. Не крычы.

Бабуля давала мне  лекі.
Мы ў Доўбінкі йшлі. Быў якраз сенакос.

А там жа калгаснае сена.

Са сцежкі сышла я, а лес там зарос.

Як раптам нага забалела.

Чорнай вяроўкай абвіла нагу.

Я тую вяроўку схапіла,

Далёка шпурнула яе ў траву,

Наколькі хапіла мне сілы.

Боль быў і жах – а я ў крык і ўплач…

Нага на вачах распухае.

                                        - Прама дамоў! І нікуды не збоч! – 
Так брыгадзір настаўляе.

А я ўжо без сілак. Ісці не магу.

Ножанька стала калодай.

Думала: смерць. І вось так я памру.

Думкі звярнула да Бога.

Толькі ступіла на двор, як тады

Ногі зусім адказалі.

Мама адправіла Толю сюды,

Каб бабка дала мне чым рады.

Што баба Адарка рабіла са мной – 

Не помню: я быццам бы спала.

Ачнулася: лусту даюць мне з вадой.

А ў лусце – пчалінае джала.

Чуць хлеб той з’ела – то бабкі загад:
                                         - Інакш, - кажа., - дзеўка, не ўстанеш.

Яшчэ што рабіла -  не бачыла я.

Адчула: нагу бінтавала.

Я тыдзень наступны ўвесь дома была.

Пухліна паволі апала.

А як жа цягнула мяне да стала!

Нага вось дзіраваю стала.

                                        - А бабка Адарка прымала цябе?

                                        - Так, гэта мая павітуха.

                                        - Так, двойчы яна памагала табе.   
                                        - Не, тройчы, мая ты сяструха.
                                         А ў летнія дні, ну, як дожджык ішоў,

Бабуля стаўляла нас, дзетак,

Пад стрэхі памыцца вадой дажджавой.

Казала, карысна ўсё гэта. 

Паболей здаровае тое вады

Прыдасць то здароўя і сілы.

І як жа мы верылі, бабцы тады 

Чакалі дажджу і малілі!
Памыта падлога. І стол як знавя.

І лавы, як сонейка ў лузе.

І ложак засланы. Падушак  гара.

Палавікі на падлозе.

Глянула бабка – прыдзірак няма.

Радуе вока работа.

Кліча дзяўчатак яна да стала:

Пачаставаць іх ахвота.

20.03.21

               СУСЕДКА
Марылька – насупраць суседка - 
Яе  хата стаяла наўскось – 

У Арыны бывала нярэдка,

Бо сусед у двары хіба госць?

Ён памочнік, дарадчык спрадвеку,

У яго, калі што, пазычаць

Ці запалак свайму чалавеку,

Ці смятаны, каб блін памачаць.

Марылька жыла каля сценкі:

Так празвалі дарогу, калі

Ішла тая паўз самыя сенцы

Між надзеламі добрай зямлі.

А суседку Марыля шкадуе:
Толькі замуж пайшла, як злягла.

Ачуняла, ды сілы не чуе.

І пайсці, як раней не змагла.
Так з кіёчкам жыццё і праходзіць.

А кіёк – ён жа з ёй – о-го-го!

Паказаць што – кіёчак наводзіць.

А як што – памахаць на каго.

Аўдавела вайною Арына.

І, пакінуўшы трое дзяцей,

Пайшоў рана Міхась яе мілы,

Усё трэба цягнуць ёй цяпер.

І Ціхон, дзевер, ён ім паможа.

Вунь зямлянку зрабілі для іх.

Гэта летам паспаць можна ў стозе,
А зімой як без даху пражыць?

Хата ў іх той вайною згарэла, 

Папялішча было яшчэ там.

І Ціхон дзецям асірацелым

Памагаць набіваецца сам.

Вунь зямлянку – прытулак часовы – 

Для браціхі і дзетак капаў.

Будзе хата, хоць зруб і не новы – 

Папялішча ён сам перабраў.
А лясгас, як не хопіць, паможа.

Не выходзіць Ціхон з галавы.


І Марылька суседзяў трывожыць:

- Добры дзень вам усім! Як жывы?

На пажарышчы круцяцца хлопчы:

Антон-Толя зусім шчэ дзіця,

А Васіль – той сур’ёзны памочнік.

Ды бярвенні не час шчэ цягаць.

Надарвацца падлетку так лёгка.

Беражэ яго дзядзька Ціхон:

Прывучае да справы. З палёгкай

З інструментам каб справіўся ён.

У руках Васіля ўсё гарэла:

Лом, сякера і нават багор.

За работу хлапец браўся смела.

На будоўлі быў разам Рыгор.

Памагаў там Рыгор час ад часу,

Як Ціхон сам зрабіць штось не мог.

                                        - Ой, да восені, як па заказу,
Будзе хата і новы парог?

- Раз і два! – раздаецца каманда.

То Ціхон там камандуе ўслых.

А Васіль, ён з багром, гэтак ладна

Адбірае бярвенні на зруб.

Хутка дах новай дранкай накрылі.

Ото ж радасці колькі было!

І ўлазіны ў хату зрабілі – 

Усё дзевер –куды ж без яго!

Так увосень Арыніны дзеці

Ў сваю хату-святліцу ўвайшлі.

І смяецца Марылька:

- З прыкметай!

Трэ каб Барыні ў хаце жылі!

19.03.21

         ЛЯ ВОГНІШЧА

Зараз Маня ў лясгасе працуе:

Лес цярэбіць, складае лаўжы.

А ўжо к вечару дзеўка не чуе

Рук і ног ад той працы заўжды.

Рукі Мані сякеру трымаюць

І арудуюць ёю, ды так, 

Што мужык, які спрыту не мае, 

Хваліць дзеўчыну:

             - Мань, ты мастак!

                                        - Сёння пятніца ўжо. На світанку

Сніцца сон мне чароўны такі:

Ля варот, што адчынены зранку,

Выйсці думала я да ракі.

Поле супраць. А там столькі кветак!
Сярод іх васількоў – мо загон.

А што значыць, як бачыш палетак?

Рая, любая, добры мой сон?

Рая замужам, разам працуюць.
Сны ўмее яна разгадаць.

                                        - Будуць сваты, бо кветачкі чуюць

І замуства. Ну што шчэ сказаць?

Сон на пятніцу – будзе ён праўдай.

А вароты адчынены? Вось…

Ведай, дзеўка:  выйдзеш ты  замуж,

А ў сям’і будзеш хутка ты госць.

На паляну мжчыны сышліся.

                                        - Ну, што, дзеўкі, абедаць пайшлі.

Вунь агонь раскладае ўжо Віця.

Смажце сала ўжо на кастры.

Рая тут жа ражончык трымае,

Сала садзіць на востры кіёк 

І паціху так апавядае.

Пачынае гаворку здалёк.

                                        - Даўно было тое: малою была, 

А  помню, як быццам бы сёння.

Частунак з насоўкі, што тата дастаў,

Я бачу, як быццам спрасоння.

А з Доўбінак тых, што ля лесу былі,

Дзе сена касіў і мой тата,

Мужчыны цяжкою хадою ішлі,

Стаміўшыся вельмі, дахаты.

У сумцы з мянташкай цяжкой для касы
Быў там для дзяцей пачастунак:

Скібачкі хлеба нам тата насіў.

                                        - Ад зайца, - казаў, - падарунак.

Тата пра зайца расказваць мастак,

Хоць ты пішы на паперы.

Можа й прыдумвае штосьці, ды так,

Што кожнаму слову паверыш.

Вось зайцы сушняк да кастра валакуць,

І той  не патухне ніколі.

А мамы-зайчыхі там хлеб свой пякуць,

Каб дзецям было ўсім даволі.

Я зайцаў  ля вогнішча бачыла так,

Як вас вось – нічога не ўразіць.

Адзін з іх кіёчак адрэжа ў кустах,

Каб потым сала падсмажыць.

А на кіёчку скрылёк аж пішчыць,

Калі над агнём тым трымае.

Сала над вогнішчам так верашчыць!
На хлеб яго тук выцякае.

Акрайчыкі, лустачкі, скібачкі – хлеб – 

Чым зайчык калісьці дзяліўся, - 

Адна з найважнейшых жыццёвых патрэб,

Што ўсе мы пранеслі з дзяцінства.

- Ой, Райка, так, мусіць, бывала  ва ўсіх,- 

Тут Віця касцёр папраўляе.

                                        - І носім цяпер мы дамоў для сваіх

Сыночкаў, што дома чакаюць.

- А мая гісторыя была ў гады вайны, - 

Федзя тут паціху пачынае.

                                        - Васямнаццаць стукнула, як ворагі былі.

Мяне ў камендатуру выклікаюць.

Мне прыбыць да Клічава вось праз гэты лес.

Ногі не ідуць – стаяць на месцы.
Нейк дапоўз ў паліцыю, на ганкі там узлез – 

Камень, як гара ляжыць на сэрцы.

Тут начальнік выскачыў, да сябе заве.
З дрыжыкамі я туды ўваходжу.

На руцэ з павязкаю, ды відаць, што злы – 

Ох, баяцца стаў я гэтай рожы!

                                        - Паліцаем будзеш! Ты раніцай прыйдзі!

Форму табе выдам і вінтоўку.

- Дзядзечка, прашу вас…           
                                         - Раз не хочаш ты,

Да немцаў едзь тады на адпрацоўку.

А калі надумаеш пайсці да партызан – 

Расстраляем тады кодла ваша!

Ты ідзі, падумай, бо рашаеш сам.

Раніцай прыходзь. Вось тут збірацца.

І задачу цяжкую я нясу дамоў,
Я  цягну свой боль да сваёй маці.

Можа, трэба мне ахвяраваць сабой?

Што рабіць, каб былі жывы ў хаце?

Мама слёзы выцерла і цягне да грудзей:

- Не трэба, сын, ісці да паліцаяў.

Каб не страляў ніколі, сынок, ты ў людзей,

Кроў не змываў ніколі з рук паганых.

Ну, будзеш ты ў Нямеччыне, і жыць – няхай не рай.

Я веру – будзеш некалі ты з намі.

А ў партызаны пойдзеш – то пастраляюць нас.

Рашэнне ты якое, сын, прымаеш?

Усю ноч варочаўся. Еду працаваць.

Бо гэтаму вучыла мяне маці.

Вось толькі хто падкажа, як маму падтрымаць?

Як застанецца без мяне ў хаце?

- То праўда твая: спуску б вам не далі.

Знішчалі ж усіх па-парадку..

Чаго ж мы сям’ёй у атрад перайшлі?

Тут голас падаў Мікалайчык.

Удвух у атрадзе спачатку былі:

Я і старэйшы мой Міша – 

Меншы памёр, калі быў  шчэ малы – 

А дзеці пасля падаліся.

Спакойна  спачатку  мы з Мішам жылі,

Выконвалі добра заданні.

Аксіння з дачушкамі хлеб нам пяклі.

А потым спакою не стане.

Як сталі фашыстаў кусаць часцяком – 

Яны пачалі агрызацца:

Па хатах хадзіць, выграбаць там дабро

І пра мужыкоў там пытацца.

А паліцаі да дзежкі ідуць,

Да той, дзе нам хлеб учынялі.
І, калі знойдуць,  -  усё забяруць,

І кухталёў шчэ падваляць.

Тут сувязны камандзіру данёс,

Што знішчаць і нашыя хаты.

Спешна выводзілі сем’і мы ў лес

З-пад носу нямецкіх салдатаў.

Маня і Надзя пры кухні былі,

Соня – часцей у шпіталі.

Меншы, Валодзя, у нас сувязны,

Аксіння тут хлеб выпякае.

- Ты, нам, Антоныч, раскажаш пазней.

Начальнік к мужчыне звярнуўся.

- Нельга на сплаве падводзіць людзей,– 

І кожны з нас устрапянуўся.

Тут рыхтавалі да сплаву ўвесь лес – 

Ішлі карабельныя сосны.

Іх тралявалі да рэчкі наўскес,

Усё, каб паспець да разводдзя.

Коні за тральшчыкаў добрых у нас.
На сані камель ускладаўся.

А конь паднатужваўся, вёз гэты воз,

Аж покуль і ў луг не ўпіраўся.

А ўжо там, на беразе, вяжуць з тых дрэў

Плыты, ды правераць, ці добра:

Бярвенне рассыпацца можа ў вадзе,

А што адзін сплаўшчык там зробіць?

Так сплаўны той лес і тралююць на луг.

Там Вольса яго прыпадыме.

Плыты яе водамі ўніз паплывуць

Да баржы, якая іх прыме.

       ЛАЗНЯ
                                         - У Марылькі сёння баня! – 

Толя абвяшчае.

                                         - Нам вады нанасіць зрання.

Журавель спявае.

- Там прыехаў сын Марыльчын
Аднекуль здалёку.

У бані хоча ён памыцца,

Выграцца з дарогі.
Па чарзе Васіль і Маня

Чэрпаюць вадзіцу,

Усе бочкі наліваюць,

Каб было чым мыцца.

Лазню ж як Сцяпан убачыў,

Дык расхваляваўся:

А на сценах крануў сажу –

Ледзьве не жагнаўся.

І бубніць, бубніць Сцяпане.

Аж тут бачыць: маці.

- Не пайду ў такую баню,

Лепш з гразёй зрастацца.

Маці выслухала сына,

Потым ціха кажа: 

- Як папарыш добра спіну,

Хвароба адляжа.

Дзед твой венікам дубовым

Раіў запасацца,

І з бярозы з лісцем новым

Любіў пахвастацца.

Тут, у лазні, нават роды

Адарка прымала.

- Тут здаровы дух заўсёды,- 

Так яна казала.

Не глядзі, што дзверы нізка,-
Галавой схіліся.

На палку, як будзе слізка,-

Вадой абаліся.

Прыкусіў язык сыночак, 

Сунецца памыцца.

Ля сцяны – парад там бочак

З халоднай  вадзіцай.

Тут Васіль шуфлём чапляе

Камень. Акуратна

Яго ў бочку апускае.
Вада толькі рада.

І ад радасці танцуе,

Выпрыгнуць гатова.

Так каменне ваду грэе – 

Камень тут аснова.

Нехта конаўкай для пары

Ілье на каменне.

І да столі бела хмара

Вырасла імгненна.

Венікі ў руках мужчынскіх

Дружна запрацуюць:

Целы сцёбаюць ўсіх чыста,

Розніцы не чуюць.

Шкельца пару не пускае,

Лазня сама нізка.

Добра венік сагравае – 

Цела будзе чыста.

Нават дзёгаць на каменні
Хваробы знішчае.

А з распаранага цела

Ліха ўсё ўцякае.

І Сцяпан пасля дзівіўся:

- Цела разамлела.

Як нанова нарадзіўся,

Глянь, як заскрыпела.
- Вунь, Сцяпан, на руцэ сажа

Да цябе прыстала.

- Ёсць ў мамы вада ў хаце.

Там яе нямала.
Лазня чорная такая:

Дым ідзе праз дзверы.

Печы вось яна не мае, 

А каменне грэе.

А калі хто ў хаце хворы – 

Топяць лазню часта.

І хвароба не паспее

Глыбока забрацца.

Летам саджалкі і рэчкі – 

Гэта астудзіцца.

А зімой папарыць косці – 

Трэба ў лазні мыцца!

              СВЯТЫ

- Цётка Мар'ечка, - прысталі
Да старой дзяўчаты.

- Добра ж мы папрацавалі – 

Раскажы пра святы.

Тут дзяўчаты памагалі 

Мар'ечцы жаць жыта.

Бабкі – вось іх намаганні.

Сядзяць цяпер ціха.

- У Паплавах святы  любяць, - 

Цётка пачынае.

 - І праходзяць яны кругам,

Як сонца гуляе.

Запаздала вясна трошкі,

Бавіцца дзе-небудзь.

Клікалі вясну за вёскай

На пагорку песняй.

Жаваронкаў мы чакалі,

Клікалі гуканнем.

Вясну яны абуджаюць

Ясным звонкім раннем.

Наша «гу-у-у-у»  гучна ляцела

Цераз усё поле.

Неслі к небу нас арэлі.

Радасці даволі. 

- Мар'ечка, ятровачка,  - 

Мовіла Арына.

- Праспявай вясняначку

Для нашых дзяўчынак.

А вы, дзеўкі, слухайце,
Паўтарайце словы – 

Двойчы паўтараюцца – 

Песні то  аснова.

Пелі мы вясняначкі 

Аж пакуль не сеяць.

Заспявай жа, Мар'ечка,

І парадуй дзевак.

- Ай, ну-це, ну-це, каровачкі,

Прамой дарожкай дамовачкі.

Ужо ж напіліся, наеліся.

Ідзіце дамоў, як цяліцы.

Нясіце малака падайніцы.

Што ў гаршочку – то пастушочку.

Што ў латушачцы – то пастушачцы.

Вольга Паўлава не ўцярпела:

- Праспяваем, бабанькі, і пра дзевак.

Заводзь, Мар'ечка, сваю песню.

І яе спявалі мы ўвесну.

- Дуб на дуброўку нахіліўся,
Ды з дуброўкаю пасварыўся:

- Не спадзявайся, дуброўка,

Сухога дуба адростачка,

Ні голлейка, ні карэннейка,

Ні каранёчка глыбокага,
Ні лісточка шарокага.

Не спадзявайся, мой татачка,
З чужога сяла нявехначкі:

Ёсць каля боку суседачка,

А ў суседа адна, адна.

То твая будзе нявехначка.

Яна будзе цябе таткам зваць.

Яна табе  будзе пасцельку слаць.

Пасцельку мякусеньку.

Назаве таткам вярнюсенька.

- А каго ж гэта ён запрыкмеціў? – 
Тут Марыльчына Вольга смяецца.

- Мы навучымся і гэтым песням.

- Чаму жніўная сумна пяецца?

Дуня Змітрава распавядае:

- Пры панах, калі жыта ўродзіць,

Жалі жнейкі ад самага рання,

Пакуль сонейка па небе ходзіць.

Плачуць жнейкі, галосяць у полі,

Дзетак кінулі што без нагляду,

Што ліхая жаночая доля.

І ніхто не дасць жнейкам парады.

Вось так песні з'явіліся з плачу, - 

І жанчына расказ свой спыняе.

- Раскажыце,  а як жа ўбачыць,

Калі сонца на небе іграе, -
Гэта просьба Ціхонавай Надзі

Ўспаміны жанок ускалыхнула.

Прыгадалі жанчыны папраўдзе,

На Купале як правілі гулі.

І наперабой, быццам дзеці,

Прыгадалі жанчыны нямала:

Пра агністую папараць-кветку,

Што недзе ў лясочку схавана.

- І касцёр мы ля рэчкі палілі,

І скакалі праз вогнішча тое.

 - Ох, і страшна, - смяецца Арына.

- Тое полымя выпаліць злое.

На Купалле таксама гадалі:

Хлопец з дзеўчынай прыгалі разам,

Рукі свае сашчаплялі,

Каб не разлучыцца ні разу.

Ды здаралася так, што іх рукі

Над агнём разляталіся ўбокі,

Бо агонь той – праўдзівая штука:

Не кахаеш – не трэба і скокі.

Ліда слухала, раптам запела:

- Ой, рана на Йвана.

Дзе Купала начавала?

Начавала ў чыстым полі.
Ой, рана на Йвана.

 - А я бачу, як цётка Адарка

Травы розныя ў лузе збірае. –

Гэта Ліда. – На Йвана-то  траўкі

Сілу найбольшую маюць.

Я аднойчы, якраз на Івана,

Ад кастра адышла - маладзіца.

Баба нейкая нешта цягая,
А ў руках у яе падайніца.

- То не нашая баба – чужая:

Нашы ўсе ў карагодзе там разам.

А яна так расу сабірае,

Як малако ўсіх каровак адразу, -
Так Рыгорава Феня тлумачыць.

- Ты чаму не крычала? То ж ведзьма!

- Не паспелі б яе вы пабачыць:

Праз хвіліну й разгледзець ўжо нельга.

- Ну, а папараць-кветку шукалі? – 

Галасок то Марыльчынай Вольгі.

- Ой, шукалі! Дык хіба ж ты знойдзеш?

І вянкі па рацэ мы пускалі, - 

Гэта Ліда, - шукалі так долю.

 - Вам, шаноўныя, трэба пабачыць

Адзін цуд, што бывае  ў свеце:

Сонца на ўсходзе як скача

На Йвана і на Вялікдзень.

Падымаецца сонца над лесам.

Толькі шэрасць там бачыш спачатку.

Потым – жоўценькая палоска,
І расце, быццам крылы ў чайкі.

Няма сонца, а шар, бы ў акенца,

Вісіць шэрага колеру, дзеўкі.

Паказаўся кавалачак сонца.

І расце. І расце неспадзеўкі.

Вось сярэдзінка сонца трывожыць,

Цалкам круг ужо свой паказала,

Цвёрда стала на сонцавых ножках.

А потым яно… заскакала.

Улева, управа, угору.

То шарам было, раз – і яйка.

Такія вось пераборы.

А потым – раз – і квадратна.

Месца мяняе, бы ў танцы,

Форму і колер мяняе.

То жоўтае, бы куранятка,
То цёмным, аранжавым стане.

І сонечка тое ігранне

Шчаслівыя бачаць заўсёды.

Чаму двойчы на год на світанні?

Такая загадка прыроды.

Ну, дзяўчаты, паслухалі – годзе.

Нам дадому пара ўсім збірацца.

Вунь каровачкі на падыходзе.

І дома пара ўжо ўпраўляцца.

26.03.21 – 27.03.21

ХРЭСЬБІНЫ

Як анёл, у бялюткім убранні,
Дзіця у мамы паспела заснуць.

І з сям'ёю  вялікай яднанне – 

Тройчы вакол стала абнясуць.

Пасля гэтага ўжо немаўлятка

Пераходзіць на рукі кумоў.

І вязуць кум з кумою дзіцятка

У цяркву. Пахрысціўшы – дамоў.

А кумоў дома стол ужо чакае.
Выбіралі іх сярод радні 

Ці сяброў. Самых лепшых пабралі:

Замяніць і бацькоў каб маглі.

Як здараецца штосьці з бацькамі,

Месца маці займае кума.

А кум будзе вучыць замест таты – 

Патрабуе так клятва сама.

Клятву кумкі давалі прад Богам

Калі трэба – настаўнікам быць.

І, як трэба,  - адправіць дарогай

У жыццё і ўсяму навучыць.

І вось зараз пачэснае  месца

За сталом тут займаюць кумок

І кума. А па цэнтру пачэсна

Павітуха, гліняны гаршчок.

Віншаванні бацькам – заслужылі.

Пажаданні дзіцяці – яно

Яшчэ болей сяброў парадніла.

Сёння ў цэнтры ўвагі – кумок.

За гаршчок ідзе торг вельмі бурна:
- Я за тры!

- А я болей дам – пяць!

- Я дзясятачку не пашкадую!

Куму ж нельга гаршчок уступаць.

А як госці ўсе грошы аддалі,

Кум накінуў рубель:

- Гаршчок мой!

Ды няўдала на стол яго ставіў:
- Трах! – і на чарапкі раскалоў.
То традыцыя ў вёсках такая:

Кум павінен гаршчок разбіваць.

А каб каша не вылятала,

Яго трэба ў вузельчык схаваць.

- З малаком, з мёдам бабка зварыла!

-  З круп прасяных варыла яна!

- Разамлела! Сапраўднае дзіва!

- Ох, і смачная каша была!

І ўсе госцейкі бабку хвалілі 
За выдатную страву яе.

Чарапочкі гасцям раздарылі,

Хто дзяцей ў сям'і шчэ не меў.

А сабраныя грошы – малому:
То дарункі ад многіх гасцей.

Трэба ж кума з кумою дадому

Везці праз магарыч іх часцей.

- Запрагом мы , запрагом

Ды дванаццаць валоў.

Павязём мы, павязём

Кума дамоў.

А кумок-галубок, 

Ён жа выпіць любя.

А кумок-галубок

Нам гарэлкі купя.

Запрагом мы, запрагом

Ды дванаццаць сабак.

Павязём мы, павязём

Кумочка ў кабак.

Магарыч за катанне як будзе – 

На калёсках паедзе пасля.

А то на баране і на людзях.

І зубатая маніць сама.

Тую ж песню і кумцы спявалі,

І чакала яе барана.

Вастразубая добра кусае.
Так што кумка рашала сама.

Барана сёння й бабку чакала.
Зубы вострыя ў неба глядзяць.

Бабка выкуп дае, і катаюць

На падушцы, запрогшыся так.

- Колькі разоў, бабка,

Колькі разоў, любка, 

У адведках была?

Сем разоў бабка,

Сем разоў любка

У адведках была.

Восьмы раз бабка,

Восьмы разок любка

За падаркам прыйшла.

Як запрагом мы, запрагом

Ды дванаццаць канёў.

Павязём мы бабку,

Павязём мы любку

Павязём мы дамоў.

Наша бабка, наша любка

Ды выпіць любя.

Наша бабка, наша любка

Гарэлачкі купя.

Пасадзіў бабку, пасадзіў любку  

Ды на самым куце.
Калі бабка падап'е – 

Кумок дамоў завязе.

15.04.21
КАЛЫСКА

- А я ўчора ў Ніны, суседкі, была.

- І як, падрасла іх Святлана?

- Расце прыгажуня, расце на дражджах.
Чарнюсенькая, як і мама.

Абняўшыся, мама з дачкою сядзяць

І ціха гаворку заводзяць.

- Чаму, мама, у люльку кладуць немаўлят? – 

Вачэй Галя з маці не зводзіць.

- Як нарадзілася ты,  Міша, брат,
Мяне ўсё пытаннямі мучыў, - 

Кажа Матруна. - Распытваў падрад

Пра ўсё, што трапляла на вочы.

- І мне раскажы, і я ведаць хачу. – 

Галіна матулю цалуе.

- Ты мне раскажы, а я ўжо памаўчу.

Пра ўсё раскажы, я ж пачую.

- Дзе немаўлятка – калыска вісіць.

Ці люлькай, ці зыбкай празвалі.

Да бэлькі надзейна кручок увабіт.

На почапкі люльку чаплялі.

У люльцы вяровачку бачыла? Не?

Каб мама магла дацягнуцца.

Дзіцятка закрэкча – матуля кране,

І люлька магла калыхнуцца.

А люлька маленькая, быццам бы кош.
Утульнае месца, хто слухаў.

Як у жывоціку ў мамы – усё ёсць – 

Калышацца ў такт яе рухаў.

Сюды клалі лялечку шчэ да цябе,

Яе спавівалкай празвалі.

Ты шчэ не радзілася, а ўжо табе

Дух дрэнны з калыскі прагналі.

І полаг завешвалі, каб немаўля

Не бачыў хто і не сурочыў.

Дзіця не паказвалі нават сябрам,

Бо ў кожнага розныя вочы.

Бо як хто зірне, то дзіцятка ў той час
Рэзка заходзіцца плачам.

І марна дзіцятка тады суцяшаць:

Сурочыў вось нехта няйначай.

Тады йдзе ў ход і жаночы прыпол:

Ім немаўля праціралі,

І абціралі святою вадой,

І лялечку ў люлечку клалі.

- А лялька?

- То першая цацка твая.

Яна да таго ж і бяспечна.

Іголкай не шыла, скруціла ў руках.

І скруткай яна шчэ завецца.

Кавалкі тканіны, што ў ляльцы там ёсць,

Бабуліны, татавы рэчы

І тых, хто любіў цябе і бярог,

А рэчы не лезуць на плечы.

Дзіця падрастае, пасцельку тады

Бліжэй да падлогі спускаюць.

Катанка не дасць, не наробіць бяды,

Дзіцятка не выпадзе – знаю.

На палазочках калыска стаіць,
Люляюць яе за пачопку.

О, колькі гісторый жартоўных пра іх

Расказвала мне твая цётка!

- Калі можаш, пакатай

Ты, Васіль, катанку.

Ваня сёння дрэнна спаў –

Не спала да ранку.

Дае жонка для рукі

Матузочак з ложка.

Сама ў сені і – кулік – 

Падрамаць хоць трошкі.

Колькі там хвілін прайшло – 

Не помніць жанчына.

Колькі сілы ў яго – 

Зайшоўся хлапчына.

Васілёчак яе спіць:

Песня калыхала.

А катанка вунь стаіць.

Лямка й тая ўпала.

Толькі маці падышла – 

Дзіця рукі цягне:
Калышы ўжо сама – 

Мяне не падманеш.

Ішоў час, а крук памагае й цяпер.
Бо ён хадункі там трымае.

О, добрая штука, дачушка, павер,

Бо рукі яна вызваляе.

Па кругу ты бегала хуценька так.
А стомішся – віснеш на рукі.

Бывала, што ўзад адпаўзала, як рак.

Была вось такою навука.

У стойцы стаяла – любіла стаяць.
Пагэтаму трэба старацца.

А першы крок – пута пара разразаць,

Каб хадзіць па жыцці не баяцца.

- Ой,  мамачка, бачу: хата, аконца,

І я там, зусім шчэ малая.

На падакенку сяджу, бліжэй к сонцу,

А ногі на лаве трымаю.

Адкуль у той момант з'явілася сіла?

Напэўна, то Бог мне падкінуў.

Ножкі павольненька  з лавы спусціла –
І першы крок свой зрабіла.

Як бы на яве я бачу дагэтуль,

Як тата разрэзаў мне пута.

Каб ножачкі шпарка хадзілі па свеце,

Ці босая я, ці абута.

- Так, пута – нябачная нітка,

Што ножкі трымае штосілы.

Дык трэба, каб пута парвалася, знікла,

Каб дзеці спакойна хадзілі.

- Ой, мама, скажы мне, як ты калыхала,

Якую ты песню маленькай спявала?

- Пайшоў коцік на таржок,

Купіў Гальцы піражок.

Ці самому есці, 

Ці Гальцы прынесці.

А і сам раз укушу,

І Галінцы прынясу.
11.02.21 – 12.02.21
СМЯРОТНАЯ СУКЕНАЧКА
· Маня, скажы мне, -  на працу йдучы,
Вольга сяброўку пытае,

                                        - На плацці тваім скрозь цвітуць васількі.

             Табе кветкі хто вышывае?

                                        - Сукенка святочная – мой абярэг.

А васількі – гэта сімвал

Жыцця і здароўя – усё ён збярэ

У кветцы, якая мне міла.

Ты, пэўна, помніш: малыя былі,
Як тыф высякаў па паўвёскі.

Тады я хварэла, гарэла ў агні.

Не лепшала доўга ні трошкі.

І доктарка быў. На мяне паглядзеў:

- Яна не жылец. Мо… дзве ночы.

А баба Адарка сказала:

- Паспей

За суткі сшыць Мані сарочку.

І ведай, Арына, - не толькі пашыць,
А трэба яе шчэ аздобіць.

І нешта рабіла са мной, да душы

Не помню: была непрытомнай.

Лянок саматканы матуля ўзяла,

А вочы туман засцілае.

Сарочку пашыла – скуль сіла была?

На слёзы ж і права не мае.

Па беламу полю растуць васількі,

Разбегліся, быццам бы ў жыце.

Пра смерць думкі гоніць, яны не з рукі.

Мо тыф васілёчкаў збаіцца?

А мама малітву іголкай пляла.
Я ведаю: маці казала.

Да Бога ішлі яны аж ад стала,

Як кветкі яна вышывала.

І словы малітвы ад сэрца ішлі
Час доўгі, пакуль працавала:

Ліст – каб здаровыя дзеці пайшлі,

Другі – каб дачка ачуняла.

Ну вось, і апошні пялёстак ажыў.
Абраз зберагае сукенку.

Мой роцік маленькі вады папрасіў.

                                        - Ачнулася, - чую,- паненка.

Так мама мне шыла сукенку ў труну,

Смяротную, значыць, сукенку.
· А  баба Адарка?
· Сама не пайму.

Вярнула і ўсё! З таго свету!

Я некалі, помніш, казала даўно,

Што тройчы яна памагала?

І гэта ўжо трэці раз, дзеўка, было,
Сарочку як шыць загадала.

А лён, васількі берагуць скрозь мяне.
І кветкі сама вышываю.

Хай чорная хмара ўсіх абміне!

Раблю вышыванкі, бо знаю.

І да Вяліканца кожны гадок

Шыць буду я дочкам сукенкі:

Дала, як ачнулася, маме зарок,

Каб ратаваць іх ад смерці.

Узор беларускі – найперш васількі.

А зоркі – то новы малюнак.

І выйдзе чароўны узор з-пад рукі

Дачушкам ад мамачкі любай.

10.04.21

СВЯТА БУСЛОЎ
Дабравешчанне – слаўнае свята –

Дзень прылёту дадому буслоў.

І на крылах нясуць яны шчасце.
Буслаў дом вунь на хаце гатоў.
І буслянкі на хаце не бураць:

Асцярожна здымаюць, калі

Страху крыюць, бо ведаюць людзі:

Гняздо – шчасце рукамі бурыць.

Бусел – гордая птушка і злая.
Ногі птушкі – агонь і вада.

Калі помсціць – агонь пасылае,

Спапяліць хату можа датла.

Дагадзіць людзі буслу хацелі,
Каб прынёс ён з сабой дабрабыт.

А ў люльцы – малому пасцелю:

Немаўлят ён падкідваць прывык.

І сухарыкі – лапы бусловы – 

Выпякалі ў Паплавах калісь.
А на вуліцы моўчкі, без слова,

Углядаліся зорка ўвысь.

А калі бачыш птушку высока,

Шчасце будзе ісці круглы год.

І  звяртаюцца:

- Бусел-калода,

Будзе заўтра пагода ці дождж?.

Прылёт бусла – надвор’е наперад:
Бо такое ж і на Вялікдзень.

За буслянкай глядзяць і наўперад:
Буслянятак гадуе ці не?

У год сыты бывае чатыры.

А ў галодны – зноў яйка ляціць.

Бусел-бацька іх столькі пакіне,

Колькі зможа іх сам пракарміць.

Буслянят іншы раз выкідае.
Спрабавалі ў гняздзечка падняць,

Ды нічога не памагае:

На зямлю ж усё роўна ляцяць.

                                        - Кажуць, злы бусел ад пакарання.

                                        - У буслаў дзень дзеўкі кос не плятуць.

                                        - Гаспадыня браць венік не стане.

                                        - А сухарыкі-лапы ядуць.

Так гутараць на ўзвышшы паплаўцы
І на сіняе неба глядзяць.

- Вунь туды, ды на поўдзень, вы гляньце!

Ляцяць, буслікі! К дому ляцяць! – 

Першым Грыша Дывыдаў заўважыў.
- А чаму ж у буслоў такі нос?
- Тэкля знае, яна нам раскажа.

Угаворым старую мы ўсё ж.

Пачала баба Тэкля здалёку:
- Як зямельку ствараў нашу Бог,

Надакучылі гады ля боку,

У мяшок іх сабраў, далібог.

Мужыку мех на плечы ўскінуў,

Папрасіў іх занесці туды,

Дзе не будуць ні джаліць скаціну

І людзям не наробяць бяды.

Ды цікаўны мужык не ўтрымаўся:

Развязаў мех, за спінай што быў.

Гадаў бачыць – пабег, бо спужаўся:
- А-яй-яй! А што ж я нарабіў!

Толькі позна – яны распаўзліся,
Пахаваліся – іх не злавіць.
· Птушкай, - кажа Бог, - ператварыся.
- Буслам, - кажа, - табе трэба быць.

Збірай гадаў сям’ёю і помні:

Пакаранне табе на твой век.

Нос дарую табе вельмі доўгі,

Каб ты ведаў, што ты чалавек.

Так і ходзіць той бусел насаты.
І калыскамі доўжыць свой век.
Не ляціць ён далёка ад хаты:

Пэўна, помніць, што ён чалавек.

Пра бусла прабабуля казала.

Васілёк – імя чула буслу.

А зямелька ўсю зімачку спала.

Адыходзіць яна ада сну.

А як бусел укіне насенне,
То расада узыдзе, як лес.

І капуста такая паспее – 

На ўсю ты сямейку збярэш.

06.04.21
                             РУЧНІКІ

Ваша вялікасць! Вы – ручнікі!

Вам пакланяюцца нізка.

Белыя вытканы ў два-тры ніты.

Ёсць сярод вас серабрыстыя.

Утылітарны – практычны ручнік – 

Трэба сям’ёй карыстацца.

Ён уціральнік, да назвы прывык.

А можа ўцірач называцца.

Вісіць уціральнік вунь на цвіку.
А побач – трапкач трохі меншы.

Ім пападала, як лез пад руку,
У ім жа абед трэба несці.

Скарач, пацірач і трапкач – вось яго

На лузе і ў полі чакалі.

Кране ручнік тата, а пах і з яго

На ўсё наваколле паваліць.

Капуста ці боршч ў трапкачы ў спарышы, 

І бульбачка з мясам ці каша.

І наясіся тады ад душы,

Бо каша – то сілачка наша.

А колькі ж вас трэба, мае ручнікі,
Правесці каб тое ж вяселле!

На кроснах сатканыя, з лёгкай рукі
Каханых праз арку сустрэлі.

Падножны ручнік у царкве трэба слаць.
Каханыя – на светлым полі.

Па самаму цэнтру ім трэба стаяць,

Шчаслівая каб была доля.

І на вяселлі ўсе славяць цябе,
Падножны, для хлопца і дзеўкі,

Бо стаць на ручнік – то быць верным табе

Жыццё ўсё да самае смерці.

- Туман ярам, туман даліною.
За туманам нічога не відна.

Толькі відна дуба зелянога.

Пад тым дубам крыніца стаяла.

 З той крыніцы дзеўка воду брала.

Упусціла залато калечка.

Забалела казакова сэрца.

· А хто ж тое калечка дастане,

Той са мною на рушнічок стане.

Адазваўся казак маладзенькі.

· А я ж тваё калечка дастану.

 Я ж з табою на рушнічок стану.

А з храма выходзячы, там за сабой

Цягне ручнік маладая:

Сяброўкі каб замуж адна за адной

Ішлі – так яна ім жадае.

Пасля хлеб ды соль на ручнік пакладуць

І маладых сустракаюць.

І хлеб паспытаюць, у соль памакнуць,

Па чарцы пасля наліваюць.

І цераз плячо льюць гарэлку тады,

Каб з ёю пайшлі ўсе напасці.
І чарачкі б’юцца ад рук маладых,

Было каб сямейнае шчасце.

І на вяселлі сватоў абвязаць – 
Нявеста іх так выдзяляе.

Дзяжу каб накрыць і малога прыняць – 

Шмат прызначэнняў ён мае.

І калі ў свата ручнік прападзе – 
Трэба тады не скупіцца.

Даць магарыч ці цукерак – як дзе – 

І зніклы ручнік вараціцца.

Шаноўных гасцей сустракае хлеб-соль.
На ручніку іх падносяць.

І павітусе, бабцы сваёй,

Выцерці рукі прыносяць.

У хаце  ручнік – на чырвоным куце,

Набожнік яго называлі.

Ці наабразнік, накутнік – як дзе – 

Бажніцу, абраз накрывае.

І рамкі выглядваюць з-пад ручніка –

Ручнік так радню ўсю яднае.

Аброчныя ў храмы нясуць, як бяда:
Хваробы ручнік адганяе.

І як эпідэмія ці вайна там,
Ці засуха здарыцца – скажуць –

Жанчыны нясуць ручнікі Богу ў дар 

І на крыжы іх павяжуць.

Калі хто памёр, калі гора прыйшло –
Ручнік пры жалобе павінен

Выручыць тут, бо ніяк без яго – 

У ямку спусціць дамавіну.

На могілках і ля дарог – скрозь крыжы.

І тут ручнікам абавязак.

Ідуць ручнікі з намі так па жыцці,

Бо імі то стрэнуць, абвяжуць.

А шэрыя – тыя ў лазню ідуць:

Добра масіруюць спіну.

На росы іх сцелюць, у жлукты кладуць – 

Заліць на сяле – не навіна.

А попел ад жлукты вада забярэ,

І пранік на дошчачцы гладзіць.

Качалкі на лаве або на стале

Маршчынкі на ім ўсе разгладзяць.

А калі трэба, то й прас на вуглях

На ручніку патанцуе:

То полечку скача, то кракавяк,

Спакойна пасля завальсуе.

А вуглі як тухнуць, то дзеўка пасля,
Бывае, што з прасам закружыць.

Вуглі разгараюцца – у шчэлкі глядзяць.

І ручнічок прас палюбіць.

А як цёплы прас не любіць, вось скажы?

Бакі ён гарачыя мае, 
А нізам шлыкоча так ад душы
І ў шчэлкі вуглямі міргае.

Часцей жа ручнік сам аздоблены так:

Раз ткалі, то ткалі з узорам.

Або вышывалі – мярэжка ці гафт 
Вядуць пераклічку з падзорам.

І процяг, і гладзь, нават і ланцужок,

І крыжык ручнік упрыгожаць.

А на вясельным – там птушкі радком –

Шчасце яны нам памножаць.
І як адзенне ідуць ручнікі.

Убор завязаць – налаўчыцца.

І наміткай клічуць убор галаўны. 
Намотваць жа трэба вучыцца.

А намітка шыю схавае сабой – 

Прыгожую шыйку прыкрые.

І косы пад ёю ідуць на спакой.

А тварык жаночы адкрые.

А прыгажосць – то канцы ручніка.

Звісаюць яны асцярожна.

І вышыўка там ці карункі – рука

Майстрыхі – любуецца кожны.

Вышыўка скажа: каханне ёсць? Не?

Птушка куды паглядае?

Галоўку звярнула – каханне міне,

А клювік да клюва – кахае.

Пра род ручнік скажа, як дрэва на ім:

Раскажуць галінкі, лісточкі.

Уверх пацягнуліся – значыць, жывы.

Лісточкі – сыны або дочкі.

Карункі, махры, матузы – прыгажосць.
Аздоба канцы завяршае.

А сіла нячыстая лезе, як вош,

У хату, зараза такая.

А каб не забралася па ручніках,
То іх моцна скруцяць ў сувоі.

І так паспрабуе нячысцік, і сяк –

І пакідае ў спакоі.

Праходзяць стагоддзі, жывуць ручнікі.

Іх берагуць пакаленні.

Каханых злучаюць і просяць рукі – 

Такія людскія тварэнні.

У песнях пяецца пра ручнікі.

Ручнік ёсць – і будзе каханне.

І з ручніковае лёгкай рукі

У хлопца з дзяўчынай яднанне.
- У суботу Янка ехаў ля ракі 

Пад вярбой Алёна мыла рушнікі.
- Пакажы Алёна, броду земляку.

Дзе тут пераехаць на кані раку?
- Адчапіся, хлопец, едзь абы-куды.

Не муці мне толькі чыстае вады.

У маркоце Янка галавой панік.

Упусціла дзеўка беленькі рушнік.

Янка, мой саколік, памажы хутчэй:

Вось плыве-знікае рушнічок з вачэй.

- Любая Алёна, я ж вады баюсь.

Пацалуй спачатку, бо я ўтаплюсь.

Супыніўся гнеды пад вярбой густой.

Цалаваў Алёну Янка над вадой.

Стала ціха-ціха на ўсёй зямлі.

Па рацэ далёка рушнікі плылі.

А калі прыгледзецца да ручнікоў – 
На кожным асобая пража.

То вытканы аж у дванаццаць нітоў –

Іх перапляценне падкажа.

То кужаль адбелены ці суравы,

Ці кужаль сябруюць з бавоўнай,

Ці шоўк каляровы ў сябры запрасіць

Раптам захоча бавоўна.

Або паглядзець – элементы там скрозь
Чаргуюцца, як па заказу: 

Кругі, ці акенцы, ці зоркі там ёсць,

Ці дымкі, імгліцы пакажа.

Легенда ў свеце такая жыве.
Ішоў чалавек па дарозе.

І забаранілі на дом свой глядзець,

Бо соллю ён стаць тут жа можа.

Не сцерпеў мужчына, на дом паглядзеў:

Там мама стаіць ля аконца.
А перад вачамі – бацькоўскі надзел.

З усмешкай пайшоў ён на сонца.

Хто знае мінулае продкаў сваіх,

Падтрымку ён іх адчувае.

І чалавеку наперад ісці

Лягчэй – родны кут памагае.

Адыграла ўжо сонейка ў небе.
Бачыць кожны  ігранне не мог:

Вось Васіль у Бацэвічы ездзіў,

З Асіповіч вярнуўся Змітрок.

Пабывалі далёка ў храме – 
Свой згарэў быў калісьці даўно – 

Везлі яйкі свяціць фарбаваны,

Кулічы, ну і соль заадно.

А вось большасць у храм не трапляла:

На стол булку ўсе клалі парой,

У сальнічку і соль насыпалі.

Яйкі дома крапілі вадой.

І вось мыюцца ў яйку дзяўчаты,
Каб прыгожымі лета ўсё быць.

Тады выдумак – край непачаты,

Куды ж яйкі ў ваду апусціць.

Каляровыя, быццам з карцінкі:
Сон-трава – яйкам сінімі стаць.

У чырвоныя розных адценняў

Цыбулеўнік памог фарбаваць.

Узяла Галя яйка з латушкі,
Апусціла  ў кварту яго.
- Вось, румяная будзе дачушка, - 

Паліваючы, кажа Платон.

Тут і Міша падскочыў: 
- Мне можна?

І Платон палівае яму.

І на рукі ліе асцярожна:

- Для каго прыгажосць – не пайму.
- Пазнаёмлю, зіма хай настане. 
- О, мой сын, яшчэ дзед мой казаў:
- Не спячэш блін з прыгожага твару – 

Хай прыгожая будзе душа.

Цалаваліся тройчы – вядома,
Што сягодня Хрыстос уваскрос.

А маленькія дзетачкі дома 
У біткі нагуляюцца скрозь.

Для біткоў – яйка моцнае, тата –

То мацак – дзецям сам выбіраў.

І вучыў, куды біць, каб без траты 

Кожны яйкам сваім выйграваў.

А тым часам і стол накрываўся.

Яйка сёння – з галоўнейшых страў.

Ім і нашчыцца трэба спачатку –

Тым, што сёння сам Бог нам паслаў. 

Гаспадар прачытае малітву,

І “Амінь” прагучыць ад яго – 

Можна нашчыцца яйкам і выпіць,

Закусіць  - дастаткова ўсяго.

А моладзь, пад’еўшы, нясе латачок

Сасновы або з кары дуба.

І яйкі ў кішэнях, за пазухай ёсць – 

Іх гульні глядзець ох як люба!

Латок на пагорачку роўна стаіць:

Каменьчыкі роўна трымаюць.

Коціць вунь Вацік, Воргішаў сын,

За ім і Мікітава Галя.

Дзюбатае яйка ўбок павядзе,
А круглыя прама імчацца.

Глядзяць: як наступнае ўбок пападзе –

То з яйкам пара развітацца.

Запазуха поўна і поўны жывот – 

А ў другога кішэня пустая.

Бо на Вяліканца так кожны год – 

Такая вось песня старая.
- А мы ў валачобныя! З намі йдзяце?

Міша Кузьміч запрашае.

І на поўны грудзі ў святочны дзень

Песню сваю пачынае.
- Валачобнікі валачыліся.
Хрыстос васкрос, сын Божы.

А ў  лужыну паваліліся.

А ўсе ж яны памачыліся.

А ў Мішачкі папрасіліся.

А ты, Мішачка, добры быў.

Нас у хатачку ты пусціў.

А ў хатачцы насушыліся.

Хрыстос васкрос, сын Божы.

Ідуць і спяваюць па вуліцы скрозь.

А Міша Платонаў шчэ ў хаце.

- Мы зойдзем у хату: у яго ж дзеўка ёсць.

Глядзіш, і адораць багата.
- На Вяліканца да на першы дзень.
Хрыстос васкрос, сын Божы.

А на кладачцы да на гібенькай.

Там дзяўчына кубкі мыла.

Яна мыла, перамывала.

Шаўковай хусцінкай перацірала.
- Ой, вы, малойцы, маладыя хлопцы,

Ой, вы закіньце сеці на быстрыя рэкі.

Закінулі сеці на быстрыя рэкі.

Не спаймалі рыбу, а спаймалі шчуку.

Шчупак пару мае, весела гуляе.

Хрыстос васкрос, сын Божы.
І чуе Матруна, што сыну пяюць.
Нясе валачобнікам кошык:

Куліч, каўбаса, яйкі – слінкі цякуць –

І самагоначкі трошкі.

А ў валачобных – адны  юнакі.

Падлеткі йдуць  следам – вучыцца.
Дзяўчатам ісці па сялу не з рукі.
А хлопцам жа трэба жаніцца.

І ў кожнай у вёсачцы гулі ідуць – 

Ідуць валачобныя гулі.

Да хаты падыдуць і песні пяюць,
Каб гаспадары іх пачулі.
- Ішлі гулі валачобныя.

Хрыстос васкрос, сын Божы.

Валачобныя – людзі добрыя.

Валачыліся, памачыліся.

І ў гэту ж хвіліначку песні гучаць:

У Паплавах пяе Слепяцішча.

Прыйшоў гурт хлапячы Ціхона ўслаўляць.

Іх песня гучыць урачыста.

- Валачыліся, памачыліся.

Хрыстос васкрос, сын Божы

- А куды ж нам зайсці? 

- К пану Ціхону.
- А ці дома, дома, пане Ціхоне?
- Хоць жа ён дома да не кажацца.

Ці ў сваёй каморцы прыбіраецца?

Казловы боты на ножачкі.
Баброву шапку на галовачку.

Як прыбраўся й абазваўся.

Яго падвор’е камяное.

Падваротніца – рыб’я костачка.

Хрыстос васкрос, сын Божы.

І лубку гасцінцаў нясе гаспадар,
А там пачастунак святочны,
І соты з мядком – гэта пчолачак дар,

Гарэлачка ў пляшцы булькоча.

Ідзе і ідзе валачобнікаў гурт.

І новыя песні ля хаты.

Гаспадароў там пахваляць, а тут

Пяюць песні хлопцам, дзяўчатам.
- У лесе, у лесе да на верасе.
Хрыстос васкрос, сын Божы.

Там Васілька ды каня пасе.

Яго дзевачка ды абед нясе.
- Сядзьма, Васілька, да паабедайма.

Да паабедаўшы, скажу табе слова.

Слова вернае, слова дзіўнае.

Чаму, Васілька, ты не жэнішся?

- А як жа маю да жаніцеся?

Шчэ ж мая дзеўка не радзілася.
Хоць радзілася, шчэ ж не прала.

Хоць жа прала, шчэ ж не ткала. 

Хоць жа ткала, шчэ ж не бяліла.

Хоць бяліла, шчэ ж не пашыла.

Хрыстос васкрос, сын Божы.

На Вяліканца да на першы дзень.

Хрыстос васкрос, сын Божы.

Із-пад лесіку, із-пад цёмнага.

Ішла хмара хмара цёмная.

Тудой ішло два малойчыкі.

Два бялявыя, два кучаравыя.

Яны ішлі пабраніліся.

За адну дзявіцу пасварыліся.

Каму дзевіца ды дастанецца.
Ці бяляваму, ці кучараваму.

Каму дзевіца –той любіць будзе.

Каму кудзеркі – той часаць будзе.

Хрыстос васкрос, сын Божы.
- О, новыя песні прыгожа гучаць!.
Галоўныя словы паўтораў?

- А песні-загадкі ты ўмееш спяваць?

Ты з намі спрабуй, значыць, хорам.
- На Вяліканца да на першы дзень.
Хрыстос васкрос, сын Божы.

Ішла дзеўка воду набіраці.

Сустрэліся тры малойцы.

Тры малойцы, маладыя хлопцы.
- Куды ідзеш, малада дзяўчына?
             - Вады мыцца, а віна напіцца.

             - Загадаем табе сем загадак.

Калі адгадаеш – нашай будзеш.

А не адгадаеш – пойдзеш ў чужыя людзі.

- А што бяжыць без повада?

- А  што расце без кораня?
- А што гарыць без полымя?

- А што чорна не чарнючы?

- А што бела не бялючы?

- А што блішчыць не ззяючы?

- А што міла не маючы.

Адказала дзеўка малойцам:
· Камень расце без кораня.
Вада бяжыць без повада.

· Зара гарыць без полымя.

· Чорны воран не чарнючы.

· Белы лебедзь не бялючы.

· Месяц  блішчыць не ззяючы.

· Дзеўка міла не маючы.

А песні цяпер каля цэнтра гучаць
Ля хаты Арынінай Мані.

І новыя словы вядуць да разваг:

Дзяўчына ж каханага мае.
- У лесе, у лесе да на верасе.

Хрыстос васкрос, сын Божы.

Ой, дзевачка там ваду нясе.

Ой, вадзіца сплеханулася.

Ой, дзевачка ды злякнулася.

-  Стой, вадзіца, не спляхайся.

Стой, дзевачка, не злякайся.

Быць табе за мною

З вумнай галавою

З русаю касою.

Хрыстос васкрос, сын Божы.

А моладзь вячэрала гуртам пасля:

У іх ежа амаль з кожнай хаты.

І песні, і жарты да ночы гучаць.

Вялікдзень – такое вось свята.
· Бабуля, напомні мне: пост і ўсё?
· Апошні быў тыдзень цяжэйшы.

Ды справы нахлынулі – столькі прыйшло!

Не было калі нават прысесці.

У чысты чацвер, помніш, чысцілі мы,

І шкрэблі, і хату памылі.

Бялізну змянілі, і двор падмялі,

І грэшныя плоці абмылі.

У Цёмную пятніцу Бога гнявіць

Ішлі твае бацька ды з дзедам,

Карасікаў пашанцавала злавіць.

І шчупачок на патэльні.

Субота ўжо Красная – то для жанчын.

Вось тут і пакажуць уменне:

І страў нагатуюць, што конь ні адзін

За раз не звязе іх найменне.

А печ не паліла ты сёння чаму? – 
Малы  ўнук бабулю пытае.
- Бо свята, унучык, паліць ні к чаму.

А есці ж вунь колькі – хапае.

- Ага, ежа смачная сёння ва ўсіх:
У нас і ў бабулі Арыны – 

І яйка, і мяска, і булка, куліч…

Ой, колькі ж вы наварылі!
Прайшоў Белы тыдзень, і скончыўся пост.
Сцяпан ужо мог разгавецца:
- У кожнай у хатачцы сёння я госць!

Не скажуць: - Ну, вось, ён прыпрэцца!

З Вяліканнем разам і праца ідзе,
Вялікая праца на полі.
А свята святкуюць усе кожны дзень:

Наперадзе – два – і даволі.

Сягодня ўнучыкі к бабцы ішлі, 

У хустачках неслі гасцінцы.

А як да бабулі ў хату зайшлі:

- Хрыстос уваскрос! – як вучылі.

- Ой, сапраўды, мае ўнукі, васкрос! – 

Бабуля цалуе ўнукаў.

І яйкі дае, і куліч, каб падрос.

- Вам дзякуй! – вось гэта навука!

А ў панядзелак прыходзяць кумы – 

І будзе для іх частаванне.

Для кумачкі новы рэцэпт вось знайшлі:
Да вечара зноў жа гулянне.

І кумка пахваліць прыгожы пакой,

Узор на сурвэтках разгледзіць,
Падзоры на ложках, падушак гарой – 

Усё яе вока ўгледзіць.

А дзень стаў вялікім, і радасна так,

І сонейка лета чакае.

- Ой, булкі! Прыгожа, і смачна, відаць.

Скажы, а ты з чым выпякала?

Булкі замешвала я на дражджах,

Туды малако дабаўляла.

У цёплае месца паставіла. Так.

Сурвэткай льняной накрывала.

Муку трэба добра было прасяваць,

Каб цеста было без камочкаў.

І абавязкова туды дабаўляць

Настрою, любові патрошкі.

Вымешвала цеста, калі падышло.

Мясіла – тут не да спакою.

Бо трэба ж пачуць, калі шчоўкне яно,

Як бурбалкі пусціць на волю.

Як з булкамі возішся, нельга тады,

Павер мне, ніколі сварыцца,

Бо цеста ж жывое, не церпіць бяды.
І моцнай гаворкі баіцца.

У алюміневых місках – у печ

Ці ў самы дух – у паліванках.

І булкі, глядзі, не павінны згарэць.

З рызынкамі, з макам і з такам.
- А як жа праверыць:гатова ці не?
- Тады на руку кладзі. Умова:

І тут, ля запясця, бі па руцэ – 

Як прыгае, значыць, гатова.
- Ой, колькі цікавага ўведала я!  
А дзе ж мужыкі? Кураць, пэўна?

- Ну так, самасадкі вунь круцяць сядзяць.

А як валачобныя? Пелі?

Пыталася ў сына, - тут кажа яна.
- Ці жаднічаў хто ў валачобных?
Не пелі нікому пра вока, казаў.
Напомні мне, Волечка, словы.

- Не  дасі каўбасы – павылазяць валасы.

Хрыстос васкрос, сын Божы.
Не дасі кока – вылезе вока.

Не дасі яечка – здохне авечка.

То добрыя людзі ў Паплавах жывуць,

Частуюць заўсёды ад сэрца

-А калі, кумка, каня вам даюць?

Калі ж гэта будзеце сеяць?
-  Дык пойдзем жа, кумачка, мы да мужчын.

Яны вунь на прызбе гамоняць.
- Кумок, вясна. позняя. Сеяць ёсць чым.

Калгасны араць будзе конік.

Чакаюць сяляне сваёй пасяўной.

Цяпер жа ідуць тры дні свята.

Пакуль жа на поле ніхто ні нагой.

Пасля папрацуюць заўзята.

У сераду сеяць – ой, Бог баронь!

Можа ўсё градам змяцеліць!

Бо сераду ж і завуць Градавой.

Чацвер – свята мяртвых. Не сеюць.

І дабравешчанскі дзень – то благі.
Як кажуць, ён не для пасеву.

А конь застаяўся, і маняць плугі.

Правадная нядзеля – не сеюць.

Як тыдзень Вяліканца – час выбіраць:

Ці сеяць парой, калі раюць.

А не – дык пазней, пасля ўсіх засявай.

- Хадзем, кумкі, шклянкі чакаюць

І на дзень трэці – ізноў па гасцях –

Адведаць радню трэ старацца.

На дзень на дзявяты – старых памінаць.

На Раданіцу ўсім страчацца.

Той дзень памінальны завецца паўсяк:

І Радаўніцай называюць,
І Радуніцай – то мясцовасці знак.

Магілкі сваіх прыбіраюць.

У абед каб да родных памерлых паспець,

Папрацаваць трэба ўранні.

Араць, калі трэба, ці сеяць,

А танцаваць на змярканні.

На могілкі чынна ішлі ўсёй сям’ёй.

Сюды, на ўскрай лесу - паплаўцы.
А маркаўцы – аж ў Стаялы з раднёй:

Да могілак трэба ж дабрацца.

І смецце прыбралі – збіралася ж год.

Абрусам магілкі заслалі.

І закусь на іх – неслі без перашкод – 

У латушках патроху стаўлялі.

Гарэлка была – адна шклянка на ўсіх.

Магіла чакала тры кроплі.

А потым – па кругу – ад самых старых

І да маладых яна дойдзе.

І шклянка збірала, яднала ўвесь род.

А потым былі ўспаміны.

Пра тых, хто ляжаў, добрым слова было.

І не было пра іх кпінаў.

09 - 10.04.21

МАЁЎКА
Месяц  красавік ужо ў зеніце.

Хутка і маёўку адзначаць.

Калі год халодны – ліст не выйшаў – 

Трэ галінкі ў шклянкі апускаць.

І яны да свята Першамаю

Зеленню пакрыюцца ў расе,

А дзяўчаты кветачкі складаюць,

Каб галінкі ўпрыгожыць ўсе.

Калі папяросная папера – 

Выйдуць астры, ружы – белізна.

З крэпавай рабілі кветкі ў меру:

Белы колер – то сама вясна.

І са стружак кветачкі рабілі,

Стружак, з-пад рубанка што ішлі.

Крохкія такія кветкі былі.

Іх маглі зрабіць толькі майстры.

І стаяць галіначкі з бярозы
На стале ў хаце на куце,

Бо ісці на Першамай не гожа,

Як пустыя рукі ў цябе.

На маёўку збор заўжды на плошчы,

І шашою праз масток у лес ідуць.

Накіроўваюцца людзі прама ў Розвань.

І дзяцей з сабой ва ўрочышча бяруць.

А ў Розвані вітаюць пераможцаў.

На машыне і прамоўца там стаіць.

Людзі слухаюць уважліва, як можна,

Каб імя сваё праз шум не прапусціць.

І на першамай на свята працы

З кожнага калгаса людзі тут.

Усе, каму ўсміхаецца ўдача,

Каго пераможцамі завуць.

А гулянне ў лесе на паляне

Будзе доўга – песні ўсё гучаць.
У чаргу к машыне ўсе пасталі:

Беленькай бутэлечку прыдбаць.

А на закусь – каўбасы кавалак,
Дзецям – газіровачкі папіць.

І дачка ля мамы танцавала,

Бо марожана ў стакане мае быць.

А марожанае гэтак адмыслова

Лыжкаю з бітона дастаюць

І пасля ў стаканчык папяровы

З беленькаю горкай накладуць.

Лыжачка драўляная даецца,

Лыжка-шчэпка, правільней сказаць.
- Дзякуй, - хлопчык весела смяецца.

А сястрычка: 

- Дай мне палізаць.

І найбольшай з маю асалоды

Потым не бывала больш нідзе.

З Розвані, з маёўкі, назаўсёды

Іх дзяцінства смак не прападзе.

А пасля сядалі на дзяружку

Ці сям’я, ці кумкі, ці радня.

Ставілі прынесенае дружна
І гудзелі там аж да цямна.

Колькі там дзяружак – песень столькі.
Сосны тыя песні ўвысь нясуць,

З лесу шырацца на луг, на Вольсу

І па воднай  гладзі пранясуць.

Як вясна цудоўная – купацца
Смельчакі адважацца тады.

А на дубе ліст не распускаўся – 

Не спяшыць дубочак, бо – гады.

Хлопцы ў лесе там знаёмсттвы ладзяць,

Бо дзяўчат у лесе – цэлы гай.

Прыйдзецца каторую пасватаць,

Будзе і нявеста – выбірай!
Прыцемкам машыны  ад’язджаюць – 

Лепшых з лепшых у калгас вязуць.

А паплаўцы тэхнікі не маюць,

Цераз лес па сцежачцы ідуць.

Маркаўцы ідуць хто цераз рэчку.

Калі неглыбока – то ўброд.

А калі вада – шыбуюць пешкі

Вунь туды, да млына, на масток.

Вунь дзяўчына адрасок хавае.
Юнакова кроў, шпарчэй іграй!

Для іх нова эра наступае:
Доўга будуць помніць Першамай!
23.04.21

СЕНАКОС
На Троіцу ў вёсках закашваюць травы

І першым укосам, у самым саку.

Сушыць будзе сена жанок там арава.

У белых хусцінках ідуць пад раку.

На поплаве Вольсы - Рачыцай завецца - 
Абапал ракі косяць там мужыкі.

З паплаўскага боку ў Паплавы звязецца,
Стаяльцы тралююць ад самай ракі.

І добры той год, як разводдзе вясною: 

Тады летам луг быў сухі ў сенакос.

А мокрае лета – то косяць з вадою,

І мокрае сена не толькі ад рос.

Касіць ішлі рана, як днець пачынала.

І клаўся пакос у вадзіцу ля ног.

І ржавы быў луг, і вада там стаяла,

І высушыць сена адразу не мог.

Касілі і тут жа сачылі, бывала:

Трава адрасце за касцамі ці не?

Калі зелень пусціць – пішы, усё прапала:

Тады задажджыцца і сена згніе.

Бывала, што косамі дожджык збівалі.
У дожджык касі – у пагоду сушы.

І валакушы за коньмі стаўлялі,

Насілак наносішся там ад душы.

Душа запяе, калі сена падымуць.

З яго ўжо не будзе злівацца вада.

Тады ўжо варочаць, бо ёсць яшчэ сіла,

А падсушыўшы, у копы складаць.

А лета для сена ўсім дагадзіла:
Зорныя ночы, паўнюткія рос,

І мужыкі ўсю траву пакасілі,
І сонца гуляе ў блакіце нябёс.

Сабраўшыся гуртам, жанчыны, дзяўчаты
Падыдуць на луг, як раса ўпадзе:

Пракосы разбіць ужо посуху варта.

Лягчэй жа сушыць – ад зямлі пар не йдзе.

Паплаўскім жа збор  каля студні, дзе Восіп
Некалі хату для сына стаўляў.

Жанчыны вадзіцы ў Тэклі папросяць.

Спакойна адыдуць, калі хто набраў.

Апошнім жа, хто прыпазніўся, на грэблі
Сябровак сваіх трэба тут даганяць.

Біклажкі, бутэлькі, бітончыкі леглі

У торбачкі: днём трэба смагу збіваць.

Вада рыжаватая: побач рачулка, - 
Ды смачная  - хутка натолішся ёй.

Хто перавязвае белую хустку.
Трэба паправіць і торбу з ядой.

Граблі на плечы ўскінулі лоўка,
З песняй ў лес па дарозе пайшлі.

Песня пра рэчку вядзе аж на поплаў.

Стаяльцы і маркаўцы падышлі.
- Ой, ляцелі гусі з броду,

Скалацілі ў рэчцы воду.

Пакуль вода чыста стала,

Я з Раманам пастаяла.

Раман, Раман, Раманіку,

Пусці мяне да доміку.

А не родну маці маю,

Будзе біці - добра знаю.

Будзе біці, шчэ й ругаці,

Яшчэ шэльмай называці.
- Дзе ты, шэльма, валачылась.

Што вячэра ўжо зварылась?
- Табе, мама, прызнаюся,

Што з Раманам кахаюся.

Ён высокі, а я нізка,

Будзе пара вельмі блізка.

Ён багаты, а я бедна.

Будзе пара адпаведна.

Ён чарнявы – я бялява.

Будзе пара кучарава.

Пракосы раскінуць жаночыя рукі.
А пах той ад сена не зблытаць ні з чым!

А пах той і ў пуні ноздры казыча,

І як немаўляці, спіцца на ім.

У пуню дзяружка бабулі заве нас,

Бо лета пакуль – пуні кожны з нас рад.

І на сяннік кладзіся ты смела:

Пакінеш свой дом – будзеш успамінаць.

Гучаць “Туман ярам” сумныя гукі.

А “Даліна шырока” на беразе тым.

І з песняй заняты жаночыя рукі.

І песні далёка па Вольсе плылі.
І пра крынічаньку  песні гучалі – 

Пелі дзяўчаты ўсе песні падрад.

Раскідалі сена –хай сохне памалу.

Напрацаваўшыся, снеданню рад.

Папраўдзе, для некага снеданне дома,

А гэта  - абед: сонца выйшла ў зеніт.

А тыя ж гулялі, праспалі, вядома,

Вось у такіх воўчы быў апетыт.

А нехта ўкусіў – і свой сон даглядае,

Прыкрыўшы ал заедзі хусткаю твар.
- А праўда, на сена, - Вольга пытае, - 

Ілля выпускае маланак ўдар?
- Касілі на процанты сена ў Рачыцы.
У копах стаіць, не кладзём стог – Ілля.

Нам брыгадзір:
-  Вы ж у стог пакладзіце.

Сёння Ілля не наробіць гнілля.

Цімохава Ліда вадзічкі глынула:
- Адонак зрабілі. Пара падаваць.

Віламі сена з капы падцягнулі.

Васіль там, наверсе, як рукі падняць.

Граблямі сена падхопіць, як трэба.

Недзе падзвіне, а недзе прыб’е.

Вывеў, як лялечку, стог аж да неба.

Злез па вяроўцы, курыць не дае.

Да рэчкі бліжэй мужыкі падаліся,
- Глянь, брыгадзір, вунь там хмарка стаіць.

Над лесам маленькі пузыр нарадзіўся,

У бок наш ідзе і да стога імчыць.

І тут – та-ра-рах! – і маланка жагнула.

Па самаму сцежаню – стог запалаў.

Іллю мо нявер’е мужчын разанула,

Што калясніцу сваю ён паслаў?

На беразе супраць свае ўспаміны.
Міша Платонаў прыпомніў, калі

Стог яны клалі даўно на Урудоўі,
І гэты стог ім Ілля спапяліў.
- З гэтага часу, - даводзіць хдапчына, - 
Копы і тыя  малыя кладзём.

Каб не было таго, што без прычыны

Ўспыхнула сена ды сінім агнём.

Хай лепш падмочацца копы на лузе
Ці не дасушана будзе ў валках.

Ну, перасушым: каровам жа будзе

Сегна ў пуні ці ў лузе ў стагах.

Звозіцца сена ў стаяльцаў да фермы.

Паплаўцы жа кінуць яго да зімы:

Луг як падмерзне, тады без праблемы

Розвальні-сані падвозяць кармы.

А пакуль сонца ў Рачыцы памочнік,

Песні гучаць, хлопцам спаць не даюць.

І праз раку тыя к дзеўкам так проста
Туды-сюды ў адпачынак плывуць.

Жарты, і кпіны, і песні над Вольсай

Чуюцца некалькі дзён там запар.

Колькі стагоў вунь у лузе прыгожых!

І ў нечыім сэрцы ўспыхне пажар.

08.04.21

РАДОЎКА

Вечарам кароўкі ідуць з поля.

Кожную з іх трэба сустракаць.

І, каб ішла Зорачка дадому,

Трэба лустай з соллю частаваць.

А ў вёску статак гнаць – памылка:

Усе кароўкі подбегам бягуць.

Першым вунь пастух ідзе з ухмылкай.

Жуйку нашы Зорачкі жуюць.

Вось пастух даходзіць да Платона,

Торбу сваю вешае на плот.   
Пугай сцебануў – раз! – і гатова – 

Забярэ, як будзе гнаць ён скот.

У Платона заначуе пуга.

Раніцай труба заве кароў:

Быццам выгаворвае, хітруха,
Гнаць на растанькі трэба з двароў.
- Гаспадынька, уставай.

Андарак свой надзявай.

Ці ты слепа, ці ты п’яна,

Гані цёлку да Сцяпана.

Сонным пасля ночы яшчэ крокам

Мукаюць кароўкі са двара.

Быццам ручайкі вясной, патокам

Гоняць гаспадынькі іх – пара.

Пастух торбу каля плота бачыць,

На плячо яе закінуў ён.

Што там – у абед пасля пабачыць - 

Там яды на цэлы мо раён.

І падпасак ад Платона будзе – 
Міша следам з пугаю ідзе.

Ветліва вітаюцца ўсе людзі.

Так радоўкай пройдзе Мішаў дзень.

Зноў пастух наперадзе ўсіх крочыць,
А за ім – каровачкі гужком.

Тых жа, хто паспеў з дарогі збочыць,

Падганяе Міша пугаўём.

Слухаюць каровы ўсе падпаска – 

Ужо папрывыкалі так хадзіць.

Гэта ўвесну гнаць іх вельмі цяжка:

Кожная дадому наравіць.

Успомніў Міша і той дзень вясною,
Як на Юр’я выгналі кароў,

Там, дзе пуга залягла зімою,

Выйшлі вунь адразу ўчатырох.

З кожнага двара ішлі ўсе пешкі:
Трэба ж статак прыручыць з зімы.

І на выган выгнаць, і да рэчкі,

У шкоду каб залезці не маглі.

А цяпер слухмяныя каровы,

Травачку скубуць наперабой:

Каля рэчкі ім травы ўволю.

А пасля ідуць на вадапой.

Як жара, пастануць у вадзіцы,

Дзе адмел, на пераходзе там,

Вада каля вымя іх бруіцца.

А пасля ідуць усе на стан.

Гэта адпачынак тут, на лузе.
А са станам ёсць і пэўны сказ:

Кажуць, агуркі радзіцца будуць,

Як садзіць якраз у гэты час.

Неба каб бугрыстае, бы статак,

Як на стане, на траве ляжыць.

І падпасак вольны гэтым часам:

Ці купайся, ці пляці кашы.

Міша паспявае кошык сплесці,
Добра, што лаза расце кругом.

Ладны выйшаў кошык, як панесці.

А пасля лавіў ім уюноў.

Свежая лаза цудоўна гнецца.

Хочаш, гні ўперад ці ўзад.

Успамінам Міша ўсміхнецца.

Успаміны добрыя – ён рад.

Бо лаза ў Вербную нядзельку

Ўсіх паб’е, пахвошча – не купіць.

Розная па колеру – як дзеўкі.

З коцікамі – то як мае быць.

- Не я б’ю, вярба б’е.
Сілу і здароўе дае.

Праз тыдзень – Вялікдзень.

Пакуль Міша з кошыкам заняты,

Сонца хмарку нейкую знайшло.

А пастух прысеў на пень гарбаты,

Задрамаў, раз сонца не пякло.

А для пастуха спачынак значны:

Торбу распакоўвае сваю.

Там абед ляжыць мо самы смачны,

Тое, што і самі не ядуць.

Малака красуецца бутэлька.

Сала кус – ці так еш, ці пячы.

Агурок ці памідорчык свежы,

І каўбаска ў торбе там ляжыць.

Усё залежыць і ад гаспадыні:

Кожная ўсё ж хоча дагадзіць.

Кормяць пастуха – ён жа мужчына,

І кладуць яды як мае быць.

Вогнішча пастух можа накласці.

І падпасак да яго ідзе.

- Раскажы, ну, а калі напасці?

Што з каровамі, як гром гудзе?
- Усе ўстаюць, і мордамі – да ветру.
Дождж сустрэнуць мордамі к зямлі.

Кратаць іх тады зусім не трэба.

Хай стаяць, каб толькі не раўлі.

А як навальніца – трэба, хлопча,

Самаму схавацца ад бяды.

У канаўку. Не шукаць кусточкаў

А ці дрэва – б’е маланка краз туды.

Гэта ж не дзіцячыя крычалкі.

І не жарты – то маланка, брат.
Як маланка б’е – яна патрапіць,

Так што чалавек і сам не рад.
- Дожджык, дожджык, лупані.

Бабу з поля прагані.

Баба будзе ўцякаць.

Дожджык будзе даганяць.

Дожджык, дожджык, перастань.

Мы паедзем на растаць.

Богу маліцца, цару кланіцца.

Я ў цара сірата, адкрываю варата.

Так крычалі мы ў дзяцінстве, помню.
Ой, як добра, весела было!

- Толькі ж дзеці – гэта ж не каровы.

- А дзяцей на бераг надышло!
Плаваюць, ныраюць, рыбу вудзяць.

Малышня на водмелі сядзіць.

А дарослых ля вады не будзе.

І старэйшы меншага глядзіць

Тут каровы рушылі на пашу.
- Ну, пара і нам. Няхай ядуць.

На, браток,, глыні-ка трошкі квасу:
Ногі мо хутчэй тады бягуць.

А рабую тую, са званочкам,  

Трэ з вачэй, саколік, не спускаць:
Вечар настае – дадому хоча,

Нельга іншы раз яе стрымаць.

А пагода быццам па заказу

З раніцы да вечара была.

І кароўкі не ўцяклі ні разу.

Хутка ўжо пагоняць да сяла.
- Вось цікава: а ці будуць ранкі,
Як радоўка будзе ў другі раз?
- Трэ да сонца ўставаць, зараней,
Спаць жа будзеш тады ў дзённы час.

Так ганяюць, калі ўжо спякота,

А днём заядзь дыхаць не дае.

Тады статак выганяюць двойчы.

А ў гарачы час гоняць у хлеў.

- Добра, што  палёў няма паблізу.

А былі б – цяжэй было б ганяць, - 

Разважае ўслых падпасак Міша.
- Можна ўжо і пугу закідаць.

25-26.04.21;  02.05.21
         НА РАЦЭ

Пабываў Міша ля рэчкі,

На  падлеткаў паглядзеў.
Зашчымела яго сэрца –

Ён на рыбу захацеў.

Рыбаком ён быў заўзятым.

А сягодня так карціць!

Не паспеў прыйсці дахаты – 
Сэрца ў грудзях трымціць.

Вудачкі яго заўсёды 

Падтыркнуты пад страхой.

Рыбы ў Вольсе гэтак многа,

Што лавіў калісь рукой.

Ракаў ён цягаў радамі,

Уюноў кашом збіраў.

І таптухаю з сябрамі 

Каля берага таптаў.

Толькі вудачка – вось шчасце1

Не зраўніцца з ёй нішто.

Рыбакова сэрца здасца – 

Адпачыць можна душой.

Перад тым жа, як закінуць,
Паплюеш на чарвяка.

Думкі дрэнныя ўсе згінуць,

Бо ўвага – дзе рака.

Міша з раніцы гатовы:

Снеданне бярэ з сабой – 

Каля рэчкі есца добра –

І падсачак, і садок.

Быць на рэчцы на світанні – 

Тады будзе самы клёў.

Месца Міша запрыманіў,

Як па берагу ішоў.

Рыба тое месца любіць –

Не  аднойчы лавіў там.

Зараз разматаў ён вуды,

Па чарзе пазакідаў.

Сочыць ён за паплаўкамі – 

Падарунак гусакоў – 

Як запрыгаюць па хвалях –

Падсякаць-то будзь гатоў!

Прамаргаеш хоць хвіліну – 

Твая рыба ўцячэ:

І чарвяк ёй за маліну,

Нават вуду звалачэ.

Як цярпення не хапае – 
То яго, брат, не нажыць.

А вось хто ўвагу мае – 

Рыбачок як мае быць!

І няважна, колькі рыбін
Апусцілася ў садок:

Выкід там адрэналіну

Будзе вунь аж па вяршок.

Хвалі паплаўкі гайдаюць.

Ці запрыгаюць, ці не?

А душа ўсё чакае,

Як чарвя рыба глыне.

26.04.21

         КІРМАШ

· Куды едзе конік ваш?

·  На кірмаш, суседзе.
· На Міколу дзе кірмаш?
· У Маркаўшчыну едзем.
              На Міколу, што вясной –

Кліічаў і Стаялы.

На кані хто, пехатой – 

Усюды радне рады.

На траецкім кірмашы

Ў Клічаве гуляюць,
Бо дзве часткі ад душы

Ў розны дзень спраўляюць.

Ваевічах гасцей 
На Юр’я страчаюць.

На Пакровы найчасцей

У Бёрдзе чакаюць.

Іжар свой кірмаш вядзе

На Прачыстай першай.

У Бацэвічы ідзе 

На Пятра ды з песняй.

У Нясяту мы на Спас

Яблычны прыедзем.

Пачастуюць добра нас.

Толькі па абедзе.

На Прачысту на кані, 

Што другой завецца,

У Паплавы да радні

Чакаем прыезду.

Так, па вёсках кірмашы – 

Па вялікіх святах.

І частуюць ад душы – 

Ўсюды госцю рады.

Хаты к кірмашу ўсе прыбіраюць:

Сцелюць саматканачкі з узорам,

А хто вышывае – засцілаюць

Ложак прасціною ды з падзорам.

У Паплавах падузорнік звалі.

Вышыўка на ім, а край – карункі.

А падушкі горкаю складалі:

З небам каб гутарылі – па чутках.

Бо падушка зверху – сувязная:
Імпульсы свае пашле да неба.

А адтуль для ўсёй сям’і прымае

Шчасця і здароўя – колькі трэба.
І накідка вышыта таксама

Або звязана – тут хто як можа.

Стол абрусам новенькім засланы

Ці вышытаю скацеркай прыгожай.

І бажніца ручнік новы атрымала:
Доўгі, ніз – карункі, -  да падлогі.

Гаспадыня доўга яго ткала,

Дагадзіць хацела яна Богу.

Ручнікамі рамкі абавіты,

З іх глядзяць на нас усе партрэты.

Ручнікі на іх – не для прыліку:

Ручнікамі ўся радня сагрэта.

А на вокнах – новыя фіранкі.

Хто бяднейшы – мае са шпалераў.

Выразаны, быццам выцінанкі.

Запрашаюць сюды кавалераў.

У багацейшых фіранкі з паркалю

Упрыгожаць вокны пяцісценка.

Шырма на катушках закрывае

Пасцель гаспадара там, у прысценку.

І на этажэрцы счараванне –
Вырабы ручныя з аблямоўкай.

Дзеўкай рагавік быў вышываны

Крыжыкам узімку на вячорках.

Двор прыбраны. Як святліца хата.

А да Троіцы і новыя прыкметы:

Ля абразоў галінак клёну там багата.

Маем называюць спраку веку.

Госці – гэта значыць – стол багаты.

І радня збярэцца па абедзе.

Ды не ўсе адразу – к куму, свату –

Хату кожную наведаць трэба.

Кірмаш –тое свята, дзе чакаюць

Не прыйсці – нанесці крыўду роду,

Бо радня заўжды дапамагае.

А прычынай можа стаць хвароба.

Рыхтуюцца загадзя сем’і:

Бітон трэба мець самагонкі

І закусі, як на вяселлі.

А калі кашэль зусім тонкі?

З гарэлкай бывае накладка,

Калі гаспадар пап’е бражкай.
Вачэй жа на стол не паставіш.
І выручыць брат або татка.

І закусь на стол традыцыйна

У вёсках жанчыны стаўляюць.

Кісель тут густы з журавінаў,

Што нават нажом паразаюць.

Яешня жаўтлявая з печы,

Аж з міскі яна выпірае.

Аладкі яшчэ на запечку:

Часу свайго там чакаюць.

З гладышак жанчына ў латушку

Смятану ўсю чыста збірае,

Макае аладку пакрышку

І цукрам яна пасыпае.

А ладка тады разамлее,

Разбухне ў смятане салодкай.

Госць вусы абліжа нясмела

Вось ад такой асалоды.

І да кірмашу студзень вараць,
І міскі, латушкі налеюць.

Застыне – пасля паразаюць.

Кавалак у рот – і нямееш.
Пахучы кавалачак гэты

Язык праглынуць свой заставіць.

Другі ў рот укінуў – наеўся:
Такая вось сытная страва.

Гуся кожны госць паспытае:
Чародка іх ходзіць – то можна.

Цяляціну госць уплятае,

Калі гаспадарка заможна.

І ракі ў латушку ўспаўзалі – 

Чырвоныя, быццам бы з бані.

У Вольсе было іх нямала:

Іх хлопцы пад берагам бралі.

Уюноў паналовяць з пячораў –

Патэльня іх дома чакае.

Пішчаць яны ў солі жалобна – 

Адзенне сваё ачышчаюць.

І з уюноў тых чарнюшчых
Тараначка будзе цудоўнай,

А калі трэба, і юшка

Парадуе госця ў доме.

Стравы залежаць ад свята:
Увесну, улетку ці ўвосень.

Ці грыб будзе там аці шчаўе –

Прырода сама змены ўносіць.

Калоды хто мае, той мёду

На стол, не шкадуючы, ставіць – 

Дарунак пчалы, асалоду.

І госцейкі мёд паспытаюць.
На даты глядзяць усе святы –

У нядзельку з іх Троіца толькі.

Як на кірмаш той сарвацца, 
Было каб з яго болей толку?

Тут і адказ сам сабою 
Прызодзіць на розум: канечне,
Ідзе той у абед, бо ён вольны,

А гэты ідзе ўжо пад вечар.

І моладзь збіраецца ў вёску,

І песні гучаць аж да рання.

Тут можна пусціцца ў скокі:

Чуваць жа гармоніка гранне.

Да Платона ў госці едзе
Ўся Матруніна радня:

Будзе з Хрэлева Надзейка

І прыбудзе да паўдня.

Там Аўдоцця і Таццяна,

Там і Сілка – дзеці з ёй.

Гэта дзеці ўсё Рамана –
Ён знайшоў вайной спакой.
І Івана дзеці. Сам ён

Пад рэпрэсіі папаў:

Дзетак кінуўшы на Марфу,

У Сібіры голаў склаў.

Васілёвы дзеўкі з Мінска – 

Вязе недзе іх цягнік:

Ганна, Соня там і Хімка.

Маці, Варка, сярод іх.

Усе Марцінавы нашчадкі 

Сватоў стрэнуць за сталом – 

То Ціхонавы праз кладкі

Ідуць недзе за сялом.

Цераз хату тут пяройдзе

Кожны госць: браценнік, сват.

Хто далей па родных пойдзе,

Хто ад родных, як вось брат.
- Ой, Платоне, братка мой,
Ты праўды дабіўся?
- Так, Кузьма, адказ прыйшоў,

У шпіталі што лячыўся.
- Біўся ж ты за Ленінград?
- Так, мой родны браце.

Выклікаў ваенкамат.
- Ну, шклянкі налівайце!

Самагонка тут і закусь, 

І размова двух братоў,

Здэцца, толькі пачалася.
- Кузьма, конь ужо гатоў!

А тут і Іван, што з Татаркі з сястрою

Прыехалі ўдвух з торфзавода,
Ды штосьці яму не давала спакою: 

К Платону ідзе на размову.
- Таты няма. Я да вас, як да бацькі:

Сястру вось стрыечную я пакахаў.

Ці можна жаніцца мне з ёю, парайце.

Івану Платон ціха так адказаў.
- Пупышкамі рукі складзі, мой ты хлопча.

Сціскай жа цяпер кулакі, толькі так,

Каленцы каб пальцаў маглі сутыкнуцца.

Запясці сышліся? А локці ніяк?
· Ды локці сысціся не могуць, мой дзядзька.
· Каленцы лічы, што сышліся, сынок.

· - Чатыры сышлося. А локці ўжо пяты.

· - На пятым жаніцца, ствараць новы род.

Чатыры каленцы – радня яшчэ блізка.

Прырода не раіць сям’ю ўтвараць.

Не трэба табе ды з сястрою жаніцца,

Раз хочаш здаровых дзяцей нараджаць.

Ціха падзякаваў хлопец Платону.

Каб не пайшло жыццё дзеўкі на злом,

Сам пажадае ён шчасця другому.
І застанецца Іван бабылём.

Пра сем’і, дзяцей і цяжкія падаткі – 

Другая карова, свінчо, шмат авец – 

І трэба плаціць. Для сям’і ж то выдаткі.

І не відаць, калі будзе канец.

І так аж да ночы: абдымкі, пытанні,

Расказы і смех ў кожнай хаце звініць,

І песні, і танцы да самага рання

У хатах, ля хат – вёска ў той дзень не спіць.

Кірмаш доўга ўспамінаюць

Гаспадары і госці:

У памяці перабіраюць,

Мо ўпусцілі штосьці?

Так з галоднага Міколы

І аж да Пакроваў

Кірмаш будзе – ён не зломак.

А гаспадар гатовы.
У першых Маркаўшчына будзе –

Ад імя  назвалі – 

Зноў збяруцца ў хатах людзі –
На кірмаш пазвалі.

У Бабруйск хто едзе ў госці

Ці ў Бярэзань – свята.

Кірмашовы дзень няпросты – 

Продажу багата.

На кірмаш у горад правяць,

Каб прадаць больш шмальца.

Там абноўкі дзецям справяць

Ці што гаспадарцы.

31.03.21 –  03.04.21

             НА ПРАЧЫСТУЮ Ў ПАПЛАВАХ

НА Прачыстую ў Паплавах
Стаяльцы падыдуць:

Кладкі берагі злучаюць,

Сухімі ўсе прыйдуць.

З Маркаўшчыны – неглыбока:

Рэчка памялела.

А хто каля млына пойдзе,

Па мастках – то смела.

На кані хто будзе ехаць – 

То кругом, па мосце.

А дамоў сам конь даедзе: 
Не трэба і сцёбаць.

Вольса ўсім не перашкода,

І лес – адпачынак.

А назад як госці пойдуць – 

Вось будзе прыпынак.

Паспытаўшы самагонкі

Ды ў радні паплаўскай,

Перайсці масткі няпроста – 

Прыйдзецца паплаваць.

Самагоначка ў шклянцы –

Гэта ж мо не чарка.

Радня ледзь не ў кожнай хаце.

А не вып’еш – сварка.

І каб крыўды не было той – 

Не зайшоў, не выпіў – 

Ноч купаюцца ў Вольсе,

Калі з кладак прыгнуў.

А гісторый колькі розных

Госці тут пачуюць!

І жартоўных, і сур’ёзных.

І мядком частуюць.

Сёння чулі пра Мілляна

І пра дуб ля хаты.

То гісторыя  Івана, 

Міллянава брата.
На пагорку дуб высокі

Каранямі ўрос у глебу,

Падпірае голлем неба.

Пэўна, спяць на ім аблокі.

Жалудовымі вачамі

Назірае за ўсім зверху.

Ён, асілак, з моцным ветрам

Сілу мераюць адчайна.

А ля дуба недалёка

Жыў Міллянчык каля рэчкі.

З дуба відаць поле грэчкі,

Што на тым баку пагорка.

Міллян бортнік быў удалы.

Неяк ён знайшоў калоду,

Выдзеўб месца ў ёй для мёду.

Усцягнуў на сук трывалы.

На другі сук хутка ўзлезла 

Шчэ калода ад Мілляна.

Разам з сонцам, рана-рана,

Пачынаюць пчолы песню.

Імем бортніка-суседа
Клічуць дуб той на пагорку.

Ці ад зумкання на золку,

Ці частунку ў час абеду.

Бо Міллянчык па абедзе

Частаваў мядком пахучым.
І вадзіцаю гаючай

Запіваць даваў ён дзецям.

Мядок – дзецям асалода.

Ад Міллянчыкава дуба.

На здароўе, не на згубу

Пчаляр сам частуе мёдам.
- Дзядзька Міллян мёдам нас частаваў, -
Святлана ўставіла слова.

- Аднойчы ў латушку ён мёду наклаў,

Сказаў яго несці дадому.

Нас дзве сяброўкі: Галіна і я,

І два кавалачкі ў сотах.

І як падзяліць, бо латушка адна,

А хаты знаходзяцца побач?

Ды толькі на крок мая хата бліжэй,

Мне першай ісці трэ дадому.
Кавалак бяру, па руках мёд цячэ.

У латушцы ўжо будзе другому.

Я бачу той мёд у латушцы на дне.

- Ты з’ела б з кавалачкам  хлеба, - 

Бабулечка Тэкля вучыла мяне.

Ды розум цяперашні трэба.
- О, розум цяперашні трэба б і мне, - 

Барынаў Толя азваўся.

Голас свой гучны з кута падае:
- Я ж есці мёд вельмі стараўся.

Неяк дзядзька Ціхон мёд прынёс нам у сотах.

Шкадаваў дзетак брата, што без бацькі былі.

Выдзяляла нам мама кавалак. У ахвоту

Мы наесціся мёду ніяк не маглі.

А хацелася так, што, здавалася, міску,

Каб дазволілі, з’еў бы я мёду за раз.
А кавалачак што? Можа ўлезці ў лыжку.

Вось пра мёд і пра соты пачну свой расказ.

Вось аднойчы адправіла маці нас з Маняй

У хаціну ля лесу пазыку аддаць.

Там жыў дзядзька Ціхон з нашай дзядзінай Мар’яй.

Мне ж тады было, можа, гадочкаў так з пяць.

Маня была трохі большай, чым брацік.

Лёгкі мой клунак ўзлез на кіёк.

Доўга ісці нам. Раздолле – не ў хаце.

Можна і ўголас спяваць, хто як мог.

Нас дзядзіна Мар’я на сценцы сустрэла.

У хату, дзе клён цвіў, яна прывяла.

Увесь час ласкавай усмешкаю грэла.

Сукенку з паркалю сястрыцы дала.

Расцвіў твар сястрыцы, бы кветачкі клёна,
І фікус вялікі галінкамі трос.

Наш дзядзька Ціхон у акрузе вядомы

Пчаляр быў. Як мёд я ўбачыў, дык, здэцца, падрос.

На покуце дзядзька нам міску стаўляе.
І рамку над ёй разразае для нас.

Мёд з сотаў у міску цурочкам сцякае.

Я ж слінкі глытаю, глытаю ў той час.

Нарэзаў кавалачкаў дзядзька Ціхоне:
- Частуйцеся, дзеці, грачышным мядком.

Наешцеся мёду, не воску, уволю,

Каб не качацца пасля з жыватом.
- Ах ты куркуль! Ты мне воску шкадуеш! –

Лаю я дзядзьку, каб той не пачуў.

- З воскам смачней. Я ж парады не чую.

Здэцца, наеўся, бо цяжар адчуў.

Дома матуля мяне ратавала.
Боль быў такі – на сцяну ледзь не лез.

Воск той пракляты нажом сашкрабала.
Воск той на пуза чамусьці ўзлез.

І рэчка Смуродынька ўбор аднаўляла,

Алешнік убранне змяняў у свой час.

Я  сем’яў пчаліных трымаю нямала,

Мядком ад тых пчол частаваў я не раз.

Ад дзеда і прадзеда ўсім напамінак:

Не крыўдзі ты пчолак, ім воск пакідай,

Бо з воску для пчолачак зробяць вашчыну.

Карыснага мёду ад пчол пачакай.

Песні звонкія ліюцца:
Моладзь там, ля клуба.

Гукі полькі раздаюцца – 

Скачуць – глянуць люба.

Песню пачынае гучна 

Рыгорава Феня.

А дзяўчаты пра гурочкі 

Падхопяць імгненна.
- А скажыце, выручала 

Песня калі-небудзь?

- Нам жыццё ўратавала,

Калі быў той немец.

І Змітрава Дуня, і Паўлава Вольга

Наперабой свой расказ пачалі:
· Палон там, у Клічаве.
· Нас жа чацвёра.

І Ліда, і Феня там з намі былі.

Трапілі мы ў гарадок выпадкова:

Схапілі з усімі. Спачатку раўлі.
Ну, што мы, дзяўчаты, амаль аднагодкі,

У дванаццаць гадоў што зрабіць мы маглі?

Калючы там дрот, і ахова за плотам.

А песні ўголас мы пець пачалі.

Усе галасістыя дзеўкі ад роду.

І пелі так моцна, як толькі маглі.

Спявалі мы ўсё, што мы пелі калісьці,
Спявалі ўранні, спявалі ўдзень.

Як бачым: ідзе да нас вельмі ўжо блізка

Ці то прывід, ці то проста як цень.

Доўга маўчаў. Моўчкі ў нас углядаўся.

Паўлам назваўся. Сказаў:

- Буду ноч.
Там дзірка ў плоце. Туды ўцякайце.

Страляць буду ўгору. Бяжыце вы проч.

Травой , бадыллём мы да рэчкі дабеглі,

А ззаду траўчаў і трашчаў аўтамат.

І вось да Паплаў мы так хутка прыбеглі.

Дадому нам нельга, хоць кожны і рад.

І сутак з пяток не маглі, хоць ахвота

Да мамы сваёй зазірнуць мімаходзь.

Ануча чырвоная ёсць там на плоце – 

Дарога адкрытая, у хату ўваходзь!

04.04.21

ДАДОМУ ПА ЗОРКАХ
Бёрдаўцы ўсіх на Пакровы
На кірмаш чакаюць.

Папрыходзяць ўсе, хто кроўны,

Калі сілу маюць.

Калі кладкамі дабрацца – 

Праз Рубеж, Палосы – 

Назад трэба пастарацца

Не зваліцца ў Вольсу.

А праз мост – то круг вялікі,

Асабліва пехам.

Тады конь не для прыліку – 

Давязе ён смехам.

Бёрда – назва самабытна.

На мясцовасць глянуць – 

Чалавек стаіць як быццам,

Плечы не расправіць.

Ён да Вольсы нахіліўся,
Каб злавіць там рыбку.

Тут аднекуль горб з’явіўся,

Расце ўвачавідкі.

Ад гарба і сяло Бёрда

Названа калісьці.

Узлезла яно на пагорак

Каля Вольсы чыстай.

У Бёрдзе ветліва страчаюць,

З ласкай кормяць-пояць.

Моладзь танчыць выпраўляюць, 
Трэба – супакояць.

У кастрычніку так рана 

Сонейка садзіцца.
А раз моладдзю названы – 

Маладым не спіцца.

Не агледзішся – і ранне.

Танцавалі вечар.

І Асіпаўская Маня

Цягне дамоў Федзю.

Пажаніліся нядаўна,

Кроў яшчэ іграе.

Хоча йсці дарогай Маня.

Федзя разважае.
- У Паплавы лесам пойдзем:

Кладкамі – купацца.

А калі ісці па мосце – 

Рання дачакацца.

Ночка зорная такая,

Месячык вунь свеціць.

Любая, я абяцаю

Дадому прывесці.

Мігцяць зорачкі ўверсе,

Міленькай міргаюць.

Мані нешта не да смеху – 

Што ў лесе чакае?

Вядзе Федзя асцярожна

Па лясных сцяжынках.

Птушку могуць патрывожыць.

Лес начны – карцінка.

А аднойчы нават зайца

У траве спужалі.

Тарахцела ў Мані сэрца.,

Як яны ўцякалі.

Прытулілася да мужа – 

І стала спакойна.

- Не хвалюйся: хутка будзем 

На паплаўскім полі.

Зоркі сцежкі малявалі

Сярод лесу ночкай.

Святло зверху палівала

Ад месяца рожкаў.

Давялі свяцілы неба

Дадому каханых:

Заўтра ж ім на працу трэба – 

Не парушыць планы.

05.04.21
       НА БУЛЬБЕ
А пасля другой Прачыстай,
Кірмашу ў Паплавах

Бульбяное поле чыста

Да Пакроваў стане.

Капаць бульбу ўсёй раднёю
Прывыклі ў вёсках.

І ўсю працу талакою

Выканаць так проста.

Восеньскі дзянёк паменшаў,

Стала на погодзе

І Ціхон сягодня першы 

Капаць бульбу будзе.

Пакуль конік наганяе
Парамі барозны,

Першыя ўжо выбіраюць,

Капаюць патрошкі.

На рады тыя пустыя

І мяшкі паставяць.

Нашы бабы ўсе ўдалыя – 

Хуценька капаюць.

Потым кожны рад  займаюць.

Кош наперад ставяць.

Зверху бульбу пазбіраюць,

Капаць пачынаюць.

Як рукой капнеш зямельку – 

Яна адзавецца.

Паслухмяная, дзе мелка,

Убок варухнецца.

Вунь з-пад Надзінай далоні

Бульбінка вылазіць.

Кошык раскрывае ўлонне –

Бульбінку ўважыць.

Надзя хуценька гартае

З баразны зямельку.

Усю бульбачку збірае – 

Вось будзе наедку!

Раз – аборку ў рукі раптам 

З лапціка спаймала.

Гэта летась жа Таццянка

Лапцік тут схавала.

На мяшку была малая,

Ціхенька гуляла.

Ножачкі паразувала,

Лапцікі схавала.

Адзін вырыла адразу,

А другі схаваўся.

Замест бульбы – лапаць гразі

Надзейцы дастаўся.

Тут Таццянку Надзя кліча:
- На, знайшла твой лапцік!

А дзяўчынка чуць мармыча:

- Лезе толькі пальчык.

Тут жанчыны ўсе рагочуць:
- Дзеці ж іх садзілі.

Лапці ж іх расці не хочуць – 

Вось якое дзіва!

Бульба добра ўрадзіла:

На барознах – россып.

І вялікая на дзіва.

О, дранікаў процьма!

А хто дранікаў не спытаў – 

Не быў у Беларусі.

Гаспадынечкі іспыты

Госцейкам здаць мусяць.
Натаркуюць бульбы міску,

Яйка шчэ дабавяць.

І цыбулі здзяруць крышку – 

Пах смачнейшым стане.

І пякуць бліны ды ў печы,

Шчэ з пераваротам.

І аладкі на алеі – 

То накормяць роту.

Сухі блін у тук мачаюць
Або ў мачанку:

То смятаны ў тук дабавяць.

Смачна есці з яйкам.

Пасля снедання ўсе рэшткі

У тук памачаюць,

І складаюць у патэльню,

У душок паставяць.

І пад крышкаю к абеду

Дранікі гатовы.

З малаком тады ж іх трэба!

І будзем здаровы.

Малако таксама ў печы – 

Побач чыгуночак.

Паглядзіце: яшчэ з пенкай.

Так і маніць вочы.

Калі ж бульбу старкавану
Звярнуць усю разам,

Будзе бабка – так назвалі – 

Чыгун нам падкажа.

А туды пакласці сала

Тонкімі скрылькамі,
Або мяса наразаюць, 

Каб смачней шчэ стала.

Стане бульбачка ласкавай – 

Родная бабуля.

Малачко яшкэ дабавіш – 

У пузе казытнула.

Кошыкі ізноў паўнюткі – 
Высыпаюць хлопцы.

Вунь Васіль заносіць хутка – 

І мяшок бурбоча.

Аднаму няёмка сыпаць – 

Толя мех трымае.

І Васіль вунь каля Ліды

Мяшок напаўняе.

Баразён многа занята.

Жанчыны шчыруюць.

І мяшкі, быццам салдаты

У радзе маршыруюць.
Толя за хахол трымае – 
Ціхон вузел вяжа.

Мяшкі знесці трэба к краю:

Баразна тут ляжа.
- Колькі конік з плугам пройдзе

Сам, без перапынку?
- Ты, сынок, успомні Гончу.

Гэта без прыпынку.

Пасля, праўда, скапыціўся,

Бо яго ж загналі.

Калі конік утаміўся – 
Спачне – пойдзе далей.

І пайшла вёска ад гоней – 

Усё, як ты пытаўся.

А таму не мучыць коней – 

Конік жа стараўся.
- У Паплавах табун добры,

Добрая канюшня. 

Хто мяняе ім падковы?
Пэўна, трэба ў кузню?

- Коні добрыя, то праўда.

І каваль вядомы.

Кузня вунь стаіць, направа.

Сілка правіць горнам.

Коні Сілку не баяцца, 
Мусіць, паважаюць.

А ён:

- Косю, ножку дайце! – 

Тут жа падстаўляюць.

А падкова, што згубілі 

Коні на дарозе,

Не пускае ў хату злыдняў,

Шчасце ў дом прыносіць.

Раскладзі, сынок, цяпельца, 

Насып туды бульбы.
Там, глядзіш, яна к абеду 

І гатова будзе.

І пад рытм песень вясёлых

Зямельку капаюць.

Пад задорныя іх словы

Бульбачку збіраюць.

Паўз кузню йшла, вугалёк знайшла.
- Палюбі, кавалёк, дам табе вугалёк.

Выдзелывала, выгаварывала,

Проці мілага стаяла, разгаварывала.
- Выганяй, маці, каваля з хаты,

Бо каваль малады хоча начаваці.
· Ой, доню мая, хто на ложку шэпча?
· Ой, мамка мая, кот смятану хлебча.

Ой, паслала мяне маці па белую гліну.

А я ёй прынясла малую дзяціну.

- Гэта ж табе, мамка, за тваю навуку:

Калыхала ты мяне, калышы і ўнуку.

Гэта ж табе, мамка, ды за тваю ласку:

Калыхала ты мяне, калышы Параску.

Паўз кузню йшла, вугалёк знайшла.

Выдзелывала, выгаварывала,

Проці мілага стаяла, разгаварывала.

Зноў за плугам йдзе араты,
Барозны ганяе.

Кофты скідваюць дзяўчаты,

Хтось пот выцірае.
- Ты чаго свой бот трымаеш? – 

Пытаюцца ў Вольгі.
- Боты новенькія маю,

А яны падводзяць.

Мама боцікі купіла,

Ды пад колер бульбы.

Вось, зямлёй прыцярушыла.
· Ну, і што? Што будзе?
· Чуць кранула – насок раптам

Выгляне з зямелькі.

Замест бульбы – цап! –за палец!

· Упаду я, дзеўкі.

Адна лапцікі капае,

А другая – боты.

Смех жаночы не сціхае:

Доўга стаіць рогат.

Промнямі сваімі сонца

Капаннікаў грэе.

У полі праца не бясконца – 

К вечару паспеюць.

І вадзічка ў бітоне

Піць і рукі вымыць.

Не чуваць на полі стогнаў,

Хоць нямеюць спіны.

І Ціхон. Адарка – заўтра.

А пасля – Арына.

Па чарзе ўсім пакапаюць.

На полі не кінуць.

І перабяруць ўсе гуртам,
Адбяруць насенне,

А вясна як прыйдзе, будуць

Гэтак дружна сеяць.

Праўда, гною папярэдне

Накапаюць з хлева.
Паразвозяць на палеткі,
Пачастуюць глебу.

Вясной цяжкая работа,

Восенню – аж восем.

Як пасееш – у ахвоту

Будзеш есці потым.

Дакапаліся барозны,

У дазоры мяшочкі.

Кліча Мар’ечка памочніц

Паабедаць трошкі.

На траве дружна паселі

Ўсе вакол дзяружкі.

І абедаць захацелі.

А ежа ў латушках.

Тут і сала паглядае

Белымі вачамі.

Каўбушок і той міргае,

Як зоркі начамі.

І цыбулька, агурочкі,

Нават сыр духмяны.

Яшчэ выраслі грыбочкі,

Быццам на паляне.

Яйкі куры падарылі:
· Ешце на здароўе!
Бульбу з попелу адкрылі.

· Наша бульба сопка!

· З такой бульбы зробіш клёцкі – 

Будзе смакацішча!

Вольгачцы і тут няймецца:

· Цётка, навучыце!

· З Маняй бульбы мы налупім,

Ці наабіраем.

Перамыўшы, натаркуем.

Дробну тарку маем.

Драчка дробная патрэбна – 

Буйна не гадзіцца.

А пасля адціснуць трэба – 

Праз лянок гадзіцца.

Сок бульбяны ў латушку

Для крухмалу выліць.

Як асядзе – злеіць трошкі,

Густышок пакінуць.

Высахне крухмал бульбяны – 

На кісель згадзіцца.

З вішаняк  ці іншых ягад.

- О-ёй, смакацішча!

- Скатаць шарык не лянота

З бульбы таркаванай?
- Мы галушачкі з ахвотай 
З малымі качаем.

Кіпень жа ўжо чакае – 

Асцярожна усыпаць.

І памешваем, мяшаем

Бярозавай лыжкай.

Соль дабавіш – солі крышку.

Малаком забеліш.

З місачкі зачэрніш  лыжкай –

Глядзі, не паспееш.
- Помню: 

- Седаў, што ты снедаў?

- Я - галушкі з малаком.

- Усе за стол. Астыне ежа! – 

Кліча маці нас. Бягом!

Бо такое аб’ядзенне

Далей не пакінеш.

- Ужо гарэлка без цярпення,

Бульбачка астыне!

· А пад закусь – медавуха.

· Пакаштуйце трошкі.

Не адцягнеш і за вуха.

Не пакінуць трошкі.

03.05.21-07.05.21

                         СТАЛЯР
Міша да дзядзькі да Кірыка йдзе:
Цётку пазваць пасылаюць.

Хатка маленькая. У сенцы брыдзе.

Клямку знайшоў. Адчыняе.

Печ напалову, і ложак стаіць.

Усё! І няма болей месца.

А па-над ложкам палаці. Удваіх

З гаспадаром у хаце цесна.

Кірык – высокі плячысты мужык,

А барада як лапата.

Насту сваю берагчы ён прывык.

Цесна, бадай, яму хата.

Стол на куце, два акенцы малых.

Лаўка сцяну падпірае.

І табурэтка адна на дваіх.

І гэта ўся мэбля старая.

У чырвоным куце – невялічкі абраз,

Яго ручнічок абвівае.

Палічка са свечкай – палілі не раз,

Бо хата пах воску трымае.

Наста – то родная маці сястра.
Ой, добрае сэрцайка маюць!
Ды толькі вось дзетачак Бог ім не даў.

Ды лёс, кажуць, не выбіраюць.

Ён гаспадыні, што трэба, сказаў

І кінуў свой позірк улева.

Выраб прыгожы яго счараваў:

Паліца на сценцы вісела.
- Скажы, цётка Наста, адкуль жа яна?

Чаму не вісіць над дзвярыма?

· То вось дзядзька Кірык сабраў яе сам.

А вешаць сюды немагчыма.

Павесілі, скажам, - і дзверы скрыпяць,

А потым і стукнулі дзверы.

Туды-сюды посуд тут будзе ганяць.

І паляціць ён без меры.

І шкадаваць потым будзем мы так

Ці чарапочкаў разбітых,

Ці галаву, дзе такі вось гузак,

             Тады будзеш сам ты  сярдзіты.

· Уставілі розуму, цётачка, мне.

Я, можна, палічку разгледжу?

Прыгожая дужа, кранула мяне.
Зраблю – душу дзядзьку пацешу.

Зірнуў шчэ на хату: на шосціку там.
Вісела адзенне нямнога:
У сенцах куфэрак ад вока схаваў.

А Мішу пара ўжо ў дарогу.

Нізенькая цётка к варотцам вядзе. 
Ох, любіць пляменнікаў Наста!

І Міша Матрунін да іх вось ідзе.

І хоча ў душу іх укласці.

А ў Мішы задума – начамі не спіць – 
Яна ў яго сэрцы палае.

І дошкі шукае: зрабіць так карціць!

Паліцу ён сам вырабляе.

У хуткім жа часе хлапчына трымаў

Падобную надта паліцу.

Ён працу сваю дзядзьку ўжо паказаў – 

Ім Кірык цяпер ганарыцца.

І зэдлік, услончык, услон – то яго:

Сваімі зрабіў ён рукамі.

Канапа стаіць вунь са спінкай разной.

Прысесці на ёй запрашае.

Стол новы зрабіў – раней быў на казлах – 

Ножкі тачоныя, гляньце.

І вешалкі выразаў – не на цвіках  

Вісіць наш ручнік-уціральнік.
Міша паперы трымае ў руках

І нешта алоўкам выводзіць.

Платон падыходзіць:
· Глянь, тата, ці так?

Ці добра ў мяне што выходзіць?

Платон прыглядзеўся:

· То шафа, ці што?

· Як у Нямеччыне быў я,

Аднойчы ў палац трапіў. Колькі ўсяго

Пабачыў там і палюбіў я!

І гарнітур там такі… ну, такі… 

Не апісаць яго словам.

Спрабую зрабіць я цяпер чарцяжы:

Зрабіць вось такім адмысловым.

У дзверачках – шкло. За ім посуд стаіць.

Дзе шкло – там не вельмі шырока.

А ніз выступае, трывалы ён – ніз.

З паліцамі будзе больш толку.

· Рабі, мой сынок, Бог табе памагай!.

Час пройдзе – і шафа радзіцца.

Са стружак у хаце – бярозавы гай.
- То праца мяне не баіцца.

А Галя з тых стружак букеты складзе – 
Букеты яе адмысловы.

А рэшта ў хлеў ды на подсціл ідзе.

І суха свінням і карове.

У лазню дубовы палок – каб не згніў.

І тапарышча дубова.

І шафчык, палічку сам Міша зрабіў.

Стараецца. Раз – і гатова.

І пра сваю хату ўжо марыць даўно,

Пра мэблю, чым хату абставіць.

Не заўтра то будзе, але ўсё адно

У сэрцы выношвае планы.

04.05.21 – 07.05.21
                    СВЕЖЫНА

З вечара рыхтуе тата 

Вяроўку і шыла:
Кабана біць будуць заўтра – 

Свежына ўсім міла.

За нагу кабан прывязан – 
Шыла йдзе ў справу.

Падглядзець за гэтай тайнай

Нельга: няма права.

Бо як толькі хто цікуе

Ці шкадуе – кепска.
Свежавацца кабан будзе 

Доўгі час, здаецца.

А пасля ўжо паклічуць 

Памагаць управіць.

Можна кіраваць і лычам,

Хвост круціць – забавіць.

Усцягнуты кабан на дошкі.

Як, гара, ляжыць ён,

І абкладзены саломай,

Выглядзіць на тону.

Тут запалка – чырх! – спаліла

Сухую салому.

Закруціла поўсць штосілы,

Пах панесла к дому,

Хутка касцёр дагарае,
І касой зламанай

Рэшткі поўсці сашкрабаюць.

Кабан наш рахманы.

Ён ад шчасця жмурыць вочы:

Вопратка ж другая.

Быў на плямах – стаў ён чорны.

Здэцца, падглядае.

Лямпаю пасля дачэрняць,

Кіпенем распараць.

Бруд нажамі трэба шкрэбці,

Пакуль жоўтым стане.

Кабана пасля разуюць – 

Капыцікі скінуць.

Вушы добра апрацуюць – 

Можна й прычасціцца.

Дзеці вуха уплятаюць – 
Трашчыць за вушамі.

Ну, а хто яшчэ  жадае – 

Хвост наступным стане.

Разбіраць у хаце будуць,

Як мароз марозіць.

Тады на вяроўках людзі

У хату заносяць.

Ды на лавы там усклалі,

Ды памылі снегам.

Сёння ж маразы адпалі – 

Усё робяць без спеху.

· Нам нясі, Матруна, ночвы, - 

Тата маму кліча,

Бо дастаць вантробы хочуць – 

Начоўкі ўжо блізка.

У роце камень кабан мае,

Каб кроў не пяклася.

· Разбіраць – парадак мае, - 

Вучыць мяне тата.

· Галаву адрэжам, хлопча,

І на снег паставім.

А снег кроў усю сасмокча – 

Зашыек бялявы.

Кроў збіраецца ў посуд – 

І крываўкі будуць.

Паляндвіцы месца просяць – 

Смак іх не забудзеш.

І вантробы засыпаюць
Снегам, каб астылі.

А пасля ўжо разбіраюць: 
Жанчыны асіляць.

Ныркі, сэрца і пячонка – 
Усё пойдзе ў дзела.

І падпуззе, хоць і тонка,

Пакаштуем смела.

Тут Галінка падбягае:

· Тата, а хіб тоўсты?

Тата пальцы прыстаўляе:

· На, лічы, раз хочаш.

Ну, што, колькі налічыла?

· Чатыры. Не мала?

· Вельмі добра ты карміла,

Смачным будзе сала.

Добра, дочачка, карміла.

На выган ганяла.

Бач, праслойка на грудзіне:

Гэта мяса з салам.

Ногі шкроб я самастойна – 
Студзень будзе добрым.

Касу тата аглядае,
Кажа пра надвор’е:

· Сын, запомні: каса вучыць,

Дзе чакаць марозаў:

Там, дзе тонка – іх не будзе.

А дзе будуць – тоўста.

І па месяцах запомні:

Тут зімы пачатак.

Свінні ж жылі на прыволлі.

Каса – нам падказчык.

А для ежы не гадзіцца.

Аддай вось сабакам.

Жоўць, глядзі, не раздавіце – 

Будзе горкім сала.

Тата сала на кавалкі 

Вельмі спрытна рэжа:

У кублік пасаліць надалей,

Пакуль сала свежа.

У лён белы абгартае

Кожненькі кавалак.

Добра солю пасыпае, 

Каб не было плямак.

І кавалачкі суседзям

З косткай упрыдачу.

Выдзеліць хоць паабедаць – 

Такая задача.

Галя шкурку спрабавала,

Абмакнуўшы ў солі.

Маці кішкі разбірала:

З імі вазні болей.

Іх пачысціць добра трэба,
І посік, жалудак.

Ты каўбас есці не грэбуй.

І каўбухі будуць.

Галя выскачыла з хаты:

· Ніяк не вазьму толку:

Пра якую касу тата

З табой вёў гаворку?

Я іх знаю дзве: дзявоча – 

Я ў ёй стужку маю.

А другая – што луг косяць.

Ну, што мы зламалі:

Ёю сёння шкрэблі поўсць мы.

А трэця – якая?

- Сэрца ведаеш?  Жывоцік?

Там каса лягае.

Селязёнку так, сястрыца,

Яшчэ называюць

І мель ад берага бруіцца

Вузкая такая.

І лесу вузкую палоску

Касой называюць.

· Налічыла кос нятрошкі – 

· Вось штука якая!

Вечарам прыйдуць суседзі: 
Свежына ў Матруны.

Ужо адразу па абедзе 

Усе  стол рыхтуюць.

Міша з Галяю ў стопцы
Набяруць капусты.

Журавінка з яе кропкай

Выглянула шустрай.

У місцы паліюць алеем – 

Будзе смакацішча!

На стол місачка паспее –

Стане ўрачыста.

Качаны з бочкі высокай

Парэжуць у місках,

З качаноў багата толку:

Вітамінаў – з крышкай.

Агурочкі з бочкі глянуць:

З каменчыкам цесна.
Потым гнёт назад паставяць,

Каб не з’ела плесень.

На стале ўжо ў латушочках
Рэжуць агурочкі:

Галя рэжа на кружочкі,

Міша – удоўж – так хоча.

З бочкі яблыкі з расолу
Ў міскі ладкавалі.

Бо антонаўку і з соллю

Пад гнёт укладалі.

Цукарочкам пасыпалі – 

Яблыкаў хаценне.

У вузел жыта апускалі,

Каб вызваць бражэнне.

Зараз яблыкі, бы сонца, – 

Глянуць на іх люба.

Раніцай, хто піў, захоча

І расолу кубак.

А ў цэбрыках – грыбочкі – 

Восенню збіралі.

І грузды ёсць – ажно бочка! –

Бо пары чакалі.

На стале грыбы з цыбулькай

Вока забаўляюць.

Каб пачаставаць свяжынкай,

У печы раскладаюць.

Наразаецца падпуззе,

Яшчэ – бакавіна,

І грудзінкі трошкі будзе,

Ды не будзе спінкі.

На засолку хіб пакінуць – 

Соліцца на лета.

І пячоначку ўкінуць

На патэльню следам.

Усё, смажанае ў печы,

Смак асобы мае.

А пасля яшчэ ў чыгунчык

Яго ўкідаюць.

Вады кропельку дабавяць – 

Тушыцца ў душочку.

Бульбачкі наабіраюць – 

То заданне дочцы.

Усе вантробы маці ставіць 

У чыгун варыцца.

Заўтра ўжо іх будуць правіць – 

Прыйдуць маладзіцы.

Вось і першыя суседзі:
Франусь там і Яня.

А за імі Кузьма едзе.

Аўдоцця таксама.

Галя міскі падстаўляе – 

Свежына гатова.

Платон шклянкі налівае.

Жывіцца размова.

У вялізную латушку 
Бульбу насыпаюць.

Пара йдзе па хаце густа – 

Воклічам страчаюць.

А гарачая свініна 

Голаў кружыць пахам.

· Ой, так пахне! - то Яніна

К роту нясе шкварку.

Вось па шкварцы бяжыць кропля

Туку ды на лусту.

Абмакнула аб хлеб Вольга,

Смачны хлеб той тлусты.

Качаны ўжо разышліся – 

Латушкі пустыя.

Тут няма чаго дзівіцца – 

Усе маладыя.

Любяць і пад’есці разам,

Выпіць – не напіцца.

І работу зрабіць часам,

І павесяліцца.

Пад гарэлачку на травах
Добра йдзе закуска.

І свініну  ўсе пахваляць,

Што стаіць ў латушках.

І латушкі падчышчаюць,

Вымакаюць хлебам.

Пасля песні заспяваюць – 

Галасы што трэба.

· Касіў Ясь канюшыну,

Паглядаў на дзяўчыну.

А дзяўчына жыта жала,

Ды на Яся паглядала.

· Ці ты Ясь, ці ты не?

Спадабаўся ты мне.

Кінуў Яська касіць,

Стаў ён мамку прасіць.

· Люба мамка ты мне.

Ажані ж ты мяне.

А ўсе хлопцы жонак маюць,

Абдымаюць і кахаюць.

Каб я жоначку меў,

Я б не піў і не еў.

 - Дык бяры ж Станіславу,

Каб сядзела на ўсю лаву.

· Станіславу не хачу,

Бо на лаву не ўссажу.

· Дык бяры ж ты Яніну, 

Працавітую дзяўчыну.

Узяў!
А дадому адыходзяць 

З голымі рукамі.

Свежыну ім паразносіць

Сам Платон уранні.

Як забілі – не выносяць 

Са двара нічога.

А ў госці вось запросяць.

Такая размова.

Пуза напаўняй ты смела.

З сабой – сцеражыся.
Каб вяліся свінні ў хлеве,

То рабі, як звычай.

Раніцою спазаранку

Платон абход робіць.

Разнясе ён па кавалку – 

Атрымае столькі ж.

Завядзёнка ёсць па вёсках:

Частаваць суседзяў.

А час пройдзе – к табе трошкі

Свежыны прыедзе.

Бо суседзі ў час у розны

Свежыну ўсе правяць.

Свежыны кавалак кожны

І  табе даставіць.
Пасля снедання назаўтра,

Управіўшыся дома,

Не гуляць ідуць у карты

Жанкі да Платона.

У Матруны вунь каўбасы 

Начыніць патрэбна.

Уплятаць іх кожны ласы – 

І чыніць не грэбуй.

Пад хусцінкі свае косы 

Пахавалі бабы:

З мясам трэба асцярожна – 

Волас каб не трапіў.

Працу ўжо размеркавалі:

Адны мяса рэжуць.

Яго салам разбаўляюць.

Рэжацца, бо свежа.

Міша за нажы адказваў,

Натачыў з ахвотай.

Рэжуць мяса быццам масла – 

Любая работа.

Мяса з салам наразае

Суседка Яніна.

Яна вопыт большы мае – 
Каўбухі пад сілу.

У начоўках для аравы

Ўсё перамяшае.
Соль дабавіўшы, прыправы,
Крышку ў печ стаўляе.

А падсмажыцца кавалак,

На соль паспрабуюць,

Бо на лета ідзе страва – 

Горш, як соль не чуюць.

- А прыправы тут якія? - 

Галя да Яніны.

· Кроп часнок, перчык, другія…

· Цыбулі не відна.

· А цыбулькі і не будзе:

Яна акісляе.

Мяса чоснык, перац любіць

Вось справа якая.

- На, трымай, - дае  жанчына
Жалудак Галіне.

- Каўбушок з табой начынім,

Мілая дзяўчына.

Ты ў дзірку мяска добра

Запіхні, штосілы.

Малайчына. Шчэ свабодна.
Так. Давай-ка шыла.

І рабі шылам уколы.

Не зусім каб часта.

Сюдой сукравіца сойдзе.

Не перастарацца.

Падавай  цяпер тканіну.

Вунь ляжыць ляночак.

І іголку. Удзень нітку.

Залапім, анялочак.

Вось, залапілі, Галінка.

Слізкі каўбушочак?

А цяпер бяром тканінку. 

Абернем разочак.

Спавівалі гэтак лоўка,

Як ляльку, прыгожа.

Абвязаць ужо вяроўкай

Міша нам паможа.

Брата ты пакліч, Галінка.

Галя йдзе за братам.

Міша хутка паявіўся – 

І Яніна рада.

Як увязваць, падказала,

Каб не разышоўся.

І над духам загадала

Вешаць: будзе сохнуць.

У кладоўцы будзе доўга

Вісець – да сенакосу.

Перцам апрацуюць добра – 

Не шкадуюць грошай.

Мухі перчыку не любяць – 

Нават не садзяцца.

· А цяпер каўбасы будзем.
             Прыйдзецца важдацца.

Кішачку вазьмі, не грэбуй,

Надзімай, як шарык.

Нам дзіравая не трэба,

Праверым спачатку.

Растапырачку ўстаўляем 

І трымаем моцна.

Мяскам кішку напаўняем,

Толькі асцярожна.

Трэба пальцамі піхаці

І падціскаць лоўка.

А каб бурбалкі ўбраці,

Пракалі іголкай.

Канцы ніткай замацуем – 

Каб не разышліся.

І на шосцік уладкуем.

Толькі не ляніся.

І на шосцік мы калечкі.

Прадзенем з табою.

Пакуль высахнуць, павер мне,

Не будзе спакою.

Вочы зыркаць так і будуць

Туды, на каўбасы.

Праўду кажуць нашы людзі:

На каўбасы ласы.

А каўбасы – то як семкі – 

Хуценька знікаюць. 

Для вачэй яны, як стрэмкі, - 
Ніяк не пускаюць.

А Матруна ды з Аўдоццяй 

Наліюць крываўкі.

Кішкі тоўстыя дасталі,

Кроў падрыхтавалі.

Кубікі пячонкі потым 

У кроў высыпаюць.

І круп з грэчкі ці пярловых

Усё туды ж дабавяць.

Здор з вантробаў дабаўляюць – 

Тут не будзе паху.

Будуць тлустыя крываўкі,

І дабавіць смаку.

Солі сыпаць шмат не будуць – 
Кроў сама салёна.

А прыпраў кладуць, бо любяць,

Розных – і гатова.

Адзін бок кішкі завяжуць,

Бо кроў паліецца.

· Густышу дабавім, - кажа

             Матруна суседцы.

    І другі бачок з завязкай – 
Наліваць не туга, 

Бо крываўка шчэ разбракне.

Не паможа й пуга.

І налітая крываўка

У чыгун кладзецца
Асцярожна, каб не капаць:

Кроў па кішцы льецца.

Накладуць чыгун няпоўны.

Рэшткі – у патэльню.

А пасля печ гэта прыме – 

Мы ж смачней не елі.

- Здору трошкі пакрышыла. 

Каб не падгарала.

Я наверх яго ўлажыла – 

Смачнай будзе страва.

-А вадзіцы падлівала?

- А як жа, Матруна.

             Каб вада не выкіпала,

Крышкай захінула.

Калі кішкі засталіся – 

Сальцісон управяць.

А калі не – у анучу

Ўсё дабро адправяць.

Сэрца, ныркі і пячонку
На кавалкі рэжуць,

А таксама сала тонка 

Ў сальцісон падрэжуць.

А прыправы ў ступе Галя

Натаўкла калісьці.

У стравы ўсе цяпер дабавяць – 

Рука не дрыжыць? Не!

Сюды ж лёгкага ўкінуць

Кубікі таксама.

Як змяшаюць, то пакінуць

На анучцы прама.

І гартаюць, спавіваюць.

Як малое быццам.

А пасля пад гнёт адправяць.

А застыне – здымуць.

Напіхаюць Яня з Галяй

Ліверны каўбасы.

Пасля іх яшчэ падвараць – 

Каўбаса ўдалася.

І пасолена ўжо сала,

Пасечаны косці.

У  рэбры солі насыпалі,

Каб не зацвілося.

І пасеклі галавізну – 

Вымачыць патрэбна.

Пасля ўтушыцца павінна – 

І частуй суседзяў.

І чакаюць паляндвіцы,

Пакуль іх укруцяць.

Соль з прыправамі – нацерці,

А пасля закруцяць.

Ды вяроўкай спавіваюць,

Крыж-накрыжык моцна.

А на шосцік вочы глянуць – 

Слінкі каўтаць можна.
Здор у скрутачку закруцяць – 

Пасля трэба будзе.

У кублік з салам яго пусцяць – 

З блінам смачна людзям.

Уся пароблена работа,

І хата памыта.

І пад’есці ўжо ахвота,

І песня не забыта.

- Ой, у полі тры крынічанькі.

Там гулялі тры дзявічанькі.

Чарнявая, бялявая, 

Трэця – руса, кучаравая.

Я з чарнявай улюбляюся,

А з бялявай абвянчаюся.

А з трэцяю, кучараваю

Прыйдзе вечар – насміхаюся.

Ой, не ўсе тыя сады цвітуць,

Што ўвосень асыпаюцца.

Не ўсе тыя замуж ідуць,

Што любяцца дай кахаюцца.

ЦІКАЎНАЯ ДЗЯЎЧЫНКА
А ля Адаркі ўжо поўна гасцей:

То Міця прыехаў здалёку.

Стрыечны то брат. Ён пісаў ёй часцей.

Радзіму з унучкай наведаў.

І да Адаркі суседзі прыйшлі –

Ну, як жа, так рэдка бывае.

А ўнучачку Аню гадочкаў пяці

Вунь там дзетвара забаўляе.

Дзяўчынка цікаўная – 

Трэба ўсё знаць.

· А лесвіца вунь на страсе там.

З яе, можа, з небам пара размаўляць,

А як на яе ўзабрацца?

- О, гэта майстэрства, то трэба ўмець!

Ёсць, Аня, даўгія драбіны.

Дарослыя ставяць іх так, каб залезць.

І не зламаць сабе спіну.
Каб двое драбін супадалі, а там
На вільчык садзяцца адразу.

Вяроўку на пояс прывяжуць вузлом, 

Каб не зваліцца. І скажуць
· Небу і зоркам?

· Дзівачка. Не, нам.

Каб падалі мы ялінку.
· Елку наверх? Каб расла яна там?

· Комін пачысціць. Хвілінку.

Елачку ў комін апусцяць, яна

Сажу здзіраць з цэглы будзе.

Сажа ўніз паляціць, а там гаспадар

Лавіць яе будзе ў пасуду.

Сажу збяруць, і ўжо без перашкод

Дым накіруецца ўгору.

На хату не пойдзе.

· Ага, без прыгод

У хату ж лянівы не зойдзе.

А стульчык і з выемачкаю для чаго?

- Арэхі разбіць трэба, Ганна.

Арэшак у выемачку – цюк! – там яго,

Збірай толькі зерне старанна.

· Вавёрачка з лесу арэшкі нясе?

· Яна для сябе іх збірае.

Наносіць багата яна пакрысе,

У глыбокім дупле пахавае.

· Арэхаў жа шмат для вавёркі было?

· Не, сёлета мала. Затое

Багата вось бульбачкі ў нас нарасло.

Не родзяць яны разам. Двое.

· Грыбочкі ў сукеначках вунь там растуць.

Глядзіце, у бобкі сукенкі?

· Прыгожыя, так. Толькі іх не ядуць.

Мух травяць і мошак, паненка.

· А татка прасіў для бабулі мяне

Набраць мухамораў, як стрэчу.

Хай толькі гора абыдзе, міне!

Не мог жа яму я пярэчыць.

Прыносяць грыбы, а наш Воўка ўплач:
· А тата сказаў, што для цешчы.

Бабулька, не еш, дарагая, там яд.

· Унучычак мой, супакойся.

Я есці грыбы і не буду. Патру,

Бо сок – то маё націранне.

Як ножкі і ручкі настоем натру – 

Палепшае мне, лягчэй стане.

· Ну, вось, і сукеначкі рады даюць, - 

Захлопала Аня ў далоні.

· А мухамораў ласіхі ядуць.

Грыбы ім ідуць для прыкорму.

Давайце-ка, дзеці, бліжэй да стала.

Я крышачку вас пачастую.

А госцейцы нашай, пакуль есць яна,

Пра дзіўныя стравы скажу я.

Калі ўся сям’я збярэцца

Вечарам дадому,

То не кожнаму ўдаецца

Гатаваць праз стому.

Шныпаркі ж у ліку першых

З усіх страў выходзяць,

Бо на стол ідуць ўсе рэшткі,

Што з яды знаходзяць.

Шныпаркі – то назва бабкі

Або прабабулі.

Страва гэта вельмі смачна.

Вы пра яе чулі?

А варголы нам бывалі 

Важнаю ядою,

Як трасянка нас заваліць

У ложак з сабою.

Тады ў вар дабавіць маці

Лекавы раслінкі.

Пасля кіпень п’еш у хаце,

Пакуль цякуць слінкі.

Толькі вось яглы ніколі 
Не былі нам стравай.

Спаць галоднымі – не доля:

Старцы ў сне дастануць.

Нейк да нас у зрэбнай світцы

Старац прыблудзіўся.

Гаспадарыні ён нізка 

Ў ногі пакланіўся.

Торбу зрэбную паволі 

Ён з пляча здымае.

Гаспадыня спаць не ў полі – 

У хату запрашае.

Што ў старога там, у торбе?

Вось пытанне мучыць.

Хлеба там акрайчык, солі 

Драбок, пара бульбін.

Увесь вечар, аж да ночы, 

Старац байкі бае, 

Можаш верыць, калі хочаш,
Што ў свеце бывае.

Каб у старца з яго торбы 

Не прасіць пад’есці,

Не кладзіся спаць галодным – 

Не захочаш есці.

· А рэчку Смуродынькай вашую зваць?
Калінавы мост, скажы, гэты?

А Змея Гарыныча тут не відаць?
- Яго, дзеўка, песенька спета.

Даўно нарадзілася наша рака,

Цячэ з-пад алешкі да Вольсы.

Алешнік, вунь глянь, расце па берагах.

А для мыцця вунь там мосцік.

І неяк унадзіўся на той масток

Звер невіданай пароды.
Прыйдзе, спалохае баб мо з пяток,

Воні наробіць замнога.

І мужыкі таго звера злавіць,

Там, каля кладак, рашылі.

Гуртам сабраліся. А як лавіць?

Мосцік, дзе быў,акружылі.

Толькі рыбацкую сетку ўзялі,

Ну, каб накінуць на звера,

Раптам прапаў ён, а там, ля зямлі, - 

Кусцік смуродынькі спелай.

Куст пасадзілі на беразе там,

Рэчку, як куст той назвалі.

Замест Гарыныча па берагах

Парэчак кусты вырасталі.

· Гляньце, бярозка сагнула свой стан.
Моцнага ветру баіцца?

· Не, мая Анечка, то вецер сам
Гісторый паслухаць спыніўся.

Кланяюцца дрэвы,

Стан схіляюць нізка.

Людзям іх напевы 

Паслухаць карысна.

Хіліцца бярозка 

Матухне-зямельцы.

Ранішнія росы

Грэюць яе сэрца.

К дожджыку з паклонам

Дрэва аднясецца,

Што памые голаў,

Пашаруе плечы.

Птушкам з наваколля

Дзякуе таксама –

Песні іх прывольна

Гучаць рана-рана.

І вятрыску ў полі

Дзякуе з ахвотай,

Што расчэша голле,

Пашуршыць лістотай.

Каб усім, здаецца,

Не  бачыць благое,

І было б на сэрцы

Нам лягчэй з табою.

Ветлівае слова
Гавары заўсёды.

Вось і запануе

Парадак ў прыродзе.

- Нагадваў дзядуля ўсюды казаць
То дзякую, то выбачайце.

· Дабранач – то нанач дабра пажадаць,

І раніцы добрай жадайце.

І дзень каб удаўся, каб вечар знавя, -

Кажы толькі добрыя словы,

Бо словы, унучыкі, - не птушаня, - 

Як выскача, то не дагоніш.

А каб не пакрыўдзілі словам каго – 
Не выпускаць слова злога!

· Ой, дзякуй, бабулечка! Столькі ўсяго!
· Цяпер, калі ласка, дадому.

08.05.21-11.05.21
                     ПАКРОЎКІ     
Усе дзяўчаты гаманілі

Неяк на Пакроўкі.

· Ой, цяпло так, дзеўкі, міла!

· Зімы будзе колькі?

· І якая? З маразамі?

Або моцным ветрам?

Выедзе нам вантрабянкі,

Як было ўжо летась.

· І з хлявоў, як толькі холад, 

Забіралі дзетак.

А ў хаце ім адолець

Моцны мароз лепей.

· А смурод стаіць у хаце!

Прыбярэш уранні,

Адышоўся – і спачатку.

Вось дзе пакаранне.

· Што ж, калі ў тыя марозы

Карове цяліцца?

Думалі бацькі сур’ёзна, 

З цялём як змясціцца.

Наша Зорачка спакойна,

Ды трашчаць Каляды.

Цяля ўнеслі яшчэ мокра.

Ой, была я рада!
Ізноў зорачка на лобе.

Ножкі не трымаюць.

Ну, куды? На які холад?

Хіба ж выганяюць?

І было наша цялятка
Ў хаце сутак колькі.

Мы выпойвалі па пальцах, 

Пакуль паднялося.

А як брыкаць пачынала – 

Маразы адпалі.

І тады цялушку к маме

На хлеў адпускалі.

· У нас гісторыя такая:

Свінні парасіцца.
З соскі малачко давалі 

Трэба ж ім напіцца.

Мы ж з малымі ваявалі.

Пакуль адхадзілі.

К нам яны папрывыкалі – 

Па пятах хадзілі.

І кажух чорны кашлаты 

Быў усім за матак:

Саграваў цяплом у хаце

Малых парасятак.

- Куры зімачку пад печчу

Перазімавалі.

А яечак вунь нанеслі – 

Кожны дзень збіралі.

Будзіць певень сярод ночы

Сваім рэзкім крыкам.

Так, спачатку было дзіка,

А потым прывыклі.

· Чаго куры?

· Бо паветка

Рэшата – свіціцца.

Куркам трэба адпаведна

У цяпло змясціцца.

· Куранятак мы вясною 

Ў хату забіраем.

Так, з квахтухаю самою

Клопату менш маем.

Кут у хаце ім адводзім:

На дварэ ж вунь холад.

Прыбаўляецца ўборкі – 

Толькі што ж паробіш!

На двор выпусціць балюча:

На дварэ ж памерзнуць.

Мяккі жоўценькі камочак

К маме-курцы лезе.

З-пад крыла галоўка відна:

Вось ён я –глядзіце!

Такіх шарыкаў з дзясятак.

· Ой, не наступіце!

- І свінарнік, і цялятнік,
І куратнік разам.

Лёгкай нам зімы, дзяўчаты!
Каб жылі мы ў хатах!

· Сёння вокны ўсе памылі?

Падвойныя ж ставіць!

І рабінкі паміж імі, 

Каб прыгожа стала.
· Чаму ж на Пакроўкі ставяць?
· Парада бясплатна:

Кропелькі вады адталай

Пацякуць на хату.

Падакеначкі заплачуць – 

Падкладай што-небудзь.

Так што помніце, дзяўчаты,

І Пакроўкі трэба!

05.05.21, 13.05.21
       НА ПАКРОВЫ
Хто ў Бёрда зусім не патрапіў,
Хоць у вёсцы сягодня кірмаш,

Да суседа ідзе. Пабалакаць.

Свята ўсё ж. а суседа уваж.

На Пакроўкі прыставілі вокны,

У хаце цёпла, марозаў няма.

Да суседа – без світкі – у госці

Ідуць лёгка, бо шчэ ж не зіма.

Для размоў тэм – уга! – колькі многа:
Што на памяці – усё перабраць.

· Жывот слабы - у бальніцу дарога. 
- А чарніц вы паспелі набраць?
- Пачакай. Пачакай жа. Замова.

Падарваўся  - падыме печ хай.
Прыгаворвае гэткае слова:
· Печ стаіць -  і жывот не чапай.

- Насушылі мы многа чарнічак.

 - На ўсіх хопіць, і вам трошкі дам.

Як жывот баліць – хай есць пакрышку,

Памагае тады: знаю сам.

Федар слова сваё устаўляе:

· Або семя льняное звары.

У цялятак жывот сунімае,

А ўжо што гаварыць з дзетвары.

А  чарніцы былі за Ціхонам?
Зоркі, помніцца, слалі туды.

· Так, за Мар’ю ішлі на пагоркі.,

Бо ў балотцах так многа вады.

Не ўсюды бывалі чарніцы.

Цвет чарнічны мароз прыхапіў.

Выбіраліся ягады чыста.
І буйныя былі. Я хадзіў.

· А як купіну стрэнеш – бы вішні.

Паднясеш руку і адшчыкнеш.

На далоні ляжыць смакацішча,

Само просіцца: на, мяне з’еш!
А вунь купіна там, пад сасонкай.
Лубка поўніцца ўжо смакатой.

Увяжы пасля лубку ў лясёнку

І ідзі ты дамоў пехатой.

· А ў руцэ і з абедам вузельчык.

Там хлеб – зайчык кавалачак даў.

І чарнічак паспелых букецік

Тым, хто ў лес наш чамусь не папаў.

· Ідуць з лесу, а твар увесь сіні:

То чарніцы пакінулі след.

Рукі потым мы шчаўлікам мылі:

Шчаўе фарбу амаль усю з’есць.

І варэнне адзнаку пакіне,

Раз бліны памакнеш у яго.

· А брусніку ды з грушай адкінеш?

А ці з бульбай зімой. Усё адно.

· О-ёй-ёй! Апетыт разыграўся!
То дабавім яшчэ журавін.

Раз набраў – на кісель расстараўся.

Не памрэ з голаду шчэ ні адзін.

· І ў вайну наш лясок не падводзіў,  – 

Кажа Ліда. - Дзён пяць мы запар

І зайсці не маглі на падвор’е.

Лес дарамі тады выручаў.

Усе купіны ў лесе аб’елі,

І капустачкай нас частаваў.

Сыравежкі сырыя мы елі.

І панос нас тады не праняў,

· Пахваліцца хто можа грыбамі?
· О, радоўкі, што выраслі ў рад.

· І лісіцамі!

· Баравікамі!

· А я курак бяру ўсіх падрад.

· Нам пастух пра грыбы ўсё раскажа:

Гоніць, ведама, лесам кароў.

Дзе што высыпала – ён падкажа,

Каб хаця не былі без дароў.

· Я апенькі люблю, што на дрэвах.
Рэзаць іх – не гнуць спіну зусім.

· Грыбу кланяцца, браточак, трэба,

Каб больш вырасла – хопіць усім.

· Праўду кажаш. Зямельцы кланіся.

Пад бярозкай – абабка тайком,

Падасінавік дружыць з асінай,

А казляк ля сасонак - з пяском.

· Толькі дзіва: той бегае многа
І аббегае цэленькі лес.

Кош нясе – там на донцы, нямнога.

А другі – чуць падняць! – кошык прэ ж!

· Насушылі грыбоў, насалілі.
Хопіць, пэўна, да самай вясны.

Каб была толькі есці іх сіла.

Будзе пост – ну, без іх нам куды?

· Ой, кароўкі на хлеве ўжо сёння.

· Трэба сена цяпер калаціць.

· І рабіць трэба Зорачцы пойла.

· А маю ўжо пара запусціць.

-  У каго зазімуе радоўка?

-  У Асіпаўскай Мані спачне.

-  Як успомню, як спаў над кароўкай,

Смех мяне яшчэ і сёння бярэ.

· Раскажы, можа, й мы пасмяёмся, - 

Гаманілі жанчыны ўсе.

Васіль, выгляд зрабіўшы сур’ёзны,

Пачынае расказ пакрысе.

· Сена воз мы сухога прывезлі.

Усцягнулі на вышкі парой.

Па драбінах на вышкі ўзлезлі

І дзяружку ўзялі мы з сабой.

Спаць мы з братам рашылі на вышках:

Ночы парныя - што ў хаце быць.

А духмянае сена казыча,

Брат шлыкоча мне пятку. Не спіць.

Зоркі светам сваім мне міргаюць,

Бо адтуліны мае страха,

Ну, каб ветрыкам сена ганяла.

І напала ўжо драмата.

Ужо да коніка песні прывык я.

Брат заціх, бо змарыў яго сон.

Сярод ночы тут гук непрывычны

Разбудзіў, можа, цэлы раён.

Як бабахне! Я ж выйсця не знаю:

Злева сена, і справа – яно ж.

· Ой, вайна! – зоркі больш не міргаюць.

Куды бегчы? А я ж басанож.

І зноў залп! У ваччу пасвятлела.

То маланка блішчыць над хлявом.

І дайшло: навальніца запела.

А пасля лівень быў над сялом.

А кароўка ўнізе ўздыхала:
Так смяялася шумна з мяне.
Гром з вайной пераблытаць!

· Нямала

Дасталося ўсім нам на вайне.

· Пачакайце, скажыце, дзяўчаты,

А што з лётчыкамі? Чатырма?

Я малая была. Там, за хатай

Іх на возе павезлі. 

· Кума,

Ля Міллянава дуба? Здаецца,

Быў там лётчык, ды толькі адзін.

Расстралялі яго. То, канешне.

Вунь на могілках нашых ляжыць.

Абеліск там маленечкі з зоркай.

· Той, што мы даглядаем з дзяцьмі?

Добра, што тут, а не на задворках.

З ім і школьнікі стануць людзьмі.

· Напомніце мне, дарагія суседзі,

Гісторыю пра каласочкі.

· Гісторыя тая душу развярэдзіць:

Былі яны ў кожнае вёсцы.

Жытнёвае поле жнеек страчае,
Калоссе да долу схіліла.

Іх белыя хусткі рамонкамі сталі,

Сагнулі жаночыя спіны.

Жніўная песня над полем ліецца, 
Мчыцца ўгару аж да сонца.

Пра долю ліхую ў той песні пякцца,

Аб працы жаночай бясконцай.

Спяваюць жанчыны пра тры каласочкі,
Зямляк што схаваў у далоні.

Страціла мужа суседка, а дочкі
Бацьку не ўбачаць ніколі.

У вёсцы Паплавы судзілі суседа

За хлеб той з калгаснага поля,

За тры каласкі для дзяцей – вось наедак! –

Іх бацьку павезлі ў няволю.

Галосяць жанчыны пра лёс свой паганы,

Слёзы змахнуўшы ражочкам,

Бабкі жытнёвыя ставяць радамі:

У полі яны як грыбочкі.

 - Не прыдумала?

- Не, добры людзі.

Душа чосныку не паспытала.

Раз не ела – і воні не будзе.

· Верым, Мар’я.

· Так маці казала.

- Хто гарбузікі любіць? Частую.

- О-ёй! Жоўценькія! Ды колькі многа!
Як люблю іх! І Бог, пэўна, чуе.

· Разбірайце кішэню ў дарогу!

03.-04.09.21, 06-07.05.21, 15.05.21
КАЛЯДЫ
· Ой, калядачкі, вы прыдзіце к нам.
Ой, люлі, люлі вы прыдзіце к нам.

Вы прыдзіце к нам, а мы рады вам.

Нам піліпаўка надакучыла.

Жываточкі нам перамучыла.

А калядныя – бліны ладныя.

А пшанічныя – дзеўкі пышныя.

А паплаўскія хлопцы бурныя.
Пратапталі да дзевак сцежачкі.

Яна ходзяць ды ў начлежачкі.

Нашы святачкі нас заждаліся.

Верацёначкі настаяліся.

· Ой, шэсць тыднікаў перамучылі.

Пост усюды, - адзначыла Вольга. – 

Малым дзецям без гуляў наскучыла.

Нам без смеху было ох без толку.

· Адпачнуць, - кажа Надзя Ціхонава, - 
І станкі ад нас ткацкія ў сенцах.

-  Самапрадкі і пяльцы вунь вольныя.

- Сена й тое цяпер не трасецца.

- А ноч зорная, - Вольга Марыльчына

Сваё слова ўставіць, вядома.

- Там, дзе зоркі блішчаць, паглядзіце вы,
Туды ў ягады крочыць ад дому.

· І дзе ж будуць чарніцы з грыбамі? – 

Слова Маня Арыніна ўставіць.

· Слепяцішча, а там трэба далей.

· Зразумела, ісці нам паўз Надзю.

- Ой, дзяўчаты, якое раздолле!
Тут ні попрадак і ні ўборак:

Усё чысценька, усё ў доме.

Эх, гуляйма, сяброўкі, ў абновах!

· А ў печы вячэру зварылі?
І што сёння па стол трэба ставіць?

- Куццю посную ў печ станавілі.

- Ой, за вушы цяпер не адцягнеш!

Куццю варыць з круп ячневых мама.

А багатая будзе праз тыдзень,

Ці скаромная, бо будзе з салам.

На Вадохрышча посна згадзіцца.

· Мы грыбочкі ўжо адварылі.

· А мы рыбкі насмажылі міску.

· І аўсяны кісель мы зварылі.

· Мы бліноў напяклі мо латушку.
І ў кожнае хаце малітва.
Пучок сена пад скацерку ляжа.

Размаўляць за сталом не прывыклі:

Слова скажаш – і лыжка накажа.

І гузак на ілбе ад той лыжкі,

І ў кут ідзе сам вінаваты.

Ці пад’еў, а ці не – не хваліся.

Больш не будзеш так – ведае тата.

· А калі ж гэта клічуць Мароза? – 

Галя ў Мішы штовечар пытае.

· Пацярпі, мая Галечка, трошкі.

На скаромну куццю ён бывае.

Вось аднойчы вячэраюць разам 
І Мароза ўсе клічуць уголас:

- Дзед Мароз! Хадзі з’еш к нам каўбаскі!

- Я прыйшоў! – з-за дзвярэй чуцен голас.

Адчыняюцца дзверы ціхутка.

На парозе – Мароз, толькі Хведар,

З барадой ён.

- Зайшоў на мінутку.

Як суседзі мае, трэба ведаць.

Вось я з працы іду. Адрабіўся.

Наста ж дома яшчэ пачакае.

А тут чую, што кліча Галінка:

Яна ж бачыць Мароза жадае.

А Мароза скаромным частуюць.

Хведар рад, што патрапіў к суседу.

Галасы калядоўшчыкаў чуюць,

Што пяюць недзе там, дзе жыў Хведар.

· Дзякуй вам. Я пайду – і мяне віншаваць
Прыйдуць, мусіць, - а я вось не дома.

Галька, буду мароз я на лес адпраўляць,

Каб вясной ён не йшоў, пакрыёма.

· Добры вечар, шчодры вечар

Усім людзям на ўвесь вечар.

А ці дома, дома пані твая?

А я бачу: яна дома.

Яна дома не гуляе.

Піражочкі рашчыняе.

А ці дома пан гаспадар?

А я бачу, што ён дома.

А ён дома, не гуляе.

Скаціначку даглядае.

Гасцінцы сабрала Матруна гасцям:

Моладзь песню спявае ля хаты.

· Мама, ідуць калядоўшчыкі к нам,

А з імі вунь нехта рагаты.

· Го-го-го, каза,
Го-го-го, шэра.

Дзе Каза рагом,

Там жыта стагом.

Дзе Каза ходзіць.
Там жыта родзіць.

Дзе Каза топ-топ,

Там жыта сем коп.

Каза то танцуе, вядзе ў карагод.

А потым паваліцца долу.

Памерла Каза – то памёр стары год.

На змену яму прыйдзе новы.

Каб новы прыйшоў – трэ Казе на ражок

Падаць кусок  сала з каморы.

Каб сілы ёй даць – можа, з’есць піражок.

Ці смачненькім чым шчэ пакормяць.

Ідзе Каляда – жонка то Перуна,

У кожную хату заходзіць.

А каб яе вось так ніхто не пазнаў – 
Казой яна стала ў народзе.

І хоча Каза ўсім так дагадзіць

За мужа, яго жорсткі нораў.

Спрыяе, каб жыта магло ўрадзіць.

Каб людзі паменш мелі гора.

Частуюць сяляне Казу са стала

І просяць, каб іх не мінала.

Каб шчасце паслала яна для сяла,

Каб толькі яго памнажала.

І ў Паплавах тым часам калядкі ідуць.

Ужо дайшлі да Арынінай Мані.
Незамужняй дзяўчыне там песню пяюць.

А яна прыгажэйшая стане.

· Бацькава дачка як ягадачка.

Святы вечар добрым людзям.

Яна ў сені ўвайшла – сені заззялі.

Яна ў хату ўвайшла, а мы стаялі.

А мы стаялі, шапкі здымалі.

- Ці ты цароўна, ці каралёўна?

Я не цароўна, не каралёўна.

Бацькава дачка, ясна панначка.

· Мы табе сватоў не зняважаем.

І сватоў за стол табе клікаем.

Матчына дачка красна ягадка.

Святы вечар добрым людзям.

Да Цімоха дабраліся – тры сыны там.

І спяваюць для маці іх песню.

Антанінка іх слухае – слёзы к вачам

І сцякаюць, чакаюць нявестак.

· Ой, усталі ранюсенька.

Ой, каляда, каляда.

Умыліся бялюсенька.

Запрагалі тры конікі.
Паехалі да нявестаў.

Выбіраці тры нявесты.

Прыйшлі тры лісты да сыночкаў.
Рада мамка гэтым лістам.

Гэтым лістам, тром нявестам.

Рада была, нарадзіўшы.

Шчэ й радзіўшы – ажаніўшы.

Ой. каляда, каляда.

І гаспадар, а тым больш гаспадыня,

Чакаюць каляднічкаў, радыя ім.

- А дзе ж гаспадыня? Абрус засцілае,

 Каляды спраўляе, частуе ўсім.

А на Вадохрышча дзеўкі гадалі:

Плот абдымалі, лічылі, ці ў пару.

Дровы ў хату бярэмем цягалі – 

Замуж хацелася, сватаў чакалі.

Раніцай слухалі: брэшуць сабакі.
Туды і ісці, дзе быў брэх гэты чуцен.

Дай Бог, каб не быў той жаніх небаракам.

Імя мой каханы насіць яго будзе.

А ў Каляды дзяўчаты гадалі:
Лапцік з ножкі знімалі, затым

Цераз хату высока кідалі,

А насок дзе – туды ўслед за ім.

Ды, бывае, што лапаць чапляўся,
Ці абора зачэпіцца дзе.

Тады рогат такі раздаваўся – 

На сватоў ну ніякіх надзей!

Лапаць Манін ляціць па-над хатай.

І абора свабодна за ім.

- Вось прыедуць да Мані ў сваты,

Кажа гучна над вухам Максім.

Вольга сёння бліны выпякала – 

На парозе ляжаць – гэта ж цуд!

Ды дзяўчатак імёны шаптала,

У сабакі спусціла ланцуг.

Бобік бег да бліноў, павярнуўся,

Потым Манін блін – гам! – і ўцякаць!
Не панюхаў нічый, адвярнуўся.

· Знаць, не трэба мне сватаў чакаць.

Я за Маню Арыніну рада:

Хай сябровачку замуж бяруць.

Міша, хлопец, ёй узнагарода.

Хай у пары шчасліва жывуць!

У апошні дзень Каляд, што прайшлі так люба,

Цягнуць сёння мужыкі Каляду на дуба.

Каляда – то жыта сноп, зжаты яшчэ летам.

Упрыгожылі яго: хвартушок адзеты.

І пад хустку каласкі – будзе маладзіца.

А падвяжуць матузкі – будзе Калядніца.

Каляда ж на кола – прыг! 

· Пакатай, хлапчына!

Усцягні ўжо нас удвух – будзеш малайчына!

І юнак, што з Калядой лез на дуб той смела,
Жэніцца ўжо вясной – вернае то дзела.

То дарунак Каляды – добрая дзявіца.

А калядкі каб на дзень маглі прадаўжыцца.

Хто ў Каляды саграшыў – каяцца на людзях:

На парозе пасячы венік – новы будзе.

І ляцяць кавалкі вон: вышывала, шыла,

Ой, грашыла шчэ сама, бо бялізну мыла.

А пакаяўшыся, усе да сталоў імкнуцца.

Можна выпіць, закусіць і перажагнуцца.

13.04.21

               ЗАПОІНЫ

Едзе конік у Паплавы. На возе – мужчыны.
Гэта Міша вязе ў сваты да любай дзяўчыны.

Ці ў заручыны, ці ў сваты – усё адно да дзеўкі.

І запоіны прыедуць, пэўна, неспадзеўкі.

Да Арынінай да Мані вязе сватоў хлопец.

Бусел едзе прыхаваны недзе тут, на возе.

Бусел  - гэта самагонка ў прыгожай пляшцы.

Ёсць і закусь. Прычапіў вунь кветку хросны бацька.

Платон сына настаўляе:
- Ты маўчы, мой хлопча.

Сёння слова ты не маеш - кумок хай балбоча.
К двару  конік пад'язджае. Госці каля хаты.

На парозе сустракаюць дзядзька Ціхон, маці.

Кум пра вутачку пытае, што ў двор заляцела.

- Вось мы селезня спаймалі, селезень наш смелы

І прыгожы, працавіты. Розумам багаты.

Пакажыце нам вуціцу – вернемся дахаты.

То пра птушачак гаворка або пра жывёлу:

Пра бычка ды пра цяліцу сват знаходзіць словы.

Гэта ўсё іншасказанне – каб хто не сурочыў.

А кум зноў напамінае, глядзіць дзядзьку ў вочы.

- Вутачка, нам пакажыся: хлеб наш смачны вельмі.

І бусла мы адкаркуем, паспытаем зелле.

Выходзь, вутачка не бойся: селезень ласкавы.

Ён глядзець вуціцу будзе, ён жа твой каханы.

Тут з-за шырмы выйшла Маня, хлеб бярэ ад кума.

І ўсе зашчабяталі, стала вельмі шумна.

Бусел месца сваё знае – месца і па чэсці.

І закускі тут хапае: сваты ўсё прынеслі.

І вяселле ўсіх чакае – Маня ўжо прапіта.

І вясельная сукенка хутка будзе сшыта.

                          ВЯСЕЛЛЕ

Ой, косю, мой косю,

Косю вараненькі,

Прадам цябе, косю,

На мёд, на гарэлку.
Прадам цябе, косю,

На мёд, на гарэлку.

Прадам цябе, косю, 

На красную дзеўку.

Маня шые вясельнае плацце – 
Адрэз Міша яе падарыў.
Бо ў Берліне служыў ён салдатам,

Сувязістам ў Нямеччыне быў.

О, сукенка прыгожая выйшла!
І каўнер круглы шыйку схаваў,
Да калена ў таццянку спадніца,

Безумоўна, і доўгі рукаў.

Па сукенцы рассыпаны кветкі,

Россып іх прыгажосць паказаў.

Паясочак зашпілены кнопкай.

Стан дзяўчыны танчэйшы шчэ стаў.

У Бабруйску і вэлюм для Мані,

Кветкі там падабралі ўсім.

Маня Мішу сарочку канчае,

Хоча, каб на вяселлі насіў.

Плача маці, украдкай слязінкі

Выціраючы хусткі ражком.

Як жа Манечка будзе, крывінка?

Каб не елі свякры часцяком.

А залоўка сястрою ці стане?

Можа, прыйдзецца дочцы ўступаць?

Не даюць ёй спакою пытанні,

Не даюць маме ноччу паспаць.

І рашыла Арына, што Мані

Тры падказкі свае перадасць,

Чутыя ёю ад мамы.

Мо карысць то дачушачцы дасць.

- Было тое так даўно – 

Толькі выйшла замуж, 

І на яве, не ў кіно,

Чую я ад мамы:

- Гаспадар муж, і таму

Снеданнем, вячэрай

Любага свайго частуй – 

Будзе служыць верай.

Ложак пасцялі сама – 

Хай спачне ад працы.

Ад усходу да цямна 

Ён жа не лайдачыў.

І кладзіся побач з ім.

Нанач не сварыся.

Пасварыўшыся – цярпі,

Ночкай памірыся.

І запомні надалей:

Ноччу – ты зязюля.

Па начах яна пяе,

Зусім не кукуе.

Калі хочаш мець спакой,

Ты спявай начамі,

Бо ў зязюлечкі начной

Вельмі моцны чары.

- Стукнула, грукнула на дварэ.

 Стукнула, грукнула на дварэ.

- Ці не па мяне, мамачка, ці не па мяне?

- Па цябе, дочачка, па цябе.
- Строй жа, мамачка, кублік мне.

Дружкі пяюць, заплятаючы косы

І наганяючы Мані слязу.

- Плач, наша дзевачка, плач, што ёсць моцы,

Каб слёзы потым не з'елі красу.

А напярэдадні старшая дружка,

Як быў дзявішнік, кажух узяла,

І кажухом, дзяжу перавярнуўшы,
Цудоўны трон на дзяжы ўзвяла.

І на дзяжу тую Маню ўссадзілі.

У іншых вёсках – як косы плялі.

Рошчына хлеб нам дае – заслужылі,

І каб у дзеўчыны дзеці былі.

Чуюць: бразготкі на конях далёка.
Едзе жаніх – трэба выйсці страчаць.

Дружцы за Манечку трошкі трывожна:

Дружцы нявесту самой прадаваць.

А старшы друг таргавацца ўмее:

Часта, здаецца, такі торг вядзе.

Шаферы-дружкі ўсміхнуцца паспеюць – 

Будуць жа разам у такі добры дзень.

Маню вядзе старшы брат – няма таты.

Цераз насоўку трымае яе.

Мішу Васіль, усё роўна як брату,

Сястрыцу сваю сваяку аддае.

І сам з маладымі стол тройчы ў пакоі

Абходзіць па сонцы – то еднасці знак.

І развітанне сястрыцы з сям'ёю,
І ўваход у сям'ю Мішы – вось так.

У сельсавеце маладых чакалі,

Пасведчанне аб шлюбе аддалі.

У Паплавах хлебам-соллю сустракалі

І маладых на покут павялі.

- А чаму Арына не страчала? – 

Вольга ўсім цікавіцца сама.

- Мар'ечка Арынай – ці што? – стала?

- Бо Арына, дочка, удава.

Сустракаюць тыя, хто ў пары,

У каго шчаслівае жыццё.

Развядзёнцы сустрэць не да твару.

Просяць, хто шчаслівы. Вось і ўсё.

У сарочцы Міша вышыванай.

Маня яму вышыла сама.

Грудзі пад арнаментам схаваны,
Не чапала каб яго тлума.

Яго шыю абвіе каўнерык.

На манжэтах доўгіх рукавоў

Трошкі меншых вышыўка памераў – 

Маня хоча, каб ён быў здароў.
Дзеўчына арнамент падбірала:

І квадраты, ромбы былі там.
Усе вячоркі – доўга – вышывала

Дабрабыт і шчасце папалам.

Стройненькая Маня, Міша статны

На кажух сядаюць на куце.

Малады ля Мані далікатны – 

Ведама ж, такі сягодня дзень.

Усіх гасцей Арына частавала:

Усіх сватоў, хто з Мішавай рукі.

А госці Маню з Мішам услаўлялі,

Крычалі:

- Горка! – сёння дзень такі.

- Цячэ рэчанька, цячэ быстрая.

Скочу, пераскочу.

- Аддай, мамачка, аддай, родная,

За каго я хочу.

- Чаму не прыйшоў, як месяц узышоў?

Як я цябе ждала?

Ці каня не меў, ці сцежкі не знаў?

Ці маць не пускала?

-  Я й коніка меў, і сцежачку знаў,

Маці выпраўляла.

Младшая сястра яшчэ не ўзрасла

Сядзельца схавала.

Старшая сястра сядзельца знайшла,

Каня асядлала:

- Паязджай, браток, за дзяўчынаю,

Каторая ждала.

І каравай падзяліла кума.

Для Мані яна выпякала сама:

- З сямі палёў пшаніца,

- З сямі крыніц вадзіца,

- З сямі кароў масла

І яец паўтараста.

- Пара табе, Манечка, да свякроўкі збірацца,

Пара табе, Манечка, з домам развітацца,.

І выкуп падушак, і выкуп пасцелі – 

Таго, што ўранні зрабіць не паспелі.

- Не плач, мая мамачка, ты па мне.

А я ж буду недалечанька .

А я ж буду, мамачка,

У чыстым полі жыта жаць,

А я ж буду, мамачка,

Без цябе вячэраць.

І маладыя ідуць з-за стала,

Кажух там на лаве сумуе.

На новы кажух і другая радня

Вячэрай ужо пачастуе.

Пара прыгожая з хаты ідзе,

Узяўшыся моцна за рукі,

Каб не разлучыў іх ніхто і з людзей:

Прыкметы прайшлі праз навуку.

А коні з бразготкамі іх павязуць

На новае іх жа вяселле.

З зярнятамі тройчы той воз абыдуць,

Ускінуць на воз і пасцелю.

Прыдане  - дадому з гасцей у Паплавах,

Паплаўскія – з Маняй, яе праважаць.

Абмен жа прыданямі каб без падману,

Прыданямі – кум ды кума, брат ды сват.

Прыйдзецца сёння паспаць у чужой хаце:

Вяселле ў дарозе, а вечар гарыць.

І каравай жа  дзяліць хроснай маці,

Вэлюм знімаць, хусткай голаў пакрыць.

Толькі вось дружак у прыдане не лічаць:

Шаферам ля маладых трэба быць.

Пасля вяселля і ім напрарочаць

Моцны саюз між сабою стварыць.

На развітанне з дачкою Арына

Тройчы іх воз з абразом абышла.

Тройчы дачку з зяцем перахрысціла

І абразок з ручніком аддала.

- Ты беражы мне дачушку, сыночак.

Манечка, зяця майго беражы.

І татку з мамкай шануй – ты ж іх дочка – 

Слова ліхога ты ім не скажы.

- Ну, з Богам! – фурман ціха лейцы кране,

І конік з бразготкамі рушыць.

А новы ўжо лёс маладых не міне – 

Старое ўсё снег прыцярушыць.

- Быць табе, мамачка, без дачкі

Парастуць пад лаўкаю казлячкі.

Будзеш ты, мамачка, казлы браць

І сваю дачушачку ўспамінаць.

Бударажылі песні Арыну.

А вяселле ідзе сваім ходам.

І за стол зноў запросіць жанчына – 

Стала меней намнога народу.

А як вып'юць, закусяць – зноў песні гучаць.

І застольных жа песень багата.

Пра каханне звычайныя песні дзяўчат,

А тым больш, што такое вось свята.

- Ой, хацела ж мяне маць

Дай за першага аддаць.

А той первы, первы – няверны.

Ой, не аддай мяне маць.

- Ой, хацела ж мяне маць

Дай за другога аддаць.

А той другі ходзіць да падругі – 
Ой, не аддай мяне маць.
- Ой, хацела ж мяне маць

Дай за трэцяга аддаць.

А той трэці як у полі вецер – 

Ой, не аддай мяне маць
- Ой, хацела ж мяне маць

За чацвёртага аддаць.
А той чацвёрты ні жывы ні мёртвы – 

Ой, не аддай мяне маць.
- Ой, хацела ж мяне маць

Дай за  пятага аддаць.
А той пяты п'яніца пракляты – 

Ой, не аддай мяне маць.

- Ой, хацела ж мяне маць

Дай за шостага аддаць.

А той шосты – малы недарослы – 

Ой, не аддай мяне маць.

- Ой, хацела ж мяне маць

Дай за сёмага аддаць.

А той сёмы прыгожы ды вясёлы.

Ён не схацеў мяне ўзяць.

Адну песню змяняе другая.

І ў кожнай – лёс нейкай дзяўчыны.

- А мяне трапкачом частавалі:

Біла маці мяне без прычыны.

- Біла мяне маці

Бярозавым прутам,

А штоб я не стаяла

З маладым рэкрутам.

А я ўсё стаяла,
Пакуль пеўні пелі.

На дзверы воду ліла,

Штобы не рыпелі.

А маці не спала.

Дай ўсё чыста чула.

На мяне не сварылась:

Сама такая была.

Як пайду я полем.

Бабы снапы вяжуць.

Ой, стану, паслухаю,

Што пра мяне кажуць.

Адна кажа: 

- Гарна.

Друга кажа:

- Точна.

А свякруха кажа:

- На мяне падобна.

Як пайду я лесам.

Хлопцы дуба цешуць.

Ой, стану, паслухаю,

Што пра мяне брэшуць.

Адзін кажа:

- Гарна.

Другі кажа:

- Точна.

А мой міленькі кажа,

Што сватаці можна.

14.04.21 – 16.04.21

ВЯСЕЛЛЕ Ў МАЛАДОГА
Меладычны званок і бразготкі нясуць
Вестку добрую па ўсёй акрузе:

Да Платонавых коні нявесту вязуць – 

Пагуляў Міша – і будзе мужам.

Нагуляўся хлапец  - не адзін ён цяпер,

Едзе ён з прыгажуняю жонкай.

А ў Мані ў вушах нуднай песні напеў – 

Яна круціцца, як на іголках.

- Да стаялі садочкі ў тры радочкі.

У першым садзе зязюля кукуе.

У другім садзе салавей шчабеча.

А ў трэцім садзе Манечка ходзіць.

Манечка ходзіць, свайго татку просіць.

- Хадзі, хадзі, татачка, на маё вяселле,

На маё вяселле да на сіроцкае.

- Весяліся, дзіцятка, весяліся, Манечка.

А я тут ляжу пад трыма замкамі.

Першы замочак – зямны дзярночак,

Другі замочак - жоўты пясочак,
А трэці замочак – сасновая дошчачка.

Не даюць устаць да майго дзіцяці,

К майму дзіцяці парадачак даці.

Маня ў таты была – ён спакойненька спіць,

Не азваўся на просьбы дзявочы.

А  хадзіла яна бласлаўлення прасіць.

І вяночак яе быў сірочы.

Вянок дружка пляла - белы колер бярэ

І ніводнае кветкі чырвонай.

Добра – стане Платон таткам і для яе.

І свякроўка, як мама, вядома.

А вясельны цягнік з паўдзясяткам вазоў

Са званочкам праз Клічаў прыбудзе.

І бажніца чакае ў куце абразоў,

Ручнікоў там на сценах шмат будзе.

А на возе на суседнім

Замярзаюць дзеўкі.

Пра мароза ў дружбе з ветрам 

Склаліся прыпеўкі.

- Эх, марозе ашалелы,

Што ж ты робіш па начах?

Выскаляешся без меры

І палохаеш, што жах.

-  Мусіць, ты, брат, аўдавелы,

Ціснеш так, што пар ідзе.

Глянь: там путнік заінелы

З галавы да ног, брыдзе.

- Эх, няма, брат, табе жонкі,

Можа б ты пачаў любіць.

Не кусаць усіх за шчокі,

А ласкаць як мае быць.

- Ты, бабыль закасцянелы 

І гаруеш без любві?

Азірніся: столькі дзевак

Замуж за цябе пайшлі б!

- Ты загнаў людзей у хаты, 
Хто на вуліцы – бяжыць.
Эх, мароз, не будзь праклятым!

Трэ з людзьмі па-людску жыць!

Як пад'ехалі – брама стаіць ля варот,

Як заўсёды ўжо выкуп чакае.

Ад дзяжы вечка маці стаўляе для ног – 

Як жа стане нагой маладая?

Як цнатлівая – вечка ўдзячнае ёй.

Або лубачка з жытам – як звычай.

Смела Маня ступае на вечка нагой – 

Крэкча вечка пад ножкай дзявіцы.

Тата ў хату вядзе – арка спераду зноў – 

То старанні залоўкі, свякрухі.

Да парога дайшлі – там нячысціка дом.

Падхапіў Міша Манню на рукі.

І хлеб-соль на двары, словы добрыя там

Маладой у душу западаюць.

Сэрца добрай дзяўчыны паверыць бацькам.

І ікона ўжо месца займае.

Ручнікі ўпрыгожваюць сцены ўжо тут:
Хата новая ім дазваляе.
Праўда, нельга прысесці – заняты ўвесь кут.

Маня месца сваё выкупляе.

І на кут маладыя па сонцы ідуць.

Там ім месца кажух сагравае.

Шумна, весела тут, госці песні пяюць.

Надыходзіць і час караваю.

Вось бацькі падышлі, падарунак далі.

Хату сыну свайму абяцалі.

Маня ж просіць дазволу стаць членам сям'і,

Зваць іх татам і мамай надалей.

Падарункі ў адказ Маня ім падала,

І заловачцы гонар акажа.

Кум з кумою завершаць дарэння абрад.

Маня іх ручнікамі абвяжа.

Як на танцы пайшлі – разабраць, дзе дзядзькі:

Носіць кожны з сабой падарунак.

Цераз левы плячук перакінут ручнік

Справа ўнізе завязан на вузел.

А на танцы ў суседнюю хату ідуць.

Там Аўдоцця музыкамі правіць.

Маладым пастаяць ну ніяк не даюць – 

І на танцах таксама ўславяць.

А там нехта ў свата ручнік ціха зняў – 

А на выкуп жа даць трэба нешта.

За руку Міша Маню так моцна трымаў:

Прамаргаеш – схаваюць нявесту.
І з дзявоцтвам пара развітацца прыйшла,

Бо свякруха вяночак знімае.

Дзве расплесці касы ўжо пара падышла – 

У адну, як жанчыне, сплятае.

І  хусцінку павяжа – вузлік пад барадой.

- Ты, дачушка, дазволь нам, дзіцятка,

Будзем клікаць Марусяй сваёю сям'ёй.

На Марусю прашу адзывацца.

Маня вельмі няўдалая ў вёсцы адна.

І не трэба, каб з ёю раўнялі.

- Зразумела я, мама, і згодна сама:

Я ж Маруся, Марыя і Маня.

І Маню Марусяю сталі ўсе зваць,

Ну, Платонавай, значыць, нявесткай – 

А Маню Арыніну ўспамінаць

Паплаўцы з павагай дагэтуль.

А назаўтра сусед дзверы змог адчыніць – 

Галаву прывязаць пасля ночы.

Шклянку госцю нальюць, паднясуць прыкусіць.

- Дзе начуюць сынок твой і дочка?

- Яня паслала ўчора пасцель.

Успомніў? Ну, Францава жонка.

Ідзі ўжо сусед, ды пабойся гасцей:

Ім п'янага бачыць навошта?

Гадзіны праз дзве на застолле ідуць

Радня і суседзі з акругі.

Маладажонам там песні пяюць.

Цікава іх будзе паслухаць.

- Ой, у полі азярэчка.

Там плавала вядзярэчка.

Саснова клёпка, дубова дзенца,

Не цурайся да майго сэрца.

Яно плавала па мору
Трое сутак і з вадою.

- Выйдзі, дзяўчына, выйдзі, чарнабрыва,

Пагаворым мы з табою.

- Я бы рада выхадзіці,

З табой рэчы гаварыці.

Ляжыць нялюбы на правай ручцы.
Ой, баюся да разбудзіці.

- Ой, дзяўчына мая люба, адвярніся ад нялюба.

Буду страляці, буду выручаці

Ад зялёненькага дуба.

- Ты не стрэліш, ты не ўлучыш,

Толькі жызнь маю  разлучыш.

Сядай на каня, язджай са двара.

Ты не мой, а я не твая.

Казак коніка сядлае, сам з сабою размаўляе:

- Ці мне ўтапіцца, ці з каня ўбіцца,

Ці назад павараціцца.

А маладыя ізноў на куце.
- А дзе вы і як начавалі?

І пра тры нагі хтось гаворку вядзе – 
Так з маладых жартавалі.

Гарэлка ізноў палілася ракой, 

Размовы і смех раздаюцца.

І за сталом ну які ж тут спакой?

Застольныя песні ліюцца.

- І туды гара, і сюды гара.

Паміж тымі крутымі гарамі

Ўсходзіла зара.

Гэта не зара – дзеўка малада.

Яе вочы карыя, а ліцо румянае.

Па ваду ішла.

- Дзяўчына мая, напаі каня.

З тыя, з тыя, з тыя крынічэнькі

З поўнага вядра.

- Як буду твая, напаю каня.

З тыя, з тыя, з тыя крынічэнькі

З поўнага вядра.

- Дзяўчына мая, сядай на каня.
А мы сядам, сядам дай паедам

Да майго двара.

- А ў тваім двары нічога няма.

Толькі адна чырвона каліна – 

Тая не цвіла.

- Каліна мая, чаму не цвіла?

- Былі, былі лютыя марозы,

Змарозілі меня.

- Дзяўчына мая, замуж не ішла?

- Былі сваты не пад мае мыслі –

Замуж не пайшла.

- І туды гара, і сюды гара.

Паміж тымі крутымі гарамі

Ўсходзіла зара.

А маладыя ў убранні другім,
Сядзяць на ранейшым жа месцы.

І не крычаць ужо «Горка!» зусім,

Не славяць – жартуюць пацешна.

І калі ўчора дзяўчына свой смех

І песні за слёзы хавала,

То сёння смяецца, скакаць ёй не грэх – 

Традыцыя наканавала.

На покуце ўжо пасля танцаў сядзяць

Цяпер маладыя другія. 

А госці на іх ўсе  са смехам глядзяць -– 
Інакш жа глядзець немагчыма.

Шырокая дылда нявеста цяпер

І мовіць мужчынскім –то басам.

Пісклявы жаніх па плячук у яе.

Ой, п'юць, запіваючы квасам!

І каравай будзе кум разразаць,

І падарункі ўручаюць.

І жарты салёныя часам гучаць – 

Дзяцей іншы раз выганяюць.

Такія замены бываюць часцей

На трэці дзень у маладога,

То смех там і жарты – дарунак гасцей.

І маладых адшукаць – вось умова.

Іх між вясельнікаў трэба шукаць.

Бурак тут і вугаль – то фарбы.

Падручнымі сродкамі і апранаць,

І каравай трэба ладзіць.

- Дарую галінку бярозы,

Каб малады ніколі не быў цвярозы.

 - Дарую клубок нітак,

Каб малады лазіў паміж лытак.

А што падарыць – кожны выраша сам.
Сямейны кашэль яму скажа.

Сабранае ўсё аддаецца бацькам – 

На глум не навучаць ні разу.

Гуляюць вясельнікі зноў дапазна,

Помнячы: заўтра на працу.

А вечарам будзе другая гульня – 

Разгрэбіны будуць няйначай.

А на разгрэбіны прыйдуць усе,
Хто гаспадыні нёс стравы.
Адзін, праўда, скажа: на куры ідзе,

Або цыганы з іх аравай.

Бо як гулянка – ішлі са сваім:

Латушкі, талеркі ці міскі.

Прынеслі патрошкі, а разам – зусім

Месца няма і для лыжкі.

Вяселле канчаецца – посуд забраць,

Дадому занесці ўжо трэба.

А хочацца ж пець і яшчэ танцаваць .
Як выпіў – такая патрэба.

- Ад панядзелка й да панядзелка
Добра п'ецца госцям гарэлка.

Вып'ем жа, госці, шчэ й разоў сорак

Вып'ем жа, госці, шчэ й і ў аўторак.

Прадайма, госці, гусей чарэду,

Вып'ем жа, госці, шчэ й і ў сярэду.

Памыем міскі, памыем ложкі,

Вып'ем жа, госці, і ў чацвер трошкі.

Прададзім, госці, рабу цяліцу,

Вып'ем жа, госці, шчэ й і ў пятніцу.

А парабіўшы ўсю работу,

Вып'ем жа, госці, шчэ і ў суботу.

Наладзім, госці, нова вяселле,

Вып'ем жа, госці, шчэ і ў нядзелю,

А заўтра на працу – дай Бог, не праспаць.

І развітальныя словы гучаць:

- Дадому, госцейкі, дадому.

Ой, паелі конікі салому.

А праз тыдзень і пярэзвы

Або перазовы.

Едуць да бацькоў нявесты 

Па іхняму зову.

- Як там Манечка? Ці сыта?

Можа, есці мала?

Можа, месца ля карыта?

Каб жа не прапала.

А тут кумка ды з Ціхонам 

Песню пачынаюць.

Можа, цяжару і тону

На плечы ўскладаюць.

- Як пайду я ў лес па дровы,

Наламаю лому.

Завёў мяне дурны розум

На чужу старону.
А на той жа стараненькі

Ні айца, ні маці.

Толькі ў садзе вішнёвенькім

Пяюць салавейкі.

Пойця, пойця, салавейкі,

Усімі галасамі.

А я выйду дай заплачу

Горкімі слязамі.

Пойця, пойця, салавейкі,

Яшчэ галаснея.

А я пайду дай заплачу

Яшчэ жаласнея.

Як сарву я з ружы кветку
Дай пушчу на воду.

Плыві, плыві, з ружы кветка,

Аж да майго роду.

Плыла, плыла з ружы кветка

Дай стала кружыцца.

Вышла маці воду браці

Дай стала дзівіцца.

- Чаго, чаго з ружы кветка

На вадзе завяла?

Доня мая, доня мая,

Чаго стара стала?

А праз тыдзень і пярэзвы 

Вяселлю ўдагонку.

Міша, зяць, да цешчы едзе

Дзякаваць за жонку.

На варотах сустракаюць 

Бацькоў і сястрыцу

І ў хату запрашаюць.

Маня ж чараўніца.

Яшчэ больш папрыгажэла,

Румянец пабольшаў –

Расцвіла зімою кветка – 

І твар упрыгожыў.

Міша, зяць, ідзе да цешчы,

Цалуе ёй шчокі.

Радасць ён прынёс найпершы:

Дзякуе за жонку.

І Матруна падыходзіць 

Са сваім Платонам.

Слова добрае не шкодзіць 

Выказаць старому.

І Арыне даспадобы 

Ласкавыя словы.
Толькі б былі ўсе здаровы – 

Вось і ўся размова.

За стол усіх запрашаюць.,
Ад душы частуюць.

Тут душою спачываюць,
Ладзяць танцы-гулі.

Песні за сталом ліюцца

Пра любоў-каханне.

І жартоўныя пяюцца

За поўнач, да рання.

Арына дачушцы ў вочы

Дапытліва так заглядае:

- Ці высыпаешся ноччу?

Свякруха цябе не ганяе?

Маруся цалуючы маці:

- Яны, мама, добрыя людзі.

І ёсць у мяне цяпер тата,

Параіцца з кім цяпер будзе.

І ад душы ў матулі 

Адляжа – шчасліва дачушка.

Паганага слова не чуе,

І Міша гладзіць яе птушку.

Будзе ў Платона ў нядзельку 
Вясёлая госцяў бяседа.

Маруся, сцялючы пасцельку:

- Мамачка ўжо, пэўна, едзе.

На стол выстаўляюцца стравы,

І бусел свой клюў задзірае.

Зрабіліся хатнія справы.

І свёкар гасцей сустракае.

У розвальнях пад кажухамі

Арына, кумочкі, Ціхоне.

Марусі прыемна з братамі

Праз тыдзень сустрэцца ў Платона.

За бацькамі ўвесь час назіраючы,

Пераймаюць пяшчоту, любоў.

Маладую сям'ю зберагаючы,

Адкідаюць ўсё дрэннае зноў.

І няхай на зямлі сняжок сцелецца,
Сонца свеціць пяшчотна з вышынь.

Як зіма ды з вясною сустрэліся,

Так зліліся два лёсы ў адзін.

17.04.21 -  22.04.21
           У творы выкарыстаны песні, запісаныя ад жыхароў вёсак Маркаўшчына і Паплавы Клічаўскага раёна: 
Прастакевіч Марыі Міхайлаўны, Прастакевіча Міхаіла Платонавіча, Стасюкевіч Галіны Платонаўны, Мацюшонак Дар’і  Мікалаеўны (Адаркі), Мацюшонак Ірыны Антонаўны
 (Арыны), Мацюшонак Марыі Андрэеўны (Мар’ечкі), Мацюшонак Надзеі Ціхонаўны.

           Шчыра дзякую кансультантам: Мацюшонак Лідзіі 
Цімафееўне, 1927 года нараджэння, і Долбік Святлане Фёдараўне, якія нарадзіліся ў вёсцы Паплавы, Храпко 
Ірыне Францаўне, жыхарцы вёскі Маркаўшчына.
